
Айдамиров Абузаран – 90 шо

Халкъаца а, халкъан дуьхьа а ваьхнарг 
Делан Iожалло дIавигна хиларх кхетахь 
а, сингаттам, гIайгIа йуссу даг тIе, боккха 
эшам хаало синна. Карзахечу дахаро, 
кIуркIманехь хьийзачу ойланаша гатте 
хьовзийча, цхьаннах дагавала, дагарадийца 
лиъча, ахь лорург, хьуна везарг, оьшург, 
хьох кхетаверг уллехь ца хилча, шозза 
базло сингаттам. Нехан а, халкъан а 
сингаттамаш, гIайгIанаш, баланаш а шена 
тIеэца а, цаьрца бекъа а, аьхначу меттан 
дешнашца дог хьаста хуучарах, луучарах а 
вара Айдамиров Абузар. Дала кIеда-мерза 
мотт, доккха хьекъал, кхетам а беллачу 
Абузарна хан карайора шен ков-кертахь 
дуккха а хьеший тIеэца, цаьрца къамел 

дан а. Цкъа ша волчу веанарг, масех шо даьллачул тIаьхьа йухавеача, 
цуьнан цIе а йоккхуш, велалой-векхалой, тIеоьцура цо. Iилманчашца, 
хьехархошца, студенташца, дешархошца къамелевуьйлучу, цаьрга 
ладоьгIучу, хазачу забаршца хьешийн самукъадоккхучу Абузара, шен 
сих чекхйаьхна, халкъе кхачийнера «Йеха буьйсанаш», «Лаьмнашкахь 
ткъес», «Дарц» романаш, кхин а иттаннаш, бIеннаш мехала произведенеш 
а. Уьш йазйинера йуьртарчу школан хьехархочо, школан директоро, 
халкъана йукъара схьаваьлла а, халкъана дика кIант а хилла, хьанал 
ваьхна, къоман синкхетаман, иэсан само ларйеш лаьттинчу, хIинца а 
нехан иэсехь вехачу Мескитара Айдамиров Абузара. 

Эзарнаш халкъаш дехачу хIокху дуьненахь кхетамца, цхьана маттаца, 
хьежамашца, лехамашца, мехаллашца кхиъначу адамийн тобанан йа 
къоман, цIе а йоккхуш, шена йуккъехь къаставой, оцу къоман дика-вон 
шен сица кхобуш, дагца къуьйлуш, эхь-бехкан, доьналлин, собаран а 
масал хуьлий лаьтташ стаг-къонах хуьлу. И стаг-къонах, шегахь къоман эс 
лардийриг, эхь-бехкан хехо, замано ха хаьрцича а шен йуьхьан чкъор, амал, 
дог-ойла ца хуьйцуш лаьтта, лаьмнашкахь берд, чхар санна, мацах-цкъа 
дайша йоьгIна бохь лекха бIов санна, Iу-Да а хуьлий, самонехь. Цуьнан 
дахаран некъах а, цуьнан Дашах а хан-замане хьаьжжина шен кхетам 
кхио луучу халкъана къилба хуьлу адамаллин, къинхетаман, доттагIаллин, 

Нохчийн къоман синкхетам, амал кхиийнарг

СУМБУЛАТОВ Дени

стогаллин, собаран а некъах тиллачунна нисвала гIо дан ницкъ болу къилба.

Массо а къаьмнийн бу йаздархой-хьехамчаш, къонахий, къаной, 
дешан охIланаш, са цIена нах а. Церан ницкъ кхочу дахаран зиэделлачух 
доьзначух шайн хьекъалечу, кхетамечу, исбаьхьчу Дашца шайн 
къоман лазамах кхечу къаьмнийн дог лазийта, диканах кхин къаьмнаш 
даккхийдейта а, дуьненахь а шайн дика, хаза гIиллакхаш, ламасташ 
дIадовзийта а. Цара шаьш бинчу кхоллараллин белхашца, къахьегарца, 
хьанал хиларца шайна бакъо йоккху муьлххачу а хьолехь халкъе бакъдерг 
ала. Церан даше ла а дугIу дуьненахь барт-марзо, маслаIат, машар хила 
луучу адамаша. Уьш бахьанехь цIий, бIаьрхиш кIезиг Iена. Ишттачарах 
цхьаъ вара I933 шарахь Нажин-Юьртан кIоштарчу Мескитахь вина, къона 
хан шен халкъаца цхьаьна халонашкахь ГIум-Азин арахь (ГIиргIазойн 
махкахь) текхна волу Айдамиран Iабдулхьаькиман кIант Абузар. Генарчу 
махкахь 13 шо а даьккхина, нохчийн къам Даймахка йухадирзича, шен 
дай баьхначу йуьртарчу школехь хьехархо а, йеххачу хенахь директор 
а болх беш ша волуш, Абузара шен коьрта лорура эхь-ийман, эхь-бехк 
долуш, къоме, махке безам болуш, вовшашца а, кхечу къаьмнашца а уьйр-
марзо йолуш къона чкъор кхетош-кхиор. Оцу декъехь тIехдика ларош 
болх барна, Нохч-ГIалгIайн республикин сийлахь хьехархо, СССР-н, 
РФ-н дешаран серлонан отличник цIерш йелира Абузарна. Школехь ша 
кхиамца бечу балхаца цхьаьна къахьоьгура цо нохчийн истори толлуш, 
исбаьхьаллин произведенеш йазйеш а. Къаьсттина историн темина.  

А.Айдамировга кхаьчнарг, кхаж а баьлла, кхаьчна таж, дарж а 
дацара, ткъа къоман кхолламах бакъдерг: «Маршонан кIентий», «Йеха 
буьйсанаш», «Лаьмнашкахь ткъес», «Дарц», «Лаьмнийн некъашкахула», 
«Кхолламан цхьа де», «Калугера йийсар», «Вайн амалш», «Нохчийн 
историн хронологи» – статьяшкахь, дийцаршкахь, повесташкахь, 
романашкахь халкъан дахарх бакъдерг йаздарна, дуьненахь йоккхучу 
хенахь дIасатаIа йиш йоцу ша-шена тIелаьцна жоьпалла дара. Халкъо 
шена делла и къонахчун сийлахь-деза дарж, кураллин, воккхаверан а 
хьаса шеца боцуш, корта айббина дIакхехьа хьекъал, кхетам, собар а 
дара цуьнгахь. Цундела оьхура тайп-тайпана говзаллаш, корматаллаш, 
хьекъалш, кхетамаш, амалш йолу адамаш цунах дагадовла, цуьнга шайн, 
халкъан, мехкан а лазамаш бийца, бийцаре бан, балхо а, цуьнан кхетамах, 
хьекъалх дуьзначу Даше, кIеда-мерзачу матте ладогIа а. Цо шен сица 
нохчийн къоман хазахетар, халахетар а ловш, хьанал къахьегарна, «ас-
со» бахар, тхьамда, хьаькам хила гIертар цуьнан цIийца цахиларна, 
дахарехь бакъо, нийсо а йезаш хиларна, хьанал-цIена халкъан дуьхьа 
хьегначу къинна даггара баркалла аларца Абузар 1989 шарахь СССР-н 
Лакхарчу Советан депутат хаьржира халкъо. Нохчийн литература, 
истори, культура, дийнна къоман синкхетам кхиорехь йукъадиллина 
беркате доккха дакъа тидаме а эцна, Абузарна йелира «Нохч-ГIалгIайн 
Халкъан йаздархо» цIе. Нохч-ГIалгIайн пачхьалкхан университетан 
Iилманан кхиэташон декъашхоша йелира цунна «Университетан сийлахь 
профессор»; НР-н Iилманан Академин кхиэташонан декъашхоша – 

академик; НР-н Дешаран, Iилманан министерствон коллегино – «НР-
н халкъан хьехархо»; Культурин министерствон коллегино – «Нохч-
ГIалгIайн республикин культурин сийлахь гIуллакххо» цIераш. Нохч-
ГIалгIайн пачхьалкхан хьехархойн институтан историко-филологически 
факультет, Москвара литературин лаккхара курсаш чекхйаьхначу 
Абузара, иттаннаш шерашкахь ша йаздархойн Союзан правленин 
декъашхо волуш, дуккха а гIо дира литературехь хьалхара гIулчаш йаха 
буьйлабеллачу къоначу прозаикашна, поэташна а, церан корматалла, 
похIма кхиош, книгаш арайахийтарехь а. Йаздархоша шайн гуламехь 
(2004 шо, «Гумс» газетан редакцехь) НР-н йаздархойн Правленин 
куьйгалхо хаьржира Абузар, цуьнан кхетаман, собаран, къомана мел 
дина дика гIуллакхаш тидаме а эцна.

Абузаран романаш, повесташ иттаннаш эзарнаш тираж а йолуш 
арайийлина нохчийн, гIалгIайн, оьрсийн, украинцийн, туркойн, Iарбийн 
меттанашкахь. Оцу къаьмнийн йешархоша лаккхара мах хадийна церан, 
уьш нохчийн къоман дахаран селханенах дог лозуш, карзахечу таханенна 
орцахвуьйлуш, кханенга дегайовхонца хьоьжуш, Абузара йазйина дела. 
А.Айдамировн произведенийн турпалхой халкъана йуккъера бу. Халкъан 
шех цхьа а хьега йиш йоцу декъаза кхоллам бара историн бакъдолчун 
бух тIехь цо гайтинарг, шен сих чекхдаьккхина, йешархочун тидаме, 
кхиэле диллинарг. ЦIеначу даггара йаздинчун халкъо цIеначу даггара 
лаккхара мах а хадийна, цкъа а цхьа а ца ваьккхинчу сий-лараман 
лакхене а ваьккхина, Абузаран цIарца цхьаьна халкъо олура: «къонах-
йаздархо», «халкъан тешаме кIант», «мехкан къонах». 

Нохчийн къоман историн галморзахе некъаш, хилла бохамаш, бина 
тешнабехкаш бевзачу Абузара 1991-чуй, цул тIаьхьарчуй шерашкахь 
шен статьяшкахь, интервьюшкахь олура, йаздора: «ХIокху тIаьххьарчу 
шерашкахь нохчийн къомана тIехIиттинчу бохамаша дуккха а ойланаш 
йойту нахе. Оцу бохамийн хьостанаш, бахьанаш, бехкенаш лоьху. Бехкедо 
оьрсийн паччахьийн, коммунистийн а Iедалш. ХIаъ, хIокху тIаьххьарчу 
кхаа бIешарахь нохчийн къомана хиллачу бохамашна бехке ду иза а, важа 
а. Амма цаьрга и бохамаш шена байта шегара дуккха а бахьанаш, гIалаташ 
дийлийтина нохчийн къомо, оцу бохамех лардала хьекъал, кхетам а 
цатоарна. Керлачу бохамех, шен гIалатех нохчийн къам лардалийта 
Iалашо йолуш йазйинера ас сайн исторически произведенеш…» Хьекъал, 
кхетам а болчу Абузара халкъ керлачу бохамех кIелхьарадаккха бинчу 
хьехаме ла ца дуьйгIира… Ша дуьйцучуьнга ладогIар кIезиго дуйла 
хуучу Абузара 2003-чу шарахь (1994-чу шарахь «Даймохк» газетан 
агIонашкахь зорбатоьхнарг) коьртте хIара дешнаш а йаздина: «Нохчийн 
къоман ХХI-чу бIешарахь тIейогIучу тIахьенна», «Вайн амалш» – книга 
арайаьккхира, нийсачу, нахана, махкана пайдечу новкъавала луучо 
шен къилба лара мегар долу. Иштта бакъдерг хIинццалц цхьаммо а ца 
йаздина халкъан цхьана декъан амалех. Со «Даймохк» газетан коьрта 
редактор волуш, сих-сиха редакце вогIура Абузар. Оха дийцаре дора 
вайн махкахь хIоьттинчу йукъараллин-политически хьолаца доьзна 



6

Орга - 2023 (3)
тайп-тайпана хаттарш. Абузар санначара хIоьттинчу карзахечу хьолах, 
халкъан историх а бакъдерг ала дезаш зама йара иза. Тхойшиннан дехха 
къамел хиллачул тIаьхьа, Iедална а, цуьнан тIеIаткъамца карзахдаьллачу 
халкъан цхьана декъан леламашна, амалшна критика йеш, уьш йемалйеш 
ша йазйина статья йеара Абузара редакце. «ХIара статья зорбане йаккха 
ваьхьар вуй хьо?» – аьлла, вела а къежна, соьга йелира цо шен статья. И 
статья а, цул тIаьхьа йеана статьяш а «Даймохк» газетан агIонаш тIехь 
арайевлира. И статьяш вовшахтоьхна, арахийцира «Вайн амалш» цIе 
йолу книга (2003 шо). Цунна редактура йеш, Абузарх дагаволура со. 
Дукха хIума ца хуьйцуш, цуьнан статьяш ма-йарра йукъайахара оцу 
книгина. Цо тидамза ца дуьтура нохчийн къоман кхолламах доьзна цхьа 
а хIума, статья ца йазйеш, интервьюхь ца хьахош, шен кхетамца, шен 
хьежамех чекхдоккхий, мах ца хадош… 

Абузара шен къамелехь аьлла а, цо йаздина а ду хIара дешнаш: «…
вайх хIораммо а дицдан ца деза адамийн а, къоман а бартбийриг нийсо 
хилар. И нийсойар Дала тIедиллина вайна. Оцу тIехь халкъана масал 
гайта декхар ду уггар хьалха пачхьалкхан куьйгалхойн, динадайн, шаьш 
цIена бусалбанаш ду бохуш лелачу нехан а. Уьш дог-ойла, куьйгаш цIена 
долуш хилахь, йа цхьана дашца аьлча – уьш ийманехь хилахь, къоман 
барт хир бу, адамашна йукъахь нийсо хир йу, махкахь машар, беркат а 
хир ду». 

Ша къона волуш, махкана, халкъана а диканиг дан цакхиарна кхоьруш,
		  …Беза хьо, Нана-мохк – 
		  Дай баьхна латта,
		  Хьоьца ду сан ирс а,
		  Ас мел йен ойла.
		  Хьан дуьхьа къахьега,
		  Iожалла тIеэца
		  Ца луун долу кIант
		  Дена ма войла! – 
дешнаш аьллачу нохчийн сийлахь-воккхачу йаздархочо Айдамиров 

Абузара шен дахаран некъаца хаийтира ша халкъан, мехкан а тешаме 
кIант хилар. Дуккха а диканиг динарг, халкъана хьанал хилларг 
тергамза витча, бехха дагахьбаллам буьсу. Делан гIоьнца, Абузаран 
сийнна вовшахтуьйхира суьйренаш, юбилейш, цхьаьнакхетарш. 
Арайехира нохчийн а, оьрсийн а меттанашкахь цуьнан произведенеш. 
Къаьсттина хазахета суна, 2004-2005 шерашкахь цуьнан произведенийн 
йалх том арахеца кархдаьлла («Центр гуманитарных исследований» 
цхьаьнакхетараллин куьйгалхочун Н. Эльсункаевн дIадолорца), царна 
презентацеш йан ницкъ кхаьчна а, Абузарна хазахетар а деш. ТIаьххьарчу 
шерашкахь (Нохчийн йаздархойн Союзан правленин председатель 
волуш) йаздархойн Союзан кхиэташонаш «Гумс» газетан редакцехь 
дIахьора Абузара. Абузар редакце вогIу де, хаза кхаъ санна, даккхийдеш, 
тIеоьцура редакцин белхахоша, цуьнгара керланиг, хьекъалениг, хазаниг 
а хезар дуйла тхайна хаарна. Тхан дехха къамелаш хуьлура литературах, 

историх, культурах, вайн махкара йукъараллин-политически хьолах 
вайн къоман кхолламах. Муьлххачу а йаздархочун керла арайаьлла 
произведени самукъадаларца тIеоьцура цо. Деган, синан а цIеналла 
хаалора цуьнан хIор а Дашехь. Шен могашалла дика йоццушехь шен 
книгийн презентаце веанчу Абузара деган лазамца къамел дира, къам 
керлачу бохамех лардаран Iалашонца. Иза цуьнан халкъе дина тIаьххьара 
къамел хиллера (2005 шеран апрель беттан 9-гIа де). Вайна йукъара 
2005 шеран хIутосар беттан 27-чу дийнан Iуьйранна Делан Iожалло 
дIавигира нохчийн халкъан кIант. ДIавахара Абузар, ша дукхавезачу, 
шена дукхадезачу халкъе весет а дина: «Динашна а, къаьмнашна а 
йуккъе дозанаш ца детташ; европейцаш, азиаташ, Малхбале, Малхбузе, 
бохуш, деш долу къамелаш тидаме ца оьцуш, Дуьненахь даха лаьара 
суна вайн къам. ХIокху Дуьненахь кхайкхо безарг Машар, ДоттагIалла 
ду. Уьш долчохь бен зовкхе, ирсе дахар хир дац». 

ВуьрхIитта шо ду Абузар вайца воцу, гIиллакхан, оьздангаллин, 
хьекъалан, кхетаман, доьналлин масал хилла ваьхна волу, халкъан дуьхьа 
муха ваха веза шен хьанал-цIеначу дахарца гайтина волу къонах вайца 
воцу. Абузаран цIарах Соьлжа-ГIалахь республикин коьрта библиотека 
йу, урам бу, Мескитара йуккъера школа йу. Абузаран ков-кертахь 
схьайиллинчу музейн неIарш гуттар а йиллина йу цуьнан кхолларалла 
йезаш мел оьхучу адамашна. Абузар вайца воцу шераш алсам мел дуьйлу, 
цо мел динчу дикачу гIуллакхийн ойла мел йо а чIагIло нохчийн халкъан 
йаздархочо М. Бексултановс аьлларг: «Зама хала йарий, атта йарий ца 
бохуш, ша къонах верг даима а къонах хилла чекхваьлла. Ткъа къонах 
воцчух цхьана а замано къонах ца вина…» 

ТIехIиттинчу массо а заманех къонахаллица чекхвелира Абузар, 
халкъана, махкана а тIетовжа, масал эца, къилба а хилла даха дош, 
хьехамаш а битина. Цундела цуьнан цIе, цуьнан исбаьхьаллин 
произведенеш, цуьнан собарх дуьзна Дош а дехаш ду нохчийн къоман 
синкхетам, амал, дог-ойла кхиош, чIагIйеш.  

2003-чу шеран 
деношкахь сан 
цхьаьнакхетар хилира 
вайн махкахь а, махкал 
арахьа а дика вевзачу 
Нохч-ГIалгIайн АССР-н 
халкъан йаздархочуьнца 
Айдамиров Абузарца. 
Абузаран вайна йевзаш 
йолчу произведенел 
совнаха («Ненан дог», 
«Винчу лаьмнашкахь», 
«Лаьмнашкахь серло», 

«Генарсолтин хьуьнарш», «Тхан эвлахь», «Маршонан цIарах», «Йеха 
буьйсанаш», «Лаьмнийн некъашкахула», «Ирхеш», «Лаьмнашкахь ткъес», 
«Хронология истории Чечено-Ингушетии», «Дарц», «Кхолламан цхьа 
де», «Калугера йийсар», «Вайн амалш», дийцарш, повесташ, статьяш, 
очеркаш, интервьюш…), Iаламат дукха куьйгайоза ду къоман хьекъал, 
кхетам кхио, хаарш шордан а пайде. И куьйгайозанаш Iохку йаздархочун 
архивехь. Дикка хан йу ас Абузара сайх тешийначу «Дагалецамаш» 
(«Мемуары») тIехь болх дIаболийна. Царах цхьадолу дакъош, зорбанна 
кечдинчул тIаьхьа, «Гумс» газетан, «Орга» журналан агIонаш тIехь 
арадийлина, ткъа цхьадерш йаздархочун дахарх вовшахтухучу книгина 
йукъахь хир ду. «Дагалецамаша» масех бIешо шайна йукъалоцу. Массо 
а агIонехь (555 агIо йу зорбан йозанехь), аламехь, дашехь гойтург дахар 
ду (хаза а, ирча а), басаршца къага а ца деш, ма-дарра Абузара шен 
кхетамах чекхдаьккхина дахар. «Дагалецамашкахь» авторо дуьйцу вайн 
къоман историх, литературах, йаздархойх, церан вовшашца хиллачу 
йукъаметтигех, шен кхоллараллах, шен дайн дIадаханчу дахарх, ша 
романаш («Йеха буьйсанаш», «Лаьмнашкахь ткъес) йазйечу муьрехь 
Iиттайеллачу халонех а. Дикка меттиг дIалоцу «Дагалецамашкахь» 
Абузара а, цуьнга а бевза-безачара йаздинчу кехаташа. Уьш коьртачу 
декъана цхьа тема йолуш ду: исторически романашна зорбатохарх, 
цатохарх, тайп-тайпанчу рецензийн хьокъехь а. Оцу хенахь хиллачу 
идеологин хьежамашца романийн чулацам богIуш хилар, цахилар а 
ду царна тIехь коьртаниг. «Дагалецамашкахь», вай лакхахь ма-аллара, 
дуккха ду пайдениг, дешархочунна довзийта хьакъдерг, Абузаран къайле 
а хилла, гуттаренна а дисадезарг а. Цундела вай лахахь шуна йовзуьйтучу 
интервьюхь хIитто хаттарш деккъа Абузаран дахарх, цуьнан цхьайолчу 
произведенех, цуьнан йаздархошца хиллачу доттагIаллах бен дац.

ХIара интервью, Абузара шен «Дагалецамийн агIонаш» херца а 
хоьрцуш, наггахь дерг, царна тIехьожий, дага а доуьйтуш, йелла йу.

Айдамиров Абузар: «Бакъдерг, ма-дарра 
ца дийцича, меттахIотталуш дац»

– Абузар, муьлш бара йаздархойх хьан доттагIий? ХIун беркате 

тIеIаткъам бира хьан амална, кхоллараллина цара? 
– Нагахь сайн хан хилахь, доттагIех леррина йаздан Iалашо йу сан. 

Тхо виъ доттагI вара: Мамакаев Мохьмад, Сулаев Мохьмад, Сулейманов 
Ахьмад, со а. Тхох хIораннан а доттагIалла тасаделлера дуьххьара 
цхьаьна ма кхетта. Хьалха Сулаев Мохьмадца, цуьнгахула вукха шинца а. 
Со Соьлжа-ГIала хьехархойн институте сессешка веача (ХХ-чу бIешеран 
60-чу шерийн йуьххьехь) Хьеша-ЦIийнехь ца вуьтура Сулаевс. Цкъа 
цхьана аьхка цхьа бутт баьккхира ас иза волчохь Черноречьехь (БухIан-
йуьртахь). ШолгIачу сессехь, цо мел хьийзаварх а, ца вахара со цаьрга. 
Суна Хьеша-ЦIийнехь атта хуьлура: экзаменашна кечам бан, сайна 
луучу хенахь садаIа, охьавижа, хьалагIатта, аравала а. Сулаев Мохьмад 
догцIена, адамалла йолуш, оьзда стаг вара. Литература дукхайезара 
цунна, нохчийн маттахь арайаьлла цхьа а книга ца йуьтура цо ца 
йоьшуш (къеначу а, къоначу а йаздархойн), массарна а шен ницкъ кхочу 
гIо дан а гIертара. Мамакаев Мохьмадца сан доттагIалла тасаделира, 
иза Москвахь Литературни лакхара курсаш чекхйаьхна цIа веача. Сол 
ткъа шо воккха вара Мохьмад, делахь а шен нийсархо волуш санна, 
чIогIа лорура цо со, соьца гIиллакх а леладора. Со Соьлжа-ГIала веача, 
ша волчохь буьйса ца йаьккхича, ца вуьтура цо. Шена хуьлу цатемаш, 
ойланаш а йуьйцура соьга. Воккха поэт, философ а, майра, оьзда къонах а 
вара иза. Цо дIайазбина хIора могIа, иза ша санна, майраллах, доьналлах, 
оьздангаллах буьзна бара. Ала дезачохь майра, хьекъале, оьзда дош олуш 
вара, кхеравалар хIун ду а ца хаьара цунна. И амалш а, шен халкъе безам 
а бахьана долуш, 1937 шарахь лаьцна, ГУЛАГ-ан лагершкахь I9 шо хан 
йаьккхира цо, йуккъерачу хьесапехь царах йалх шо «одиночкехь» а 
доккхуш. Лаьцначохь цхьацца харцонаш тIе а кхоьллина, шозза тоьпаш 
тоха кхиэл а йинера цунна. I956 шеран лахьан баттахь реабилитировать 
а вина, Сибрехара цIа вогIуш, Москвахь пачхьалкхан гIарабевллачу 
Iилманчийн конференце нисвеллера иза. Цигахь дийцаре хIоттийнера 
«О характере движений горских народов Северного Кавказа в 20-50-
х годах ХIХ века» гIуллакх. Оцу конференцехь цо дина къамел доцца 
зорбатоьхна ду I956 шарахь «Вопросы истории» (№12) журналехь. 
ГУЛАГ-н уггар луьрачу хьелашкахь 19 шо а даьккхина, цIа вогIучу цо 
дина и майра къамел дан ваьхьар вацара оцу заманахь цхьа а маьрша 
нохчо. Шена а, шен халкъана а тIехь латто харцо цуьнан «Со адам ду…» 
цIе йолчу стихотворенехь а ду.

Мила ваьхьар вара 1956 шарахь и могIанаш йаздан а, 1968-чу шарахь 
Москвахь арайолучу шен книги йукъадахка а?

Мамакаев Iаьрбин, Мамакаев Мохьмадан а, сан а ойланаш а, дахаран 
Iалашонаш а цхьаьнайогIура. Тхуна доза доцуш чIогIа дезара нохчийн 
халкъ. Шайн халкъана тIехь латточу харцонна дуьхьал майрра дош 
олуш, оцу харцонца цхьана а тайпа машар боцуш, дуьненара хеназа 
дIакхелхина и хьекъале, майра, оьзда ши къонах, нохчийн халкъан 
тешаме ши кIант. И шиъ санна хила гена ву со. Амма, со къона волуш, 

цаьршиммо божийначу суйнан цIе йу сан дахарехь, литературни 
кхоллараллехь а суна ницкъ луш, суна къилба хилла йогуш а. 

Мамакаев Мохьмадан похIмалла, майралла, доьналла а девза массарна 
а цуьнан произведенешца, амма оьздангалла кIеззиг нахана бен ца йевза. 
Сайна зеделлачу цуьнан дуккха а оьздачу гIиллакхех цхьа масал даладо 
ас. Яхийтин (Абузаран йоI – ред.) итт-цхьайтта шо долуш цуьнца гIала 
вахча, МохьмадгIаьрга дахара тхойша. Шен кабинета чохь болх беш волчу 
цуьнга Маликас (Мохьмадан хIусамнана – ред.) хаийтира, со веана аьлла.  
Майкина тIехула йуьйхина пижама а йолуш неIарехь гучувелира Мохьмад. 
Соьца и жима йоI гича, сихха вуха а ваьлла, неI тIе а чIаьгIна, тIе коч а, 
костюм йуьйхина, чувеара. Яхийта оццул жима йоллушехь, цуьнан сий-
ларам бира цо. 

Со Москвахь доьшуш волуш Мамакаев Мохьмад, Сулаев Мохьмад а 
шайн хIусамнаношца Маликица, Норица а МухIажар (Абузаран хIусамнана 
– ред.) йолчу Мескита богIура. Со цIахь воцуш сан доьзал хала боллу 
дела, берашна тIейуха бедарш, мачаш, ловзо хIуманаш, кхин совгIаташ а 
дохьуш. ГIалара схьа кест-кеста бахка гена ма йу Мескита. Баттахь цхьана 
пIераскандийнахь йаздархойн Союзехь гуллуш, керла арайаьлла книга 
йийцаре йеш цхьа гIиллакх долийра йаздархоша. Дика, пайдехьа гIуллакх 
дара иза, амма гена дIа ца дахара. Сан «Йеха буьйсанаш» арайаьлча, иза 
йийцаре йеш, цунах дуккха а диканиг элира гулбеллачара. Оцу дийнахь 
цигахь дакъалоцуш вара КПСС-н обкоман пропагандин, агитацин декъан 
инструктор А.I. Обкомо ваийтинера йа ша веанера хаац, амма обкомана 
оьшучу агIор сан книгина критика йан волавелира иза. Ошаев Халида, 
гIиллакхехь вистхилла, йукъахваьккхира иза, амма Мамакаев Мохьмада, 
човхийна, араваьккхира. 1965 шеран 26 декабрехь, Iаьнан цхьана шийлачу 
дийнахь, со волчу Мескита веара Мамакаев Мохьмад, Базоркин Идрис, 
Сулаев Мохьмад, Сулейманов Ахьмад а. Оцу шеран 22 сентябрехь вина 
Мохьмад а (Абузаран кIант – ред.), тхан доьзал а декъалбан. ГIиллакх 
хууш, гIиллакх лелош а оьзда къонахий бара уьш. Со царал итт-ткъа шераш 
жима вара, хIетте а соьца оьзда гIиллакх леладора цара массо а хенахь. 
Со воцург цхьа а стаг вацара Мамакаев Мохьмадца забарш йан ваьхьаш. 
Ас, забарш а йеш, ша хьийзо волийча, и шен буьрса цIоцкъамаш дусадой, 
велалора иза. Сан «Йеха буьйсанаш» роман арайаьллачул тIаьхьа, забар 
йеш, сох БойсагIар олура цо. 

– Со карзах ца ваьккхича тоьлу хьуна, БойсагIар, хьох дийца сан а ду 
хьуна дуккха а! – олий, забар йора Мохьмада. 

Сулейманов Ахьмад хьекъале, оьзда стаг а, воккха хьехархо а, поэт 
а вара. Цунна Iаламат дика девзара халкъан дахар, нохчийн къоман 
гIиллакхаш, ламасташ, легендаш, кицанаш. Нохчийн мотт хаза а, говза а 
буьйцура цо. Цунна хуург сайна хууш хиллехьара, и айса йазйина книгаш 
бIозза алсам дика йазйина хир йара ас. Доьналла а, йахь йолуш къонахий 
бара уьш. 

– Абузар, хьан «Йеха буьйсанаш» романан чулацамо хаттар 
кхолладолуьйту: ХХ-чу бIешеран 70-чу шерашкахь коммунистически 



11

Орга - 2023 (3)
идеологи чIагIйеллачу хенахь и роман зорбанера ара муха йелира? 
Атта дацара хьуна, Абузар, цхьаболчу йаздархошна санна, 
«Декъалйойла парти, вайн колхозаш!» – бохуш, Iийнехьара? 

– 1972 шо чекхдолуш эххар а арайелира ас шена тIехь ткъех шарахь 
болх бина, арайаккха гIерташ ас шена тIехь къахьегна трилогин хьалхара 
книга «Йеха буьйсанаш». Иза арайаккхийтахьара бохуш, дукха дехарш 
йаздира ас КПСС-н обкоман хьалхарчу секретаре, пропагандин, агитацин 
декъан доладархочуьнга, издательствон, зорбан гIуллакхашкахула йолчу 
Урхаллин председателе а. Иза арацайалийтарх дукха бехк бацара церан. 
1950 шарахь дуьйна схьа Советски исторически Iилманехь бакъдерг олуш 
дацара Къилбаседа Кавказан ламанхоша шайн маршонехьа латтийначу 
къийсамах. Доцца аьлча, исторически Iилмано чIагIдинарг хIара дара: 
оцу боламийн байракх-бусалба дин дара, и къийсам керста халкъашна, 
ткъа уггар хьалха – оьрсийн халкъана дуьхьал бара, оцу боламна коьртехь 
лаьттарш динан фанатикаш, Турцин, Англин агенташ бара, цара ламанан 
къаьмнаш динан боданехь латтадора, шайн фанатизмаца уьш физически 
хIаллакьхиларе дуьгура, ткъа Россис а, оьрсийн халкъо а оцу фанатикийн 
а, туркойн, англичанийн а къизачу Iазапах, олаллех кIелхьарадаьккхинера, 
ламанхошна цивилизаци йеанера и дI.кх. Оцу къийсамехь дакъалацарна 
цхьацца бехказлонаш а карош, кхидолу кавказски халкъаш бехказадохура 
исторически Iилмано. Махках даьккхина, шех бакъдерг ала а, харцонна 
дуьхьал дош ала а бакъо йоцуш диснера деккъа цхьа нохчийн халкъ. 
Ламанан халкъашлахь барамехь уггар доккха а, къармазе а, динан 
боданехь хилла иза ду бохура иттаннаш шерашкахь Кавказехь лаьттинчу 
тIамна а, Iенначу цIийна а бехке. Россина ша муьтIахь хилла а ца соцура, 
важа ламанан халкъаш а шена тIаьхьа дозура, бохуш. Хууш дара, 19I7-
1920 шерашкахь нохчийн халкъ, цхьа а тайпа дIасахьийзар доцуш, 
революцигахьа а, Советийн Iедалехьа а даьлла хилар а, цаьргахьа 
къийсамехь нохчийн халкъан эзарнаш тоьлла кIентий тIеман арахь герз 
карахь леташ, турпала эгна хилар а. 

Хууш дара, 1941-1945 шерашкахь Даймахкехьа хиллачу тIамехь нохчийн 
халкъан кIенташа турпала хьуьнарш гайтина хилар а, цара кIиллолла 
гайтина, йамартло йина меттиг цахилар а. Амма исторически Iилманехь, 
официале зорбанехь эладита даржийнера: «нохчийн халкъ революцина 
а, Советийн Iедална а дуьхьал дара, 1941-1945 шерашкахь Даймахкана 
йамарт хиллера», – бохуш. И эладитанаш Iедало даржийнера, цхьа а тайпа 
бехк-гуьнахь доцуш 1944 шарахь ша махках даьккхина нохчийн халкъ 
бехдан гIерташ, ша цунна тIехь лелийначу, дуьненан исторехь йуьйцу 
ца хезначу къизачу акхараллина бух кхолла гIерташ. Хрущевн заманахь 
дуьйна кавказски ламанхойн шайн маршонехьа къийсамах мелла а 
бакъдерг ала паргIато йаьллера. Амма оцу бакъдолчуьнца тоьхна доза 
дара, цул дехьавалар а дихкина. Ткъа со сайн романехь оцу дозанал генна 
дехьаваьллера. Сайн романехь ас йаздинарг нисса дуьхьал дара Советски 
исторически Iилмано, вуьшта аьлча, партин, пачхьалкхан политикина а, 
идеологина а. Ас ша ма-дарра гойтура паччахьан Россис нохчийн халкъ 

нисса ах къиза хIаллакдар, дисинчунна тIехь латтийна къиза Iазап, 
1865 шарахь нуьцкъах, Iехош, махках баьккхина, Турце кхалхийначу 
нохчийн 5 эзар доьзалан декъаза кхоллам а. Къинхетамза Iорайоккхура 
оьрсийн правительствон агрессивни, реакционни, тIеман-колониальни 
арахьара а, чоьхьара а политика. Амма республикин куьйгаллехь 
болчарна ма-дарра ца хаьара сан романехь дерг. КПСС-н обкоме 
айса йаздечу дехаршкахь ас чIагIдора: романехь нохчийн халкъан 
историх йаздинарг марксизман-ленинизман а, советски исторически 
а Iилманийн, коммунистически партин, советски пачхьалкхан а 
политикин, идеологин а лехамашна дуьззина жоп луш а, исторически 
фактийн, документийн бух тIехь, советски халкъийн доттагIалла 
чIагIдарна тIехьажийна а ду, бохуш. Иза чIагIдира куьйгайозанна 
рецензи йазйинчу Туркаев Хьасана а, Сулаев Мохьмада а. Книгин 
дуьххьарлера цIе «Iаьржа денош» йара. И цIе ца йезайелира 
издательствехь. Иза книгин кхоалгIачу декъана а йитина, «Дагийна 
латта» йазйира ас. Цунна а реза ца хилира. И ший а цIе дукха буьрса 
хийтира царна. «Дагийна латта» книгин хьалхарчу декъана а йиллина, 
«Йеха буьйсанаш» цIе тиллира ас. Цунна халла резахилира уьш.

Художнико В.П.Глушковс Iаламат хаза кечйинера роман. Цо мужалта 
тIе а, книгина йуккъе а дехкинчу сурташа цIена а, дика а гойтура 
романан чулацам, идея, Iалашо а. И сурташ ца магийра цензуро. 
Книга кхечу художникан сурташца кечйира. Роман арайелира, хIетахь 
издательствон коьрта редактор волу Дыхаев Ваха хьекъале, оьзда, 
доьналла долуш цIена нохчо хилар бахьна долуш. 

– Абузар, хьо резаволлуш, дика тIеийцирий йешархоша «Йеха 
буьйсанаш»? 

– Халкъо дика тIеийцира «Йеха буьйсанаш». ХIетахь нохчийн 
маттахь арахоьцучу исбаьхьаллин литературин тираж 2-3 эзар 
экземплярал лакхара ца хуьлура. «Йеха буьйсанаш» романан тираж 
5 эзар экземпляр йара. Туьканашка охьайиллинчул тIаьхьа, ши бутт 
а балале, цхьа книга ца йуьсуш, йерриг а дIаийцира иза. Жимма хан 
йаьлча, библиотекашкара а дIайелира иза, йеша йаьхьначо йуха ца 
йохьуш. ТIаккха, халкъалахь и книга гIарайаьлча, наха дIайаьхьира 
республикин Чеховн цIарахчу библиотекера а. ТIаьхьа, цхьа масех 
шо даьлча, ша далийтинчу гIалатах кхеттачу Iедало омра дира: «Йеха 
буьйсанаш» библиотекашкара дIа а йахий, йагайе! – аьлла. Амма 
республикин цхьана а библиотекехь цхьа а книга ца карийра. Уьш 
йерриг а нехан карахь йара. «Йеха буьйсанаш» халкъо дика тIеэцаран 
бахьана иза исбаьхьаллин агIор дика йазйина хилар дацара. Оцу агIор 
йуккъера маххадо мегар дара цуьнан. Оцу хенахь нохчийн халкъана 
ца хаьара шен истори. «Йеха буьйсанаша» цунна хьалха схьайиллира 
цуьнан турпалчу историн агIонаш. Бовзийтира нохчашна цкъа а цIе 
йоккхуш ца хезна къоман турпалхой, халкъо шен маршонехьа бIешеран 
дохалла латтийна турпала къийсам, хьегна Iазап, лайна халонаш, 
харцонаш. 

1865 шарахь нуьцкъаха, Iехош а махках баьхна, Турце кхалхийначу 

нохчийн 5 эзар доьзалан кхолламца гора 1944 шарахь нуьцкъах махках 
а даьхна, Казахстане, Киргизе а кхалхийначу шайн декъаза кхоллам. 

– Абузар, I975 шарахь арайелира хьан «Лаьмнийн некъашкахула» 
– книга. Халкъо дика тIеийцира иза. Оцу книги тIехь йу «Шемалан 
леламаш» цIе йолу исторически хроника. Нахана йевзира шайна 
нохчийн халкъан историн керла агIонаш. Ахь Шемалах, цуьнан 
заманах а аьлларг керла дара Советски историн Iилманехь, 
литературехь а. ХIун бахьана дара ахь иштта йаздаран? 

– И хроника йазйан дагахь доцуш, амма йазйан ондда бух болу бахьанаш 
гучудевлча, цIеххьана йазйинера ас. 

1972 шарахь Москвахь арайаьлла Расул Гамзатовн «Сан ДегIаста» 
цIе йолу йоккха книга йара соьга и хроника йазйайтинарг. Лакхахь ас 
ма-аллара, Сталинан заманахь, Шемал а, иза коьртехь волуш Кавказан 
ламанхоша шайн маршонехьа иттаннаш шерашкахь латтийна къийсам 
сийсазбинчу фальсификатаршна хьалхаваьлла вара суьйлийн къомах волу 
историк Даниялов Iабдурахьман а, поэт Гамзатов Расул а. Хьалхарчо шен 
статьяхь, шолагIчо – шен «Имам» цIе йолчу стихотворенехь а къинхетамза 
нажжазбора Шемал а, нохчийн халкъ а. 1839 шарахь Ахульгохь оьрсийн 
эскарийн гIоьнца дегIастанхоша вохийна, эккхийна Шемал ведда 
Нохчийчу ваханера, цигахь нохчийн «разбойникийн аристократис» иза 
шайн имам хIоттийнера, оцу тIаьххьарчу ткъа шарахь ламанхоша Россина 
дуьхьал бинчу тIеман декъахь дегIастанхой бацара, и тIом бинарш беккъа 
цхьа нохчий бара, бохуш. Боьха мел йолу цIе кхоьллинера цаьршимма 
Шемална а, нохчийн халкъана а тIе. 

ХIинца, шен «Сан ДегIаста» книгехь Р.Гамзатовс бIаьрхишца кхин 
дуьйцура. «Имам» стихотворени йазйечу хенахь ша къона, хьекъал доцуш 
вара, пачхьалкхан, партин а «доккхачу цIа чохь» (Кремлехь) дуьйцучух 
а, цуьнан дас (Сталина) дуьйцучух а хIетахь ша тешара, хIетахь ша 
далийтинчу гIалатах ша кхетта, валлал дохко а ваьлла бохуш, шен халкъе 
шена къинтIерадалар доьхура цо. ХIинца Р.Гамзатовс хестабора Шемал а, 
дегIастанхойн наибаш а. Къоман маршонехьа и беха къийсам латтийнарш 
а хIинца беккъа цхьа дегIастанхой хуьлуьйтура цо.

Р.Гамзатовс оцу заманахь, ша къона волуш, и стихотворени йазйарх 
цунна бехк буьллийла дацара. Оцу хенахь пачхьалкхехь дихкинера 
бакъдерг дийцар. Официально лелаш харцо йара. Къаьсттина сийсаздора 
1944 шарахь махках даьккхина нохчийн халкъ. Дуккха а адамаш тешнера 
пачхьалкхан, партин официальни политико, идеологино а нохчийн къам 
сийсаздечу пропагандех. ДогцIена тешарш а, шекберш а, цатешарш а 
бара, амма оцу харцонна дуьхьал дош ала ца ваьхьара цхьа а. Цундела 
Расул оцу эладитанех тешарх а, шен кхетам бацарна, Шемал, нохчийн 
халкъ сийсаздеш, оцу хенахь цо и стихотворени йазйарх ас цунна бехк ца 
буьллура. Ас цунна бехк буьллуш ши хIума дара. Шемална реабилитаци 
йина йаллалц, цунах дика дош ца олуш, иза дIатаьIна Iер. Иза гечдан 
тарлора. ТIаьхьа делахь а, эххар а ша лелийначунна дохковаьлла дош элира 

цо. Со цунна къинтIера ца волуьйтург кхин дара. Шен книгехь цо шен 
халкъе доьхура, хьалха ша Шемал сийсазварна шена къинтIерадалар, 
амма и Шемал санна оцу стихотворенехь ша сийсаздинчу нохчийн, 
гIалгIайн халкъашка шена къинтIерадовлар ца доьхура цо. Атталла, 
оцу книгехь оцу шина халкъах диканиг олуш, цхьа дош а ца йаздинера. 
Махках даьккхина, граждански бакъонех хадийна, ша сийсаздечу Iедална 
дуьхьал дош ала бакъо а, ницкъ боцуш, орца ала меттиг а боцуш долчу 
нохчийн халкъана букъа тIехьахула тIе шетташ йиттинера. Иза дина а 
ца Iийнера. Iедало сийсазбина и болам, цуьнан коьртехь хилла Шемал 
а, царах шаьш дIа а къаьстина, нохчийн халкъана кхоьссинера. Ткъа 
хIинца, Шемалх а, ламаройн шайн маршонехьа боламах а исторически 
бакъдерг меттахIоттийча Шемал а, и болам а нохчийн халкъера дIа а 
баьккхина, дегIастанхошна дIахьовзийнера! 

Р.Гамзатовн и книга йешча, оьгIазвахана, цхьана баттахь йазйира ас 
«Шемалан леламаш» – исторически хроника, исторически бух тIехь ма-
дарра цIена бакъдерг дуьйцуш. Шемал шен дегIастанхоша шайн махкара 
эккхор, нохчаша иза тIеэцар, оцу тIаьххьарчу ткъа шарахь паччахьан 
Россина дуьхьал Шемал коьртехь волуш бина тIом, коьртачу декъана, 
нохчийн халкъо бина хилар а дуьйцуш. И хроника ца йезайеллера 
ДегIастанарчу цхьаболу Iилманчашна.     

Кхузарчу вайн цхьацца накъосташа цигарчу Iилманчашка аьлла, 
бохуш, дуьйцура: «Шемал сийсазвеш Айдамировс цхьа произведени 
йазйина. Кхузахь цунна дуьхьалдовлар тхуна гIиллакхехь дац. 
Кхузахь цуьнан йоккха авторитет йу, цундела и гIуллакх аш цигахь 
метахъхьаде», - бохуш. Дийцарехь, профессоро В.Гаджиевс ДегIастанан 
КПСС-н обкоман тIедилларца хIоттийна справка «Шемалан леламаш» 
произведенехь дийцинарш къобалдеш хилла. Кхечу тайпана хуьлийла 
а дацара, хIунда аьлча и произведени историн бакъдолчун бух тIехь 
йазйина йолу дела. 

– Абузар, хан-зама дIайаьлча, сихаллехь айхьа йазйинчу 
произведенехь хийца дезара хIара аьлла, хIумма а карийрий хьуна?

– ХIетахь, оьгIазвахханчу хенахь, сихаллехь йазйинчу оцу хроникехь 
ас кIорггера ойла ца йеш йаздинарш а карийра суна. Масала, Шемалан 
Iедалан къизаллех. ТIаьхьо Нохчийчохь, ДегIастанахь (ХХ-чу бIешеран 
чаккхехь Нохчийчохь) адамаш бусалба некъа тIера а девлла, оьздангаллах, 
йахьах, гIиллакхах доьхна, харцонаш, къизаллаш лелодоьлча, кхийтира 
со: Шемала и шен Iедал чIогIа хIунда латтийна. йа пачхьалкхан 
законашца йа шариIатан низамца шайна тIехь, мокхаз санна чIогIа, Iедал 
ца латтийча, Делах а кхераделла адам соцург цахиларх. 1992 шарахь, ас 
дикка ойла а йеш, йуха а болх бира оцу тIехь. «Калугера йийсар» - аьлла, 
керла цIе тиллира цунна.

– Абузар, хьан книгаш йеххачу хенахь нохчийн маттахь йоьшура 
нохчаша. ХIинца уьш йоьшуш йу оьрсийн, туркойн, Iаьрбийн 
меттанашкахь. Немцойн матте гочйеш йу а, боху... Муха йу хьан 
гочдархошца йолу йукъаметтигаш?

– Массо а йаздархо шайн книга арайаьлча, сихха иза оьрсийн маттахь 

арахеца гIоьрта. Лаарх а, арайаккха гIортарх а бехк буьллийла дац царна. 
йаздархочун произведени оьрсийн маттахь арайаьлча, йешархой алсам 
хуьлу. Сан масех книга арайаьллера нохчийн маттахь, амма суна дага 
а ца догIура, цхьа а произведени оьрсийн маттахь зорбане йаккхийта. 
Уьш цхьа а со резаволуш йацара. Уьш йешначу кхечу къоман векална 
нохчийн халкъ довза, цунах бIаьрг буза хIума дацара царна тIехь. Ткъа 
сан произведенешна йукъахь йацара, иштта ас дагца къобалйеш, цхьа а. 
Со резаволуш дика йацахь а, «Маршонан цIарах» роман оьрсийн маттахь 
арахецийта дагадеара суна. Иза оьрсийн матте гочйира хIетахь Москвахь 
литинститутан студент волчу Албагачиев Мусас.

Муса ша хьекъале, оьзда кIант а, похIмалла долуш литератор вара. 
Гочдаршкахь цхьа а тайпа зеделларг дацара цуьнан, роман цуьнга ма 
ло бехира соьга. Делахь а, литинститутехь доьшуш, иза халаволлу дела, 
ахчанца цунна жимма а гIо хиларе догдохуш, цуьнга йалийтира ас. Мусас, 
со резаволлуш, дика гочйира роман.

– Зорбатохар муха нисделира цуьнан?
– Издательство шен плане а хIоттийра иза. Цунна рецензеш йеллачу 

Ошаев Халида а, хьалха обкоман пропагандин, агитацин декъан доладархо 
хиллачу, хIинца персональни пенсионер волчу Эдуард Лина а дика 
мах а хадийра цуьнан. Амма, республикин книжни издательствон план 
Москвахь чIагIйеш, РСФСР-н министрийн Советехь зорбанехула йолчу 
Комитето и роман а, цунна йазйина рецензеш а шайга дIайийхира. Цигахь 
шекбевллера оцу романах. Комитето тIедилларца цунна рецензи йазйира 
филологин Iилманийн кандидато, литинститутан доценто А.Власенкос. 
Шен рецензехь цо гайтина дуккха а цхьа а бух боцу кхачамбацарш дIа 
а дахий, шозлагIа а Комитете дIайаийта аьлла, соьга схьайелира роман. 
Москвахь шозлагIа иза рецензина йелира историн Iилманан докторе, 
МГУ-н профессоре В.А.Федоровга. Цо великодержавно-шовинистически 
хьежамашца тIаьххьара маххадийра романан. Оцу тIехь чекхделира 
«Маршонан цIарах» романна оьрсийн маттахь дуьне гур ду бохург. 
Федоровн оцу дешнех, кхин а тIедетташ, кIаргдеш, шордеш, тIаьхьа говза 
пайдаийцира сан «Йеха буьйсанаш», «Лаьмнашкахь ткъес» романийн 
дуьхьалончаша.

«Йеха буьйсанаш» арайаьллачул тIаьхьа бен «Маршонан цIарах» 
оьрсийн маттахь арайаккха дикка реза а вацара со, хIунда аьлча и 
тIаьхьарниг «Йеха буьйсанийн» йацйина вариант йара. 1974 шарахь 
«Современник» издательстве «Йеха буьйсанаш» романан оьрсийн 
маттахь (подстрочник) йахьийтара ас. Цигахь цунна рецензеш йазйира 
критикаша А.Смироновс, В.Степаненкос, М.Чернолусскис. Цара 
дуьйцург а цхьаьнадогIура Федоровс аьллачуьнца, амма оцу кхааммо 
мелла а гIиллакхехь, кIеда-мерза аьллера. 

Романан коьртачу Iалашонах цхьа дош дIа а ца доккхуш, цунна эшам 
хир боцу меттигаш дIа а йаьхна, 180 агIо хиллал йацйина, шозлагIа 
Москва йахьийтира ас роман. ШозлагIа талламбар цхьана шарахь 

хьеделира. Цунна рецензеш йазйира критико Н.Нефедовс, гIараваьллачу 
кавказоведо, историн Iилманан докторо, профессоро Н.А.Смирновс 
а. Нефедовн хьежамаш герга бара В.А.Федоровн хьежамашна. 
Н.А.Смирновн рецензи гIиллакхехь йазйинера, амма роман ша ма-
йарра арахецар ца магийнера цо а. Цхьана агIор-м бакълоьра профессор. 
Мацахлера девнаш йухаметтахъхьедаро пайда ца бо. Уьш дицдина, 
машар, гергарло, доттагIалла чIагIдан гIорта деза. ХХ-чу бIешеран 
50-чу шерашкахь Советски исторически Iилмано а, пачхьалкхан а, 
партин а политико, идеологино а, Н.А.Смирновс а шен йуьхьанцарчу 
исторически талламашкахь а, ламаройн, ткъа къаьсттина а нохчийн 
халкъан шен маршонехьа боламаш харцо, эладитнаш тIе а кхуллуш, 
сийсазбина ца хиллехьара, оцу эладитнех пачхьалкхера къаьмнаш хIинца 
а тешаш дацахьара, и дIадахнарг кего ца оьшура. Ткъа сан Iалашо йара и 
эладитнаш Iорадаха, нохчийн къомах исторически бакъдерг меттахIотто. 
Ткъа бакъдерг, ма-дарра ца дийцича, меттахIотталуш дац. Историн 
темехула муххале а. Оцу шина рецензица тIаьххьара а чекхделира «Йеха 
буьйсанаш» оьрсийн маттахь Москвахь арайаларе сатийсар а.

– Абузар, хьан амалехь ма дац, кIадвелла, къарвелла, сацар, хьуо 
бакъ а волуш. Оцу тIехь сацийра ахь романаш арайахарехула болу 
къийсам?

– ХIинца къийсам дIабахьаран Iалашо кхин йара: новкъа дара 
оцу рецензенташа романан мах великодержавно-шовинистически 
хьежамашца хадор. Цундела ас СССР йаздархойн Союзан председателан 
С.Михалковн а, «Современник» издательствон директоран Прокушинан 
а цIарах, рецензенташ харц хиларан а, со бакъ хиларан тоьшаллаш а 
далош, 62 агIона тIехь зорбатоьхна, кехат дахьийтира. Йуккъехула аьлча, 
и тайпа кехаташ ас дукха йаздора КПСС-н обкоме, республикин книжни 
издательстве а, 30-50 агIонаш тIехь зорбатухий. Москва айса дахьийтинчу 
кехатех хила пайда боцийла а хаьара суна. 

Делахь а, уьш харц буйла сайна хаьий хаийта дахьийтира.   
– Абузар, исторически темина лерина произведенеш йазйан хьан 

ойла кхоьллинарг хIун бахьана дара? 
– Лакхахь ма-аллара, исторически произведенеш йазйаран сан коьрта 

Iалашо 1944 шарахь махках даьккхинчу нохчийн халкъах исторически 
бакъдерг аларна тIехьажийна йара. 1944 шарахь халкъ махкахдаккхарх 
йаздинарг зорбанехь арадолуьйтур дацара, цундела бIе шо хьалха нохчий 
Турце кхалхорах йаздан гIертара со. Хрущевн заманахь, 60-гIа шераш 
дуьйладелча, жимма маршо йелира исторически бакъдерг ала. Амма 
хIетахь а цхьанхьа гучуйолуш йацара Къилбаседа Кавказера масех къам 
махках даккхарх йазйина цхьа а произведени. ХIетте а, айса беш болу 
кхин белхаш цкъачунна дIа а тийсина, 1944-чу шарахь нохчий махках 
бахарх лаьцна произведени тIехь болх болийра ас. Дерриг чулоцуш 
эпически произведени йазйан хан йацара сан, цундела уггар хала деанчу 
хьаьлхарчу шеран цхьа де – 1945 шеран 23 февраль схьалецира. Повестана 
цкъа хьалха «Цхьана шеран цхьа де» – цIе тиллира ас, тIаккха «Кхолламан 

цхьа де». Сихаллехь йазйина, иза дика-м йацара, делахь а оцу хенахь 
арайаьллехь, халкъана шех  дуккха а бакъдерш карор дара цунна тIехь. 
Издательствон белхалоша тIе ца лецира сан повесть. Церан бехк а бацара. 
ТIаккха КПСС-н обкоман хьалхарчу секретаран а, пропагандин, агитацин 
а доладархочун  цIарах масех кехат йаздира, и повесть арайаккха бакъо 
йоьхуш, амма цхьана а кехатна дуьхьал жоп ца деара. 

ХIетахь архиве дIайиллина и повесть ткъе итт шарахь Iиллира. Оццу 
шерашкахь сайн трилогина хаддаза материалаш гулйора ас. Ленински 
библиотекера, ЦГВИА СССР, ЦГИА Грузинской ССР, ЦГА Северо-
Осетинской АССР архивашкара а сайна оьшучу материалийн копеш 
йохуьйтуш. 

– Йазйешшехь «Йеха буьйсанаш» роман йазйира ахь, Абузар?
– Трилогин хьалхарчу книги тIехь саццаза болх бора ас. Амма суна ца 

гора, цуьнан чаккхе муха хир йу, хIунда аьлча суна дуккха а материалаш 
оьшура. «Къонахалла» дийцарх «Маршонан цIарах» повесть хилира. Иза 
1960 шарахь «Орга» журналан 3-4 номершкахь зорбатуьйхира. Жимма 
хийцамаш а бина, I963 шарахь арайаьллачу сайн «Лаьмнашкахь серло» 
книги йукъа а йахийтира ас иза. ТIаккха сайн карахь йолчу материалийн 
бух тIехь трилогин хьалхарчу книгин къаьст-къаьстина кортош йазбан 
вуьйлира со. Вовшашца зIе йоцуш болу уьш зорбатуьйхира «Орга» 
журналан 1964-чу шеран №I,3 а, I965 шеран №2 а номершкахь. Керла 
йазбина кортош «Маршонан цIарах» повестах дIа а тоьхна, изза цIе а 
йолуш, 1968 шарахь книга арайаьккхира. И книга ас дагалаьцначу трилогин 
хьалхарчуй, кхоалгIачуй книгин контура йара. Оцу шинна йуккъехь хила 
йезара I877 шарахь Нохчийчохь хиллачу гIаттамах  шолагIа книга. Цунах  
ас цхьа могIа а ца йазбинера. 

– ХIун бахьанаш дара хьуна новкъарлойеш, Абузар, ахь болийна 
болх чекхбаккха? 

– Оцу хенахь ас бийриг Iаламат хала болх бара. ХIетахь нохчийн истори 
кIорггера теллина, йазбина цхьа а болх бацара, йа иза талла а, йазбан а 
цхьа а Iилманча а вацара. ХIетахь исторически Iилманан кандидаташ хила 
диссертаци йазйеш болчара толлурш историн 1905-1907, 1917-1920 шераш 
а, Советан зама а йара. Нохчийн халкъан историна кхин а кIорге гIорта ца 
лаьара цхьанне а. Нохч-ГIалгIайн Iилманан-талламан институт а хIетта 
кхоллайеллера, цуьнан библиотекехь атталла и ас гулйина литература а 
йацара. Историн материалаш айсса гулйан а, талла а, церан нийса маьIна а, 
жамIаш дан а, тIаккха исбаьхьаллин произведенеш йазйан а дезара сан. И 
сайн книгаш тIехь ас йазйеш дерг документальни бух болуш исторически 
бакъдерг хила а, дуьненан йукъарчу историца зIе йолуш а, нийса догIуш 
хила а, советски исторически Iилманан а, идеологин а мIара таса бахьана 
доцуш хила а дезара. ХIетахь республикехь вацара со дагавала а, гIо деха 
а нохчийн халкъан истори хууш цхьа а стаг. Ткъа сан хьекъал, кхетам, 
хаарш, Iилманехь а, литературехь а зеделларш кIезиг дара. Хала а, чолхе 
а, жоьпаллин а некъ бара ас схьалаьцнарг. Ас иттаннаш шерашкахь 
синтем боцуш хьоьгу къа эрна диса а тарлора, хIунда аьлча и трилоги 

дуьненан литературин классически хазнийн (шедеврийн) могIаре хIотто 
мегар йолуш йазйича а, Iедало иза зорбанехь арайалийтаре догдохуьйлаш 
Iаламат кIезиг йара. Амма сан вухаволийла дацара. И ойла а, Iалашо а сан 
цIийх а, тIамарх а йоьллера со кхиазхо волчу хенахь дуьйна. 

– Абузар, ондда бух болуш хаарш ца хилча, ахь йазйина 
произведенеш йазйан хала хир дара, йа йазлур йац. Суна хаьа, ахь 
Москварчу Лаккхарчу литературни курсашкахь дешний. Муха, хIун 
гIо хилира хьуна цигахь дешарх? 

– 1967 шарахь суна дагадеара СССР-н йаздархойн Союзехь йолчу шина 
шеран Лаккхарчу курсашка деша ваха. Москвахь 1967-1969 шерашкахь 
дийшира ас. Тайп-тайпанчу къаьмнех 35 йаздархо вара тхо курсашкахь. 
Соьца герггара уьйраш йолуш бара абазо Тхайцухов Бимурза, хIири Кадзот 
Ахшар, даргинец Расулов Мохьмад-Расул, гуьржи Джалагони Нодари, 
казах Сатаев Амонтай, гIиргIазо Милшов Таш а. Занятеш чекхйевлча а, 
мукъачу деношкахь а Ленински библиотекехь а, Пачхьалкхан центральни 
тIеман-исторически архивехь а трилогина материалаш гулйора ас, 
буьйсана, тIаьххьалц, сайн книгина тIехь болх бора. Библиотекера нохчех 
йаздина цхьа  а книга ца йисира ас ца йоьшуш. Сайна оьшучийх цхьадерш 
схьайаздора,  йаккхийчу материалийн копеш йохуьйтура. Харжйаран 
агIор суна хир ду моьттинчул а тIех хала хилира суна и ши шо. Сан 150 
сом стипендих сан каракхочург (налог сацийча), 134 сом дара. Цуьнца 
Москвахь со а, цIера доьзал а кхаба дезара сан. Москва деша ваха суна 
дагадеача, ахчанца йолчу агIонна сан ерриг дегайовхо керла книга 
арахецарх йоьзна йара.

– Абузар, оцу хенахь ахь йазйина произведенеш йешархошка 
дIакхачор муха нислора?

– Трилогин хьалхарчу книгин кийча долу дакъош «Маршонан цIарах» 
повестах дIатоьхна, царах цхьа книга а йина, 1967 шарахь издательстве 
дIайелира ас. Изательство шен 1968 шеран плана йукъа а йахийтинера 
иза, амма соьца (барт) договор а ца хIоттадора, йа книга арахеца кечйеш, 
цунна тIехь болх а ца болабора. Долуш дерг ма-дарра дуьйцуш сан 
шеца къамел хиллачул тIаьхьа Боков Хьаьжбекаран (КПСС-н обкоман 
идеологехула секретарь) гIоьнца 1968 шарахь арайелира «Маршонан 
цIарах» – роман. Цунах суна хилларг дукха ахча-м дацара, делахь а сан 
боцчу аьттоне хьаьжча, цунах доккха гIо хилира тхан доьзална. ХIаъ, 
хала ши шо дара уьш суна а, доьзална а. Делахь а, и ши шо ас Москвахь 
ца даьккхинехь, «Йеха буьйсанаш», «Лаьмнашкахь ткъес» романаш а, 
«Хронология истории Чечено-Ингушетии» ас йазйина хир йацара.

– Абузар, ахь дукха болх бина Мескитарчу школехь. Хьо 
директор волу школа кIоштахь, республикехь а дикачарех йара. 
Хьан болх билгалбаьккхина, хьуна совгIаташ дина Нохч-ГIалгIайн 
республикин, РСФСР-н, СССР-н Дешаран министерствон куьйгалло. 
ХIун дагалецамаш бисна хьан оцу хенах?

– Москвара цIавирзича, йуха школе балха ваха лаам бацара сан, ца ваха 
цхьацца бахьнаш а Iитаделла. Школан болх боцург суна безаш кхин болх 

бацара. Школа а, литература а. Оцу шина балхахь аьтто хуьлура адамашна 
дуьненан хаарш дала, дуьненахь даха Iамо, адамалла, оьздангалла йолуш 
кхеташ-кхио. И ший а болх цIена болу дела безара суна. Амма суна йезарг  
заманах йоьзна школа йацара. Кхузахь со сайн лаамехь вацара, сайн 
ойланаш, сатийсамаш, дуьнене сайн хьежамаш дIабала. Делахь а, къар 
ца луш, школехь ас дуккха а хIуманаш йукъадаладора программашца 
доцурш. Исторически кружокехь берашна нохчийн халкъан истори 
йовзуьйтура, литературни кружокехь-нохчийн матте, литературе а безам 
кхуллура. Берийн исбаьхьаллин самодеятельностехь нохчийн къоман 
хелхарш, иллеш, эшарш Iамайора. Дайн гIиллакхаш, оьздангалла, 
майралла, доьналла довзуьйтура. Краеведчески (мохкбовзийтаран) музей 
а йинера школехь. Кхузахь берашна гора нохчийн къоман истори. Цхьана 
шарахь сайн кхочуш ца хилла ойланаш тIедогIучу шарахь кхочушхиларе 
сатуьйсуш, болх бора. Тхайн йуьртарчу кегийрхойх йуьртана, махкана, 
халкъана а пайде нах хиларе сатуьйсуш, вовшахтухуш бара и болх ас а, 
хьехархоша а. Со директор волуш оцу школера арахецначу дешархойх 150 
ВУЗ чекхйаьккхира, 200 гергга дешархоша - техникумаш, училищаш а. 
Царна йукъахь бара хьехархой, лоьраш, йуристаш, эпсарш, инженераш, 
журналисташ, йаздархой, йуьртабахаман говзанчаш, культурин, партийно-
советски а белхалой а. Школехь кхочушдан сайн ницкъ цакхаьчнарг 
книгашца халкъе, къоначу тIаьхьене дIакхачо гIертара со. Ткъе исс шарахь 
школан директор болх бира ас. 

– Абузар, халачу хьелашкахь дIаболийна ахь ишколехь болх. 
Нохчийн халкъ шен Даймахка цIа доьрзу мур бу иза. Кхетош-
кхиорехь хIун халонаш хаалора хьуна? Тахана а ишколашкахь 
цхьацца халонаш йолу дела хоьтту ас.  

– Казахстанера, ГIиргIазойн махкара а халкъ цIа дирзинчу муьрехь 
хала хьелаш дара ишколашкахь. Ишколашна гIишлош ца тоьара. Масала, 
Нажин-йуьртан кIоштахь дукхахйолу ишколаш нехан хIусамашка 
дIатарйинера. Нохчийн меттан учебникаш, программаш, хьехархошна, 
дешархошна, дай-наношна гIоьналлина педагогически литература йацара. 
Казахстанехь, ГIиргIазойн махкахь а оьрсийн, казахийн, гIиргIазойн, 
узбекийн а ишколашкахь дешначу берийн хаарш тайп-тайпана дара. 
Дукхахболчу лакхарчу классийн дешархошна оьрсийн, нохчийн а 
меттанашкахь деша а, йаздан а ца хьаьра. Оцу халонах кIелхьарадовла 
уггар атта некъ карийра республикан куьйгаллина: нохчийн, гIалгIайн а 
берашна хьалхарчу классашкара хьала оьрсийн маттахь хьеха. ТIаккха ца 
оьшура учебникийн, программийн, гIоьналлин литературин а гIайгIа бан. 
Уьш йерриг а Москвахь оьрсийн ишколашна арахоьцуш йара, хьехархошна, 
дешархошна, дай-наношна а. Амма и учебникаш, программаш а оьрсийн 
ишколашна, оьрсийн берашна хала йу бохуш, хаддаза аьрзнаш дара 
центральни газетийн, журналийн а агIонаш тIехь, хьехархоша, дай-наноша 
а йаздина. ХIетте а, оццу учебникашца, программашца ишколашкахь деша 
охьаховшира нохчийн, гIалгIайн а бераш. Лакхахь ма-аллара, гIиргIазойн, 
казахийн, узбекийн а ишколашкахь дешначу нохчийн, гIалгIайн а 

дукхахдолчу берашна оьрсийн мотт ца хаьара. Оьрсийн маттахь цхьа дош 
а ца хаьара хьалхарчу классашка деша догIучу берашна. 

Ткъа ишколехь коьрта гIирс мотт ма бу. Оьрсийн мотт ца хиъча, оцу 
маттахь йазйина математика, физика, хими, истори, географи, биологи, 
кхийолу предметаш а Iемар ма йац. Цундела ишколаша арахоьцучу 
нохчийн берех лаххара а 90% программаша билгалдина хаарш доцуш 
дуьсура. Нохч-ГIалгIайн республикерчу ишколашкахь йукъадалийнарг 
пачхьалкхерчу кхечу къаьмнийн ишколашкахь даржо гIоьртира Москва. 
Оцу хьокъехь республикин серлонан министро Умаров Мухьарис 
цхьамогIа статьяш йазйира «Учительскайа газета», «Народное 
образование», «Русский язык в национальной школе» журналашна а 
тIехь. Амма РСФСР-н дуккха а автономни республикаша тIе ца лецира 
и дIадолор. Нохч-ГIалгIайн ишколашкахь хьалхарчу классашкара хьала 
оьрсийн маттахь хьехар цхьаьнадогIура партин, пачхьалкхан политикица 
а, идеологица а. ХIетахь дIакхайкхош дара: вайн пачхьалкхехь кхуллуш 
йерг советски йукъаралла йу, къаьмнийн башхаллаш дIайаха йеза, къона 
тIаьхье коммунистически дог-ойланехь кхио йеза, кегий къаьмнаш, церан 
меттанаш а заманан йохалла дIадевр ду, царах цхьа мотт, цхьа культура а 
йолуш советски цхьа къам кхоллалур ду, оцу къоман йукъара мотт «хаза, 
хьоле, нуьцкъала, сийлахь-боккха оьрсийн мотт хир бу, ткъа тахана и 
Пушкинан, Толстойн, Ленинан а ненан мотт хилла дIахIотта беза», - бохуш. 
Оцу политикин, идеологин а генна лаьцна Iалашо йара: къаьмнийн мотт, 
истори, культура, ламасташ, гIиллакхаш а дайина, дIадахар, къаьмнех 
манкурташ бар. Оцу политиках дика кхетара нохчийн дуккха а хьехархой, 
амма цхьа а вист ца хуьлура. Цхьаболчеран бала бацара нохчийн къоман 
исторически кхолламан, шайн къоман мотт, истори, культура, ламасташ, 
гIиллакхаш а тIепаза дайча а. Шайн даржаш шайгахь ларделчхьана, 
шайн гайш дуьзчхьана, шаьш санна и шайн бераш а, токхе даьхчхьана. 
И гIуллакх ца товш болу цхьаберш бистхила кхоьрура, цакхоьручийн и 
шайгара бала кIорггера балхо ницкъ бацара.

– Хьуо директор волчу школехь хIун дан ницкъ кхечира хьан 
оцу Iилманан бухбоцчу гIуллакхна дуьхьал? Хьайн исбаьхьаллин 
произведенешкахь, ишколехь кхетош-кхиоран болх дIабахьарехь а 
керланиг хIун дара хьан? 

– Массо а ишколашкахь Iадат хилла лелара зудаберашка коьртахь 
йовлакхаш цалеладайтар. Уьш леладойтура ас, лело луучаьрга. 
Дешархошна оьрсийн мотт Iамийта а, шарбалийта а Iалашо йолуш 
цара нохчийн хьехархошца нохчийн мотт бийцар ца магадора. Йерриг 
ишколашкахь дешархошна тIедожийнера хьехархочун цIарца цуьнан 
ден цIе йаккхар. Тхан ишколехь хьехархой-м хьовха, директор волчу сан 
цIе а ца йоккхура ден цIарца. Дуккхамма а сан цIе йаьккхина ца Iаш, сох 
«ваша» олура. КIоштахь дешархойн исбаьхьаллин самодеятельностийн 
коллективийн хьовсарш хуьлуш. Кхечу ишколийн коллективийн 
репертуарехь нохчийн маттахь цхьа илли йа цхьа стихотворени, важа 
йерриг а номерш оьрсийн маттахь хуьлура, ткъа тхан дешархойн нисса 

йуханехьа. Тхан ишколехь хаддаза болх беш историко-краеведчески 
музей, исторически, литературни а кружокаш йара. Оцу кружокашкахь 
ас дешархошна нохчийн халкъан истори а йовзуьйтура, литературе безам 
болчарна дийцарш, стихаш йазйан а хьоьхура. Оцу кружокехь дуьххьара 
хьалхара гIулчаш йехира I.Шайхиевс, Хь.Сайдуллаевс, В.Тутуевс а. 

– Вайниг санна йолчу кхечу къаьмнийн Автономни 
республикашкахь муха дIахIоттийнера къам кхетош-кхиор? 

– Къаьмнийн кхечу республикашкахь муха, хIун дара ца хаьа суна, 
амма оццу хенахь республикехь йукъайаьккхинера нохчийн, гIалгIайн 
меттанашкахь арадовлу газеташ оьшуш дац, уьш дIакъовла деза, – бохуш, 
официальни агитаци. Нохчийн школашкахь хьалхарчу классашкара 
хьала дешархошна оьрсийн маттахь хьехаро церан хааршна а, кхетош-
кхиорна а йеш йолу новкъарло гушволчу ас цунах йоккха статья йазйира. 
Амма, цунна тIехь болх чекх а баьккхина, иза газете дIайала со кхиале, 
Грознехь, республикин пионерийн Дворецехь халкъан дешаран хьокъехь 
цхьа конференци хилира. Иза 1964 йа 1965 шарахь дара, дицделла 
суна. КПСС-н обкоман хьалхара секретарь Титов волу хан йу иза. 
Конференцехь дакъалоцуш бара обкоман берриг секретараш, дакъойн 
доладархой а, йерриг провительство а, халкъан дешаран куьйгалхой а, 
йаздархой, Iилманчаш а. 

Трибуни тIе хьалаваьллачу ас оцу сайн статьян коьрта тезисаш 
дIайийцира. Дуьненан Iилмано теллина, бIешерийн дохалла зеделла, 
чIагIделла а ду: бераш йуьхьанцарчу классашкахь церан ненан маттахь 
Iамо дезаш хилар. Кхечу меттанашкахь уьш Iамо гIертар церан 
хьекъална, кхетамна, могашаллина а зуламе хилар чIагIдо педагогикин, 
психологин а Iилманчаша. Оьрсийн школашкахь, оьрсийн берашна 
шайн ненан маттахь хьоьхуш йолу учебникаш, программаш а царна хала 
а, чолхе а йу, бохуш, дуккха а аьрзанаш ду газеташна, журналашна тIехь 
Москва чохь бехачу хьехархойн, дай-нанойн, Iилманчийн а. ХIетте а, 
оццу учебникашца, программашца деша хьийзадо нохчийн, гIалгIайн 
а бераш. Цундела царах лаххара а 90% дешархой цхьа а тайпа хаарш 
доцуш арахоьцу школашкара, иза цкъа а нислур доцуш доккха зулам 
ду оцу берашна а, дерриг къомана а. Шайн ненан мотт хьалха Iамо беза 
берашна, хIунда аьлча цара йеш йолу ойла ненан маттахь йолу дела. 
Ненан мотт хьалха Iемича бен кхидолу меттанаш Iемар дац царна. 
Цундела, школашкахь I-чу классашкахь дерриг дешар ненан маттахь хила 
деза, оьрсийн мотт предмет санна а болуш. ТIаккха, V-Х классашкахь 
йерриг предметаш оьрсийн маттахь а йолуш, ненан мотт предмет санна 
хила беза. Нагахь иза дан ца тарлахь, нохчийн къоман башхалла тидаме 
а оьцуш, I-чу классашна шатайпа учебникаш, программаш, дешнийн, 
орфографически, фразеологически, кхийолу словараш, дешархошна, 
хьехархошна, дай-наношна гIоьнна литература а хила йеза. Сийлахь-
боккха оьрсийн мотт, садаIа хIаваъ, мала хи санна, оьшу пачхьалкхехь 
дехачу къаьмнашна, амма уггар хьалха царна оьшург ненан мотт бу. 
Ненан мотт дIабаьлча, къоман истори, культура, ламасташ, гIиллакхаш, 



22

Орга - 2023 (3)
дIадевр ду, доцца аьлча, къам ша а дIадер ду. Цундела беза нохчийн мотт 
Iамо, кхио, ларбан а, и. дI. кх. а. 

Сол хьалха трибуни тIе ваьллачу Ошаев Халида къамел дира, халкъера 
сагIина ахча а гулдина, Шерипов Асланбекана хIоллам хIотто беза аьлла. 
Титовс, гIеххьачул човхош, йукъах а ваьккхина, охьавоссийра иза. Титовна 
чIогIа ца товра сан къамел. Хьаьжа йуккъе шад хIоттийна, цхьа гома соьга 
хьоьжура иза, ас къамел деш. ХIун дара а хаац, амма чекхваллалц со къамел 
дан витира. Суна тIаьххье трибуни тIе хьалаваьллачу Хьехархойн говзалла 
лакхайаккхаран институтан директоро (Р.Л.) даррехь со националист ву, 
элира. ШолгIа къамел динчу цхьана шелахочо (Районо-н заведующи йа 
школан директор вара а хаац, хьаьрса месаш а йолуш, шовзткъа шо хенара 
стаг вара иза), нохчийн мотт дIабаьлча, шен книгаш йеша нах боцуш 
висарна кхоьру Айдамиров, цундела ву иза нохчийн меттан бала кхаьчна 
лелаш, элира. Цул тIаьхьа, цхьа жимма хан йаьлча, тхан школе автобусахь 
комисси йеара, берхIитта стагах вовшахкхетта. 

Iуьйранна, хьалхара урок йолалуш, схьакхаьчна уьш, сарралц 
хьехархойн урокашка ихира. Цхьаболчара сан болх теллира. Суьйранна, 
хьехархойн кхеташо йолайалале, сайн кабинетахь серлонан министран 
хьалхарчу заместительца П.С.Скородумовца шецца къамел дира ас. 

– Шу догIур дуйла а, хIунда догIу а хьалххе дуьйна суна хууш дара. 
Ас конференцехь дина къамел бахьана долуш, суна цхьа хIуьттаре йан 
гIерташ, лела шу. ХIара школа республикехь уггар тоьллачех цхьаъ йу, 
амма ледарлонаш Iаламат дукха йу. Аш болх муха бо а хаьа суна. Аш сан 
кхачамбацарш кхийкхаде, со ца кхоош, суна таIзар а де, амма шун балха 
тIехь долу кхачамбацарш ас центральни зорбанехула йерриг пачхьалкхехь 
дIа а кхайкхор ду. Хьовсур вай, толам хьаьнгахь буьсу! Комиссин 
талламан жамIаш министерствон коллегехь дийцаре дира, со цига дIа а 
ца кхойкхуш. Тхан школан белхан дика маххадийра. Амма хIетахь дуьйна 
хаддаза, аьтто баьл-баьллачохь суна Iиттарш йан йолийра, балхах сан 
догдаккха гIерташ… 

– Абузар, ахь кхиамца болх бина школехь, йешархоша хастаме 
дош олу хьан произведенех, хьан сий-ларам бо халкъо. Кхоллараллин 
лакхенашка дуккха а къахьегча кхаьчна хьо, халкъан дуьхьа хьаннал 
къахьегна. Ахь бакъдерг, харцдерг а къасто бакъо хьайн дахарца 
йаьккхина. Цундела хьоьга хатта лаьара суна: хьуна хетарехь, маца 
дуьйна хийцайелла нохчийн амал? 

– Доьзалехь бераш кхетош-кхиор Iаламат хала а, чолхе а гIуллакх 
ду. Цунах дуккха а йаздина дуьненарчу гIарабевллачу хьекъалчаша, 
Iилманчаша, хьехархоша, лоьраша… 

Амма цхьанне а ца карийра массарна а лело мегаш цхьа дарба. 
ХIунда аьлча дуьненарчу хIора къоман шен амалш, гIиллакхаш, Iадаташ, 
исторически кхиаран тIегIанаш, географически хьелаш, дин, пачхьалкхан 
Iедалш ду. Цул сов, хIора доьзал шатайпа дуьне ду, оцу доьзалерчу адамийн 
а гIиллакхаш, амалш, хьекъалш, кхетам а цхьатера ца хуьлуш. Шен оьзда 
гIиллакхаш, Iадаташ долуш, бусалба дин тIеэцначул тIаьхьа цо гойтучу 

некъа тIехь нисдала а гIерташ, догцIена, къинхетаме эзарнаш шерашкахь 
схьадеана нохчийн къам. Амма кхузткъалгIа шераш чекхдевлча суна 
зиэделира, нохчийн къоман психологи хийцалуш. БIешерийн дохалла, мел 
йаккхий халонаш, баланаш тIехIиттарх собарх, гIиллакхах, оьздангаллах, 
къинхетамах ца доьхна иза, хIинца машаречу, токхечу заманахь оцу шайн 
дикачу амалех кIез-кIезиг хедаш, дIахада дуьйлира. Далла гIуллакхдечарна 
йукъахь а Делах кхоьрурш кIезиг гора. Йахь-йуьхь, эхь-бехк, хьарам-
хьанал, къинхетам бохург хIун ду ца хаа буьйлира. Муьлххачу а некъашца 
дуьненан хьолана тIаьхьабуьйлура. Сутаралла, къизалла хаалора 
лелош. Уьш дерриг а тергаллора нохчийн къоман массо а йукъараллин 
тIегIанашкахь. Колхозникана, белхалочунна тIера хьала, кхоллараллин 
интеллигенцина, партийно-советски куьйгалхошна тIе кхаччалц. Нисса 
аьлча, оцу тIаьхьарчу шина тобанна йукъахь алсам бара оьздангаллах 
боьхнарш. Доьхнера ловзаран, синкъераман, белхийн хьалхалера куц, кеп, 
оьздангалла а. Царах ас йаздина сайн «Тхайн эвлахь», «Жерочун дийцар» 
повесташкахь. Кхузаманахьлерчу ловзаро, синкъерамо хIумма а диканиг, 
оьзданиг ца Iамадо кегийрхошна, мелхо а шайгахь долчух бохабо. Къомо 
ша лардан а, лара а, лело а деза шен гIиллакхаш, нагахь шена къам хилла 
хIокху дуьненахь даха лаахь. 

– Абузар, хьан книгаш йешначарна хьан дахарх дерг кIезиг 
девза йа довззане а ца девза, цундела ду сан хаттарш хьан дахарх, 
кхоллараллах мелла а алсам хаа Iалашо йолуш хIиттийна. Хьан 
къоналла мичхьа, муха дIайахара? ХIун ойланаш, сатийсамаш бара 
хьан оцу хенахь? ХIун бахьанаш дара хьан иштта ойланаш хиларан? 

– Ас хьалха ма-аллара, жима волуш со воккха романтик вара. Сайна 
хуучу туьйранийн, йешначу книгийн а турпалхойх тарвала, халкъ, 
гIийланаш, мисканаш бохамех кIелхьарабохуш, даккхий хьуьнарш 
сайгара гайта сатуьйсура. ТIаккха, воккха мел хуьлу, со кхета вуьйлира, 
оцу «хьуьнаршна» суна хьекъал, кхетам, хаарш дезаш хиларх. Цундела, 
цкъачунна и «турпале хьуьнарш» тIаьхьалонна дIа а теттина, хьехархо 
хила сацам бира ас. Газетехь хаам бара: ворхI класс чекхъйаьккхина, 
йалхитта шо кхаьчна бераш Буйнакскерчу хьехархойн техникуме деша 
дIаоьцу аьлла. ВорхI класс чекхъйаьккхинера ас, амма сан йалхитта шо 
ца кхаьчнера. Тешаллина тIехь со вина хан нисса йазйинера – I929 шо. 
Суна ши шо тIеоьшура. Цундела, тIаьххьара ши терахь дIа а дайъина, 
I927 шарахь вина аьлла, тодира ас. Сан а, сан хенарчу эзарнаш нохчийн 
берийн а сатийсамаш кхочуш ца хилира, халкъ махках даьккхича. ТIаьхьа 
«Бералла» цIе йолчу сайн стихотворенехь, и йукъахбисина сатийсамаш 
дагалоьцуш, ас йаздира: 

		  Дагаоьху бералла        
		  Самукъане, ирсе
		  йуьртарчу школера
		  Чекхдовлу денош,
		  Лаккхара Iилманаш

		  Iамо сатийсар,
		  Къестадар дахарехь
		  Дан лиъна некъаш… 
Махках даьхначу хьалхарчу шерашкахь дешар хьехочохь дацара тхо. 

Мацалла тхаьш ца дала а, тхайл баккхийнаш, кегийнаш ца балийта гIерташ 
а, белхаш бора оха. Ткъа и хьалхара диъ-пхи шо дIадаьлча, йаа сискал 
тарйелча, школе деша доьлху хенаш дIайевлира тхан. Бакъдерг аьлча, 
нохчийн берийн дешарца бала болуш а дацара Iедал. Йа нохчийн халкъан 
кхолламан бала болуш а. И халкъ цхьана дийнахь делла дIадаьлча, хазахета 
бен, халахетар долуш а. Iедало халкъ законал арахьа хIоттийнера. Кхечу 
къомах болчу наха нохчо сийсазварх а, цунна тоьхча а, иза вийча а, Iедало 
жоьпе ца озавора. Нохчаша вовшашлахь стаг вийча а, вовшашна хIуъа 
зулам дича, и тергал ца деш, дуьтура. Цара пачхьалкхана, кхечу къомах 
болчу нахана зулам ца дичхьана, шаьш тIечIагIбинчу, цигара дIасабовлар 
дихкинчу кIоштара дIаса ца бевлчхьана. Нохчо, нохчийн халкъ боху 
дешнаш дIадаьхнера зорбанера. Нохчийн мехкан цIе дIайаьккхинера 
дуьненан карти тIера. Иза, борц санна, даржийнера Казахстанан шуьйрачу 
аренашкахь а, ГIиргIазойн мехкан лаьмнашкахь, тогIешкахь а. Оцу 
хьелашкахь цхьана бIе шарахь диснехь, бовр бара нохчийн къоман мотт 
а, истори а, культура а, эзарнаш шерашкахь цо лардина оцу къоман оьзда 
гIиллакхаш а, ламасташ а. Нохчийн къам дIадер дара дуьненан исторера. 
ХIетахь, со жима велахь а, цунах кхеттера со. Оцу махкахь кхечу къомах 
болчу нахаца дош-дашера даьлча, барт ийгIича, нохчочунна «фашист», 
«изменник», «бандит», «предатель Родины», – олий, тIехтохам бора. Оцу 
сийсазаллех нохчо ларван цуьнгахьа закон дацара. Ша сийсазвинчунна 
тоьхча, бехкевоцу нохчо жоьпе озавора, цунна таIзар дора, хан а тухий, 
лагершка дIахьажавора. Оцу хьелаша уггар къинхетамечу нохчочун 
даг чу къизалла йоссайора, бекхаме кхойкхура. Шен оьмарехь цкъа а 
хьарамчу рицкъина тIе куьг ца кховдийна, йа кховдо ойла а йоцу стаг, 
хIоьттинчу мацалло къолана тIетоттура. Ша а, шен доьзал а мацалла ца 
балийта цо къоладора. Мацалло а, къелло а, тIехь латточу харцонаша 
а дегнаш дардора, йахьах а, оьздангаллах а бохабора. ГIиргIазе веача, 
наха суна дуьйцура Джалал-Абадски а, Ошски а областашка балийначу 
нохчийн 1944-1945 шерашкахь хилла ирча хьал. Мацалла беллера дийнна 
доьзалш. Белларш дIабохка ницкъ ца кхочура догIмашкахь гIора доцчу 
дийначийн а. Беллачийн декъашна уллехь Iохкура дийнабиснарш, шайн 
догIмийн доладан ницкъ боцуш. Мацалла ца бала къоладан бахана нах 
къизачу акхараллийца байина меттигаш дукха йара. 

Уьш дерриг а, цкъа а дицлур а доцуш, даг чу дийшинера суна. ХIинца 
со бераллахьлера романтик вацара. Ас боккъал а чIагIо йира уьш дерриг 
дIайаздан, сайн къомана тIехь латточу харцонна дуьхьал гIатта, цуьнан 
бакъонашкахьа къийса, цунна тIе кхоьллина харц а, боьха а эладиттанаш 
Iорадаха, бакъдерг дуьненна а довзийта. Иза романтика йацара, ткъа цIена 
утопи йара. Сатийсамаш. Оцу хьелашкахь кхочушхирбоцу. ХIетахь Сталин 

дийна вара. Бакъдерг аьлларг тIепаза войура. Уггар коьрта – и сайн лаам, 
сатийсамаш а кхочушбан соьгахь хьекъал, кхетам, хаарш а дацара. Амма 
хенан йохалла уьш хиларе сатийсира ас. Оцу Iалашонца деша ваха сацам 
бира ас. Цкъа хьалха итт класс, тIаккха институт чекхйаккха. Райцентрехь 
йолчу йуккъерчу школан директоре заявлени делира ас, бархIалгIачу 
классе деша дIаэцахьара аьлла. Амма сан ворхI класс чекхйаьккхина 
тоьшалла дацара. Иза, тхо кхелхина ГIансолчу доьлхуш, Мескитахь 
(цIахь) диснера. Со школе дIа-м муххале а ца ийцира, мухха делахь а, оцу 
школехь доьшуш волу масех нохчийн кIант а дIаваьккхира. 

Амма со сайн сацамна тIера вуха ца волура. ХIетахь ткъоалгIа шо долу 
со, школан директоре дехар а дина, йуьртарчу оьрсийн школе ворхIалгIачу 
классе деша вахара. Кхойтта-дейтта шераш долчу берашна йуккъе. 

Иза 1949 шарахь дара. Школе деша воьдучу хенахь аренан бригадехь 
учетчик вара со. Болх буьтийла а йацара, деша а дезара. Делккъалц 
школе деша воьдура со, ткъа делкъал тIаьхьа, сайн сажа ги а йуллий, 
кхаш тIе. Мукъа хан нисйелча йеша масех учебник а хьора сайца. 
Физика, математика, хими а предметаш ца Iемира суна. Ас берриг тидам 
тIебахийтинарш а, суна дукхайезаш предметаш йара литература, истори, 
географи а. Оьрсийн мотт ледара хаьара суна, ткъа грамматика хаъане а 
ца хаьара. Къаьсттана суна хало йинера кхечу мехкашкарчу къаьмнийн 
меттанашкарчу тIеэцначу дешнаша. Церан маьIнех со кхетор доьхуш, ас 
дукха хеттарш дора тхайна оьрсийн мотт, литература а хьоьхучу школан 
директоре Марковга. Сайл пхи-йалх шо кегийчу берашна йукъа со деша а, 
кхета веанийла хуучу Марковс, ца кIордош, жоьпаш лора сан хаттаршна, 
кхечарначул тIех суна тIе тидам а бохуьйтура. Эххар а цо суна «Словарь 
иностранных языков» книга а йелира. Литературе сан боккха безам хилар 
хууш, ас ворхI класс чекхйаьккхича, 1950 шеран эсаран беттан, школан 
библиотекарь хIоттийра цо. Оцу чохь ткъех книга бен йацара. Амма 
директоро, дукхахдерг сан дуьхьа, дукха литература ийцира библиотекана. 
Ас аннех терхеш йеш, дIатарйира уьш. Ас и болх бира, I95I шеран бекарг 
бутт чекхбаллалц. Доцца аьлча, I949 шарахь сайн дахаран Iалашо а, хала 
некъ къастийра ас. Оцу новкъа дIавахча, суо мича кхочур ву-м ца хаьара 
суна… 

– Абузар, хьайн дагна ницкъбеш гулйеллачу харцонех, къизаллах 
паргIат муха волура хьо? И зама лара мегар дуй хьан кхоллараллин 
йуьхь?

– Нохчийн халкъанна тIехь латточу харцонна дуьхьал къийса, 
исторически бакъдерг дийца айса йина чIагIо кхочушйан гIерташ, оццу 
хенахь сайна ма-хаьъа, сайн ницкъ ма-кхоччу, амма доггах а дукха 
къахьоьгура ас. Казахстанехь айса даьккхинчу деа шарахь цкъа а, цхьа а 
книга бIаьрга ца гинера суна. Тхан поселкехь цхьанхьа библиотека хилла-м 
хир йара, амма книгаш дагайогIучохь дацара тхан хьелаш. Успеновскехь 
ларамза йуьртан библиотеке нисвелира со. Цкъа оцу чуьра, тIаккха со 
школан библиотекехь балхахь волуш, цига йогIу книгаш йийшира ас. 
Книгашкахь, газеташкахь а нохчийн халкъах лаьцна дош лоьхура ас, амма 

иза суна ца карадора цхьанхьа а. Дуьххьара суна и дош карийра йуьртарчу 
школехь завуч, историк а волчу цхьана гIезалочуьнгахь. Цуьнгахь йара 
1948 шарахь Москвахь арайаьлла С.С.Дмитриевн «Хрестоматия по 
истории СССР» кхоалгIа том. Оцу книги тIехь дара 1865 шарахь нохчий 
Турце кхалхорах лаьцна «Записка генерала Карцова по «чеченскому 
вопросу» документ. Цигахь гайтинера и документ, Ростовхь арайаьллачу 
Г.А.Дзагуровн «Переселение горцев в Турцию» цIе йолчу документийн 
гуларера схьаэцна аьлла. Нохчийн истори талла волалуш, дуьххьара 
сан карадеана исторически документ дара иза. И книга, ас йехча, суна 
йелира оцу гIезалочо. Йуьртарчу библиотекашкара книгаш йешна ваьлча, 
райцентран библиотекашкара книгаш йеша волавелира со. Къаьсттина 
дика книгаш йара партин райкоман библиотекехь. Оцу чохь советски 
заманахь дуьххьара арахецна «Большая советская энциклопедия» йерриг 
томаш карийра суна. 30-чу тома йукъара «Кавказская война», «Чеченская 
автономная область», «Чеченцы», «Чеченский язык», «Шамиль» статьяш 
леррина йийшира ас. Оцу чохь карийра М.Д.Багировн «К вопросу о 
характере движении мюридизма и Шамиля» статья («Большевик», 1950 
шо, №13, мангалан бутт), 1949 шарахь Тбилисехь арайаьлла гуьржийн 
йаздархочун А.Казбегин произведенийн ши том а йийшира ас. Москвахь 
арадолуш «Вопросы истории» журнал хилар хиъча, цуьнан редакце 
ас кехат йаздира, кавказски тIамах, нохчийн халкъан историх дуьйцу 
журналаш делахь, уьш сайна дахкийтахьара, ас царах богIу мах а лур 
бара аьлла. Цигара (мах боцуш) суна даийтира мехала статьяш тIехь йолу 
журналаш. Цул тIаьхьа а дуккха а книгаш, журналаш, статьяш гулйира 
ас пачхьалкхан библиотекашкара, архивашкара. Бакъдерг а, харцдерг а 
вовшахкъасто гIерташ, дахаран Iалашо а йина, беш болх бара иза. 

– Абузар, муьлхачу йаздархочун кхолларалло тIеIаткъам а бина, 
йазйина ахь дуьххьарлера хьайн произведени? 

– Оццу шерашкахь исбаьхьаллин произведенеш йазйан а гIоьртира со. 
Суна тIеIаткъам бинарг гуьржийн сийлахь-воккха йаздархо Александр 
Казбеги вара. 1949 шарахь Тбилисехь оьрсийн маттахь шина томехь 
арайевлла цуьнан произведенеш йешча, айса хIун йаздан деза а, муха 
йаздан деза а хиира суна. 50-чу шерийн йуьххьехь «ЧIирхо» цIе йолу 
цхьа повесть йазйира ас, цхьа йоккха конторски книга йуьззина. ХIинца а 
Iуьллу иза архивехь. Амма и айса бинарг гIурт буйла хууш, цкъа а цунна 
тIе а ца хьаьжна со. 

– Абузар, хьайн исторически романашкахь (трилогехь) волчу 
коьртачу турпалхочун Iелин васт кхоллар муха нисделла хьан? 

– ГIиргIазехь долуш цхьана воккхачу стага нохчочо дийцира суна шена 
гиначу цхьана стеган тамашеначу кхолламах лаьцна. Паччахьан заманахь 
Iедална дуьхьал хиллачу гIаттамехь дакъалацарна бехке а вина, итт шо 
хан а тоьхна, Сибрех вахийтина хилла иза. Тоьхна хан чекхйаьлча а цIа 
ца воуьйтуш, маьршачу ссылкехь витина. 19I7 шарахь революци хилча, 
махках ваьккхинчул тIаьхьа ткъа шо даьлча, къанвелла, цIа веана иза. 
Лоцучу хенахь цIахь зуда а, жима ши кIант а дисина цуьнан. Оцу шен 

доьзалх хIун хилла хаъалц, ша цхьанне а ца вовзийта сацам бина цо. Ша 
гIалагIазкхи ву аьлла, буьйса йаккха сецначу хIусаман дега, къоначу стаге, 
хаьттина цо, мацах-цкъа хIокху йуьртахь цхьа доттагI вара шен, зуда а ши 
кIант а волуш, уьш болуш буй-те аьлла. ХIусаман дас аьлла, ахь вуьйцучу 
стеган шина кIантах цхьаъ ша ву, шайн да Сибрех доьза вайна, нана кхечу 
стагехь марехь йу. И шун нана ган лаьара шена аьлла, схьакхайкхийтича, 
цунна вевзина шен шина кIентан да. Хьаьжа тIехь туьро йинчу чевнан 
муо хилла цуьнан. Сибрехара цIа веанчу воккхачу стеган хьурматана кхаа 
дийнахь ловзар хIоттийна йуьрто. ХIокхуьн зуда йаханчу стага а, цигахь 
цо винчу кIанта а даьхний а дойуш. Марейаханчу шен зудчуьнца дерг 
нохчийн Iадатехь, шариIатехь а дIадерзийна цо, иза йаханчу стагехь а 
йуьтуш. Наха кхин зуда йалийна воккхачу стагана, амма оцу йуьртах дог а 
даьлла, воккха стаг и шен зуда а йитина, Сибреха, накъостий болчу вахана 
вогIу ша аьлла, дIавахана, вуха ца веана.

Оцу дийцаран бух тIехь «Къонахалла» цIе йолуш дийцар йаздира ас. 
ТIаьхьа оцу дийцарх «Маршонан цIарах» повесть йира ас. ТIаккха цуьнан 
бух тIехь кхоллайелира «Йеха буьйсанаш» роман. 

– Абузар, хьан доттагIаллаш хилла вайн къоман цIейаххана 
бевзачу йаздархошца. Муха, мичхьа вевзира хьуна нохчийн поэт 
Гадаев Мохьмад-Селахь? Йукъаметтигаш муха йара шун? Кхин 
хьаьнца зIе йара хьан оцу хенахь? 

– Нохчийн уггар дикачу нуьцкъалчу поэтех цхьаъ вара Чуьрча-Ирзера 
Гадаев Мохьмад-Селахь. Цуьнан стихаш йешнера ас, махках дахале. 
Амма суна иза цкъа а гина вацара, Ошехь вехаш ву бохуш, наха дуьйцу 
хазар бен. 1955 шарахь, аьхка, Ош-гIаларчу йуьртбахаман техникумехь 
йолчу пхийттабеттан бухгалтерийн курсашкахь заочно доьшуш волу со 
а, Сапаев Хасмохьмад а, экзаменаш дIайала цига вахара. Цхьана дийнахь, 
суьйранна, накъосташца цхьаьна парке вахара тхойша. Паркехь чайхана 
хьалха бай тIехь чай молуш масех нохчо вара. Тхоьца волчу цхьамма 
элира, цаьрца волу цхьаъ Гадаев Мохьмад-Селахь ву аьлла. Коьртан хье 
тIе хIотталц чоьш а доцуш, дукъ хьаьвзина мара а, даккхий мекхаш а 
долуш стаг вара иза. Царна хьокхамаш, чай, конфеташ а эцна тIе а дахана, 
хьал-де хаьттира оха. ТIаккха ас хаийтира сайна Гадаевца шецца къамел 
дан лаар. Иза соьца йуьстахвелира. Тхойшиннан цхьана эхасохьтехь 
литературах къамел хилира. И цхьаьнакхетар хиллачул тIаьхьа ас цуьнга 
кехаташ йаздора, цо наггахь жоп а доуьйтура. Ас цуьнга йаздора нохчийн 
халкъан историх а, кавказски ламаройн къоман маршонехьа боламах а 
сайна хетарш а, со ца кхетачу хаттарех а, айса литературехь дийриг а. 

1956 шарахь Алма-Атахь Казахстанан йаздархойн Союзехь нохчийн, 
гIалгIайн а йаздархойн секци йиллира, цигахь нохчийн маттахь 
«Къинхьегаман байракх» цIе йолуш газета арадаккха а долийра. Гадаев 
Алма-Ата балха дIавахара. Шен цхьана кехатехь цо соьга йаздора: «Хьан 
хьокъехь (хьан исторически белхан а, дийцарийн а хьокъехь), ас дуккханца 
а къамелаш дина. Кху некъехь цхьа прозан сборник йу вовшахйетташ. 
Хьан повесташ цу йукъайахийта дийцина ас. Гуттар чехка уьш соьга 

схьайахкийта авиапочтаца. Хьайн аьтту белахь, хьуо веача дикахо ду. 
Бацахь, харжаш ма йе». 

И кехат сайга кхаьчча, ас сихха «Къинхьегаман байракх» газете сайн 
«Къонахалла» дийцар а, «Суьртана хьалха», «Ненан мотт», «Лермонтовн 
безамна» стихаш йахьийтира. Царах а, ас историна тIехь бечу балхах а ши 
кехат йаздира цо соьга: 

«Халахеташ делахь а, сан аьтту бац хьуна дуьззина жоп дала. Цкъа-
делахь, со историк вац, шозлагIа – ма-оьшшу хан йац. ТIехдаьккхина 
цхьа хIума доцуш, ма-дарра боху ас: хьан кехаташа Iаламат доккха 
хазахетар деана суна. Хазахета, цхьана къоначу стага мукъане а шен 
хан Iилманна йойъуш. Ткъа вайн хилла а бац йа бан а бац Iилманца 
бала болу нах…»

Мохьмад-Селахь. 
1956 шо. ХIутосаран беттан 11 де.

– Хьан дуккха а болчу доттагIашлахь, Абузар, гуттар а, къастош, цIе 
йоккху Ахь Мамакаев Iаьрбин. Дийцахьа, Абузар, маца, муха нисделира 
шуьшиннан вовзар? 

– 1957 шеран бIаьстенан йуьххьехь Алма-Ата ваха дагадеара суна. Сайн 
дийцарх а, стихех хIун деш бу хьажа а, йаздархой бовза а. Оханан бутт 
чекхбала иттех де дисинчу хенахь Алма-Ата вахана со «Къинхьегаман 
байракх» газетан редакцехь цхьаьнакхийтира Арсанов СаIидбейций, 
Мамакаев Iарбиций, Музаев Нурдиций, хIетта йаздан буьйлабеллачу Эдилов 
Хасмохьмадций, Ведзижев Ахьмадций, Боков Ахьмадций, Ахматова 
Раисиций, Джамалханов Зайндиций. Гадаев Мохьмад-Селахь Даймахка 
дIавахнера.

Со цигахь волуш дийцаредира сан «Къонахалла» дийцар а, стихаш 
а. Стихех дерг-м Хасмохьмада соьга сайгга дийцира. Уьш ледара йу 
бохура, ритм а, рифма а йоцуш, стихийн техника а ца ларйеш йазйина. 
Иза бакълоьра. Суна ца хаьара рифма, ритм а хIун йу. ТIекIел биъ йа бархI 
могIанаш йазбичхьана, стихаш хуьлу моьттура суна. Сан дийцарх къамел 
дира Ведзижев Ахьмада. ЛадоьгIуш бара Боков Ахьмад, Джамалханов 
Зайнди. Ахьамада къамел деш, чувеара Мамакаев Iарби а. Иза болх беш 
вацара кхузахь. Ша хьажа-хIотта чувеанера.

Iаьрбин кхолларалла суна жима волуш йевзинера, чIогIа йеза а йеллера. 
Цуьнан дуьххьарлерачу книгин – «Теркан тулгIенаш» – цIе йолу стихийн 
гуларан мужалт даима а дагахь лаьттара суна: Сийна Теркан тулгIенаш, Iаьрбин 
сурт а. Суна Iаламат чIогIа йезайеллера цуьнан кхолларалла, къаьсттана 
«АслагIа, Селихьат» цIе иолу поэма. 1942-чу шарахь лаьцна, ГУЛАГ-ан 
лагершкахь дейтта шо а даьккхина, дукха хан йоццуш реабилитировать а 
вина, цIа веанера иза. Ахьмада сан дийцар ледара ду элира. Иза-м бакълоьра. 
Ледара муха ца хуьлу, дуьххьара ас йаздина дийцар?!

ХIетте а, ванах, ас лелочух гIуллакх ца хила доллу-те аьлла, чIогIа 
чамбайра сан. Ведзжиевгара сан дийцар шега схьа а эцна, йукъ-йукъа 
бIаьргтухуш, дийшира Iаьрбис.

– ХIара дийцар ледара ду бохуш ахь дуьйцург дош дац, Ахьмад. Иштта 

дийцар хьуна йазлур а дац, хьо мел дукхавахарх! Классически шедеврашца 
дагардан мегар долуш ду хIара. ТIаккха, сан белшех куьг а тоьхна, ша 
аьллачунна тIетуьйхира:

– Ахьмада и хабар дийцарх, хьо вохий ма хьийза, жима къонаха. И 
сан дийцар кхидIа а хастийра Iаьрбис. Мотт а, чулацам а дика бу, бохуш, 
суна хIун йу ца хаьа композици, сюжет, кульминаци а хьехош. Iаьрбис 
ма-хесттора, и сан дийцар дика доцийла хаьара суна. Аьттехьа а. ХIетте 
а цуьнан къамело чIогIа маслаIат дира суна. Оцу сан догдоьхначу 
миноташкахь Iаьрби цига а ца нисвеллехь, цо суна и маслаIат а ца 
динехь, хьанна хаьа, литературехь болх дIатесна хила а магара ас. Алма-
Атахь кIира хан йоккхуш, ЗайндигIеран хIусамехь Iийра со. ТIаккха, 
автобусца Фрунзе а вахана, ТумагIаьргахь де-буьйса а даьккхина, 
цIерпоштаца Сулюкта веара. Даймахка цIаверза сатуьйсуш, бIе шарал 
йахйеллера суна айса Сулюктахь йоккху хан. ДIаваха бакъо ца лора. 
Соьлжа-ГIала Гадаевга кехат а дахьийтира ас, цигахь суна цIа ван 
бакъо йаккха хьажахьара аьлла. Сан гIайгIа бан гIиртинера иза, амма 
гIуллакх ца нисделлера. ТIаккха Нохч-ГIалгIайн хьехархойн институте 
сайн документаш дахьийтира ас. Дешарх сайн гIуллакх хир доцийла-м 
хаьара суна. ТIеоьцучу экзаменашка со дIакхайкха цигара баийтинчу 
хаамца дIавахархьама, лийлира. 1957 шеран мангалан баттахь цигара 
беанчу хаамца сайна некъана бакъо а йаьккхина, айса кхойтта шарахь 
сатийсинчу Даймахка цIаверза новкъавелира со.

– Ахь хьайн къамелехь ма-аллара, хьехархо йа йаздархо хила 
Iалашо хилла хьан. Хьох махкахь а, махкал арахьа а вевзаш йаздархо, 
хьехархо хилла. Муха дIаболабелира ахь школехь кхиамца бина болх? 

– 1957 шеран товбецан беттан хьалхарчу дийнахь йуьртарчу 
ворхIшеран школе историн, нохчийн меттан хьехархо вахара со. ХIинца 
кхочушхилира ас бераллехь сатийсинарг. Амма и болх уггар халачу 
муьрехь кхечира соьга. Цкъа-делахь, оцу балхах суна хууш хIумма а 
дацара. ШолагIа-делахь, школе даьхкина нохчийн бераш тайп-тайпана 
хаарш долуш дара, оьрсийн, гIиргIазойн, узбекийн а школашкахь дешна. 
Дукхахболчарна оьрсийн мотт ца хаьара, ткъа массарна а атталла нохчийн 
алфавит а ца хаьара. Школехь программаш, учебникаш йацара. Сайна 
хуург дIахьоьхура ас, газетех пайда а оьцуш.

1958 шеран аьхка хьехархой кечбечу кхаабеттан курсашка Соьлжа-
ГIала деша вахийтира со. Тхо масех бIе стаг вара, дукхахберш вархI 
классаш йаьхна а болуш. Оцу хенахь Нажин-йуьртан районехь цхьа а 
стаг вацара лакхара дешар дешна. Ткъа Мескитахь виъ-пхиъ стаг вара 
йуккъера школа чекхйаьккхина. И курсаш чекхйаьхна а валале, школан 
директор хIоттош Серлонан министерство омра а делла, цIа ваийтира 
со. ХIетахь дуьйна, 1987 шеран февраль тIекхаччалц, ткъе итт шарахь 
гергга оцу школехь директор болх бира ас. Оцу шарахь Нохч-ГIалгIайн 
хьехархойн институте, историн факультете заочно деша вахара со. Иза 
1963 шарахь чекхъйаьккхира ас. 

– Абузар, Iаьрби цIаьххьана хеназа кхелхина, Мескита хьошалгIа 

веъанчохь. Дийцахьа, Абузар, доттагIчух къаьстича, айхьа лайначу 
къастаран къахьонах. ТIаьххьара хIун къамел дира аш? 

– Айса дагалаьцначу трилогина материалаш а гулйеш, оццу хенахь 
йукъа-кара повесташ, дийцарш, стихаш а йазйора ас.

Дукхахболчу йаздархойн кхолларалла стихашна тIера йолало, ткъа со 
прозина тIера волавелира. Цкъацкъа, цхьацца хIума сайн дагна Iаьткъича, 
иза стихащца далхо гIертара со. Амма сан дукхахйолу пропагандистски 
стихаш тхайн школан дешархойн исбаьхьаллин самодеятельностана 
йазйина йу. ТIаккха уьш цкъа хьалха газеташна тIейевлира, тIаьхьа 
царах стихийн жима гулар хилира. Поэзин похIмалла дацара соьца. 
Зорбанехь дуьххьара арайаьлла сан прозин произведени «Ненан дог» 
повесть йара. Иза Сулюктехь волуш йазйинера ас. Оцу тIера дуккха а 
хиламаш Успеновкехь тхан лулахь цхьана доьзалехь хиллера. Дуьххьара 
и повесть йийшира I958 шарахь йаздархойн Союзехь литконсультант 
волчу Мамакаев Iаьрбис. Ша иза йешна ваьлча, повесть дика йазйина 
аьлла, чаккхе, ша ла а дугIуш, соьга сайгга йешийтира Iарбис.

– Схьалол и соьга! – элира цо, со йешна ваьлча.
И кхо-диъ кехат соьгара дIа а эцна, стомма сийна даш долчу къоламца, 

таIIош тIе а хьаькхна, йоза дIадайира цо.
– ХIа, йухайазйе! – аьлла, схьакховдийра цо кехаташ. ШозлагIа а изза 

дира Iаьрбис.
– Ва, Iаьрби, ас хIара муха йазйан йеза мукъане а дийцахьа суна! – 

дегабаамевелира со.
– Суна ца хаьа, и ахь муха йазйан йеза. Со вац повесть йазйинарг, хьо 

ву. Хьуна хаа деза, хьайн повестан чаккхе муха хила йеза.
КхозлагIа йазйинчунна халла резахилира иза, хIинца мегар йу, 

гIаддайча, аьлла.
Iаьрбин а, сан а доккха доттагIалла тасаделира, иза йаздархойн 

Союзехь литконсультант волуш. ГIаларчу йоккхачу базарна генабоццуш 
болчу Роза Люксенбурган урамехь нохчийн цIеношкахь мехах цхьа цIа 
а лаьцна, цу чохь дехаш дара Iаьрби а, лаьцначохь цо йалийна цуьнан 
зуда немка Майя а. Со ГIала веача, шаьш мел гаттехь дахкахь а, буьйса 
йаккха со шайга вига гIертара Iарби. 1958 шарахь Майях дIа а къаьстина, 
ша лоцуш кIантаца Эдикца цIахь йисина шен зуда Хьуьлимат цIа 
йалийра цо. Цхьаьнакхетча, деха а, дукха а къамелаш хуьлура тхойшин. 
ЧIогIа дукхадезара цунна нохчийн халкъ. Цуьнан дуьхьа шен са дIадала 
кийча а вара иза. И шен халкъе болу безам бIаьрзе бацара цуьнан. И 
боккха безам хаалора цуьнан кхоллараллин хIора дашца, и бахьанехь 
цо лайначу баланашца, халонашца, цхьана а ницкъана йохалурйоцчу 
цуьнан къонахаллийца. Шен дахарх лоций кIезиг дуьйцура Iаьрбис, 
амма цуьнца лагершкахь Iийначу наха бовхачу безамца йуьйцура цуьнан 
йахь, оьздангалла, къонахалла а. Колымехь цуьнца хан йаьккхинера 
Мескитарчу Агуев Момас а. Соьца цхьаьна моссазза кхийти Iаьрби 
хьахавора цо.

958 шарахь цхьа къийсам болабелира нохчийн йаздархошна йукъахь. 

Нийсса аьлча, суна бевзачхьана дуьйна тахханналц вовшашца тарлуш бац 
уьш.

– Тхан къийсамашна йукъа хьо ма гIерталахь, – олура Iаьрбис соьга, – 
иза тхан, даккхийчийн, гIуллакх ду. Ткъа ахь болх бе. Хьох чIогIа догйовха 
ву со.

Оцу шарахь боккха бохам хилира суна. Хьаьттан баттахь йаздархойн 
конференци йара йа гулам бара хаац, и болх чекхбаьлча, соьца Нажин-
йуьрта ван дагадеара Iаьрбина. ХIетахь КПСС Нажин-йуьртан райкоман 
секретарь волу цуьнан ден вешин кIант Мамакаев Iаьлви шен доьзалца 
кхузахь вехаш вара. Иза а, со а волчохь цхьа кIира а даккха, шен литературни 
кхоллараллина цхьацца материалаш а гулйан, тхан кхузарчу лаьмнашка 
бIаьрг а тоха Iалашо йара Iаьрбин. Амма и кIира кхузахь доккхийла ца 
нисделира цуьнан. Со волчохь кхо-диъ де доккхуш, тхойшинга хабар 
кхечира: Соьлжа-ГIалахь нохчий, гIалгIай а йуха махкахбахар дIахьедеш 
митингаш, демонстрацеш йеш бу, цара партин обком а, кхин цхьамогIа 
пачхьалкхан учрежденеш дIалецна, нохчашна йетташ бу аьлла. И гIуллакх 
чIогIа Iаьткъинера Iаьрбина.

Хуьлуш долчунна йуьстах ца Iен а, доьзална сагатделла а, сихха 
Соьлжа-ГIала цIаверза лиира цунна. ХIетахь йуьртахь тхан колхозан 
цхьаъ бен машен йацара. Цуьнца тхаьшшиъ Гезлойн-эвла трасси тIе 
ваккхийтар а дийцина, шолгIачу Iуьйранна машен йаре ладоьгIуш, 
кечвелла Iара тхойшиъ. Iаьрби, шен дог дика дац аьлла, когара мачаш дIа 
а ца йохуш, дIатевжира. Хьалха цо суна дийцинера, шена шозза инфаркт 
хиллера бохуш. ТIаьххьарниг шен йиша Тамара кхелхича а хуьлуш. 
Лоьрийн гIо иэшахь а аьлла, сихха колхозан конторе а вахана, Iаьлвига 
телефон туьйхира ас. Цхьа сахьт далале Iаьлви а, цуьнан хIусамнана 
Хама а, цаьрца республикин могашаллин министран заместитель Цутиев, 
районан больницин коьрта лор а кхечира. Iаьлвига халла масех дош олуш 
вистхилла, цхьа сахьт даьлча, дIакхелхира Iаьрби.

Иза дара 1958 шеран хьаьттан беттан 26-чу дийнахь.
Со воьхна хьийзара. Дуьненахь суна уггар дукхавеза сан доттагI, со 

волчу хьошалгIа веача, цIаьххьана дIакхелхинера. АбугIар (Абузаран 
ваша – ред.) а ГIиргIазара цIаберзаза бара.

Iаьлвис Нажин-йуьрта телефон а тоьхна, масех машен йалийра. 
Йуьртара нах а гулбелла, Iаьрби дIаволла а кечвина, суьйранна кхаа 
машенахь Лаха-Невре даха новкъадевлира тхо. Буьйсанна Соьлжа-ГIала 
кхаьчча, гIалин йистехь долчу салтийн хано чу ца йитира тхан машенаш. 
Iаьлвис цаьргарчу рацица цхьаьнца-м къамел дира. Схьахетарехь, обкоман 
цхьана секретараца. Iаьрби тIехь волчу машенца тхо иттех стаг а витина, 
важа накъостий шина машенахь бухаберзийра. Iуьйранна, сатоссучу 
хенахь, Лаха-Невре кхечира тхо.

Iаьрбин цIаьххьана хеназа кхалхаро боккха бохам беара цуьнан доьзале, 
гергарчаьрга, доттагIашка, дерриг нохчийн халкъе а. Суна массарначул а 
тIех Iаьткъинера иза. ДоттагI кхалхар а, иза со волчу хьошалгIа веача сан 

хIусамехь кхалхар а лан хала дара. Iаьрби дIа а воьллина Лаха-Неврера 
цIавирзинчу буса йазйира ас «ДоттагIчуьнга» стихотворени. Поэтически 
похIмалла сайн цахиларна, ас хала йазйора стихаш. Амма Iаьрбина 
йазйинарг цхьана-шина сахьтехь йазйелира соьга. Ша-шах кехата тIе 
охьайазлора сан кийрара бала, сан деган Iийжамаш.

Iаьрби цIена, бакъонца нохчийн халкъан кIант вара. Цхьа гушдоцчу 
пхенашца шен халкъаца дозаделла дара цуьнан майра дог. Оцу дийнахь 
карладевлла, Iаьткъина хир дара шен ден хьуьнаре дахар, цуьнан хилла 
Iожалла, бехк-гуьнахь доцуш ша лацар, ГУЛАГ-ан лагершкахь ша 
йаьккхина пхийтта шо хан, шен халкъ махках даккхар, оццул дукха 
баланаш лайначу шен халкъах ца Iебаш, оцу деношкахь цунна дуьхьал 
Соьлжа-ГIалахь лелориг а...

Iожалло хеназа Iаьрби дIа а вигна, цхьана шаре а ца делира тхойшин 
цIена доттагIалла. Амма оцу кIеззигчу хенахь лаьттина и доттагIалла 
йерриг а оьмарна сан даг чохь дисира...

– Абузар, хьан «Лаьмнашкахь ткъес» роман исбаьхьаллин агIор 
«Йеха буьйсанаш» романал дика хилар билгалдоккху критикаша, и 
роман мел йешначо а. Цхьаьнакхетаршкахь хьайга динчу хаттаршна 
жоп луш, ахь а изза олуш хезна суна. Муха бара, Абузар, оцу романо 
дешархочуьнга кхачале бина некъ, цуьнан кхоллам? 

– 1979-чу шеран йуьххьехь ас издательстве дIайелира трилогин 
шолгIа книга – «Лаьмнашкахь ткъес». Хьалхара книга арайолуш шаьш 
далийтина гIалат йуха ца далийта гIерташ, оцу шолгIачунна тIехь сема 
тергам латтабора Iедалан векалша. Доцца аьлча, цунна дуьне гайта 
ойла йацара церан. «Йеха буьйсанаш» оьрсийн маттахь арайаларан а, 
«Лаьмнашкахь ткъес» нохчийн маттахь арайаларан а кхоллам цхьана 
бозабелла бара. Хьалхарчунна тIе кхоьллина харц эладитнаш тIе а 
лаьцна, къарвелла со сецча, «Лаьмнашкахь ткъес» арайаларе догдохуьйла 
гуттаренна а дIайолура. Цундела, и ший а книга кIелхьарайаккха гIерташ, 
хаддаза къийсам латтабора ас оцу шерашкахь. Сан романашна редактор 
оьшура, истори а, литература а хууш, лаккхара редакторски корматалла 
а йолуш, сан гIалаташ, кхачамбацарш а гурдолуш. Баккъал аьлча, иштта 
редактор издательствехь вацара. Иштта хьал товш дара сан романаш 
арайовла цалуучарна. Цигахь болчу редакторех гIоли вара Саракаев 
Хьамзат, Осмаев Асланбек а. Издательствон куьйгалле ас дийхира, 
оцу шиннах цхьаъ «Лаьмнашкахь ткъес» романан редактор хIоттор. 
Амма и сан дехар кхочуш а ца деш, сан бертаза цара редактор чIагIвира 
Эдилов Хасмохьмад. Иза дика поэт вара, амма романна цо йазйина 
редзаключени йешча гора: историх долу цуьнан хаарш йуккъерчу школан 
ворхIалгIачу классе хьаладевлла цахилар. Х.Эдиловн редзаключени ас 
шега йешийтича, йуьхьIаьржахIоьттира Айдаев ЮшаI. ДегIастанан, 
Нохчийчоьнан дозанца дехаш суьйлийн къомах тиндойн, чамалойн, 
дидойн тукхамаш дуйла а ца хаьара рецензи йазйинчунна. М.И.Кутузовн 
фамили йолуш кхин оьрсий хила ца беза а моьттура. Кхин хIумма а ца 
хилча, Л.Толстойн «Хьаьж-Мурд» повесть йешначунна хаа ма дезара, 

ХIХ бIешарахь Кавказехь Iедало меттигерчу бахархойх вовшахтоьхна 
милици хиллийла. Издательствона оьшург иштта беламе чулацам болу 
редзаключени ма йацара. Романан нийса маххадо хуурдолчу говзанчашка 
рецензи йалийтар тIедожийра ас издательствона. Иза рецензина йелира 
филологически Iилманийн кандидате Вагапов Якъубе, йаздархойн Союзе 
а. Йаздархойн Союзо рецензина йелира иза филологически Iилманийн 
кандидате Туркаев Хьасане, йаздархочуьнга Шайхиев Iалвадига а. Уьш 
кхоъ суна мегаш вара. Якъуб хьекъале, оьзда, доьналле стаг а, кIорггера 
хаарш долуш Iилманча а вара. Хьасан сан доттагI вара. Ткъа Iалвади со 
волчу школехь дешна а, хьекъале, доьналла долуш жимстаг а, дика поэт а 
вара. Йуккъехула аьлча, суна хала даьхкинчу оцу шерашкахь даима суна 
тешаме хилла, ала дезачохь майрра дош олуш, чекх а велира иза. Оцу 
кхааммо а, цхьа ладам боццу критика йар бен, лаккхара маххадийнера 
романан. 

Шина рецензенто магийча, произведени арайаккха бакъо а, декхар а 
дара издательствон. ХIинца сан романна уьш кхоъ йара. Амма, и магош 
кхойтта рецензи хилча а, роман арайаккха ойла йацара издательствон. 
Цундела, Хь.Туркаевн, I.Шайхиевн рецензи шайга схьакхачаре а ца 
хьоьжуш, сихха соьга кехат даийтира издательствон коьртачу редакторо 
Ю. Айдаевс. Роман арайаккха ца магайора, бух болу а, боцу а бахьнаш 
а дуьйцуш. Оцу дерригенах ас «Сан дахаран некъаш» (дагалецамаш) 
йаздина. Мел йолу рецензи, соьга йаздина, ас мел йаздина кехат ду 
тоьшаллина далийна оцу дагалецамашкахь. 

– Абузар, хьан кхоллараллехь цхьа мур беара, хьан произведенеш 
зорбанера ара ца йовлуш. Оццу романашца доьзна-м дацара иза а? 

– Оцу муьрехь Iер-дахаран хьелаш Iаламат ледара дара сан. Цундела, 
1980 шеран издательствон планехь йолу «Йеха буьйсанаш» арайоккхуьйла 
ца нислахь, цуьнан барамехь 30 п.л. сайн хьалха арайевлла произведенеш 
шозлагIа арайахахьара аьлла, кехат йаздинера ас издательстве. Оцу 
хьокъехь тхойшин къамел хилча, Ю. Айдаевс элира соьга, 10 п.л. лур ду 
шаьш. Цара суна кховдийнарг мецачу жIаьлина кхуссучу даьIахках тера 
хIума дара. Царна дика девзара сан Iер-дахаран хьелаш. Церан Iалашо 
йара: цхьана агIор материально сан къамгарг Iаьвдина, шаьш бохучунна 
тIеверзо, горвожо, вукху агIор – шайга дехарш а дойтуш, со хьийзо. Иза 
ца дан, мацалла вала резавара со. Ас тIе ца лецира и 10 п.л. ТIаьхьа партин 
обкомо ша дехарш дира соьга, «Йеха буьйсанаш», «Лаьмнашкахь ткъес» 
арайаккхар ма хьехадахьара ахь, шаьш хьалха арайевлла сан йерриг 
произведенеш нохчийн, оьрсийн меттанашкахь арайохур йара бохуш. 
Церан дехар ас тIе ца дитира. Йа «Лаьмнашкахь ткъес» арайаккхахь, ца 
йаккхахь а хIокху республикехь цхьа а сайн произведени ас зорбанехь 
арайокккхуьйтур йац аьлла, дуьхьалвелира со. Хала-м дера бара ас 
схьалаьцна некъ. Суна цхьанна хилла ца Iаш, сан доьзална а. Амма 
дIагIортийна ког бухабоккхийла дацара. Баьккхича, со охьавужур вара, 
кхин цкъа а хьалагIоттур воцуш. ТIаккха довр дара, халкъан дуьхьа бохуш, 
дуккха а шерашкахь, дийнахь-буса а синтем боцуш, хьегна къа…  Роман 

къобалйеш Хь.Туркаевс, I.Шайхиевс рецензеш йазйинчул тIаьхьа уьш 
сайн каракхаьчча, издательствоца сайн хилла къийсам карлабаьккхира ас.

– Абузар, хьан «Йеха буьйсанаш» роман йешначарна (шаьш 
йукъараллехь дIалаьцначу меттиге хьаьжжина) тайп-тайпана 
маххадабора цуьнан. Пачхьалкхан балхахь болчара (шаьш иштта 
ала декхар хетачара) хьо бехкевора, дукха тIех нохчий хестийна, 
къаьмнашна йуккъера доттагIалла дохош ву бохуш. Хьан романехь 
хьо бехван бахьанаш лоьхурш кIезиг бацара. И бакъ а, харц а мел 
дерг йуха муха тохаделира хьоьга? Оцу критиках ахь тIеоьцург 
муьлхарг ду? 

– Оцу заманахь йаздархо йа Iилманча партина, Iедална хьалха 
бехкевеш кочауьхкучу йарлыкех коьртачарех йара: национализм, 
Делах тешар, Далла гIуллакхдар, динехьа гIодаккхар, иза хестор а. 
Суна дуьхьалбаьхначу рецензенташа оцу агIор со бехке ван бахьанаш 
лоьхура сан романашкахь. Романан турпалхоша шайн хьекъале, кхетаме 
хьаьжжина, харц а, бакъ а къамелаш деш ма хуьлу. Къаьсттинчу адамех 
а, дийнначу халкъех а лоций. Церан диалогашна йукъара цхьацца 
исторически нах, йа лулара къаьмнашна луьйш аьлла дешнаш схьа 
а лехьош, авторо и нах, йа къаьмнаш сийсаздо бохуш йаздора цара 
суна. Исторически произведенехь оцу заманан адамийн хьекъал, 
кхетам, амалш, гIиллакхаш, васташ гайта ма деза. Цхьа-ши бIе шо 
хьалха даьхначу адамийн хьекъал, кхетам, амалш гIиллакхаш а автор 
вехачу заман хьежамашца гайтича, иза харцдерг ма хуьлу. Цхьаболчу 
рецензенташа со бехкевора, сан романийн турпалхой Делах тешаш, 
Далла гIуллакхдеш хIунда бу, автор дин пропагандировать деш ву, бохуш. 
Кхечара бехкевора, сан цхьаболу турпалхой атеисташ бу, и тайпа нах 
оцу заманахь хуьлийла дацара бохуш. Ткъа хууш ма ду, массо заманахь, 
массо халкъашна йукъахь наггахь атеисташ бовлуш меттигаш хилар а, 
цхьаболу наха шаьш Делах тешаш белахь а, Далла гIуллакхдеш цахилар 
а, чIогIа Делах тешаш а, чIогIа дин лелош долчу халкъана йукъахь а 
динадайх лаьцна забарш лелош хилар а. Цхьана агIор йаздора ас нохчийн 
халкъ хестош, кхидолу кхаьмнаш лахдо, вукху агIор – нохчмахкахой, 
Нохмохк и бисинчу нохчел лакхабаха гIерта бохуш. «Лаьмнашкахь 
ткъес» романехь хуьлуш болу хиламаш Нохчмахкахь хилла. Цуьнан 
турпалхойн мотт (диалекташ йоцуш) хIинцалера цIена литературни 
мотт хуьлийла ма дац. Цул совнаха, муьлххачу а халкъан литературни 
мотт оцу къоман диалектех кхоллалуш ма бу, цхьанхьа доцу дешнаш 
кхечахьара схьа а оьцуш. ХIун дара а хаац, со литературехь болх бан 
волавелчхьана суна дуьхьалваьллера А.I. (Иза тахана вайна йукъахь 
вац. Дала гечдойла цунна. Цуьнан йуьззина цIе а, фамили ца йазйо вай 
– ред.) 1965 шарахь арайаьллачу «Генарсолтин «хьуьнарш» цIе йолчу 
сан дийцарийн гуларна а критика йинера цо. Лакхахь ас ма-дийццара, 
1975 шарахь йаздархойн Союзехь сан «Йеха буьйсанаш» йийцарейеш а, 
цунна критика йан гIоьртира иза. ХIинца «Лаьмнашкахь ткъес» романна 
а дуьхьалваьллера. Амма цуьнан рецензи цхьана а агIор кIорге йолуш 

йацара. Шен хьекъале, кхетаме, хааршка а хьаьжжина, шен ницкъ ма-
кхоччу критика йеш кхочушдинера цо издательствон куьйгалло шена 
тIедиллинарг. 

– Абузар, «Нохч-ГIалгIайн историн хронологи» йу ахь хIоттийна. 
Муха дагадеара, хIун Iалашо йолуш хIоттийна ахь и хронологи? 

– 1973 шарахь суна дагадеара Нохч-ГIалгIайчоьнан историн хронологи 
хIотто. ХIетахь Iилманца теллина шен истори йоцчу, шен исторически 
дIадахнарг ца хуучу халкъана иза довзийта, шен истори йезийта, цунна 
тIе тидам бахийта, иза талла луучу къоначу нахана некъ гайта Iалашо йара 
сан. Суна дагадеанарг къобалдира хIетахь Iилман-талламан институтан 
директоро Сангераев Саид-Iаднана. Шина шарахь сов къахьийгира ас и 
хронологи хIоттош. БIеннаш книгаш, газеташ, журналаш кего дийзира. 
Роман йазйарал хала бара и болх, амма, суна хетарехь, халкъана чIогIа 
оьшура иза. ХIетахьлера идеологи цайевзарг кхетар воцуш, ца оьшуш 
хетар долуш дуккха а хиламаш бу оцу хронологи тIехь. ХIетахь советски 
историографехь кавказски ламаройн, къаьсттина а – нохчийн къоман, шайн 
маршонехьа боламаш «реакционный», «религиозный», «антирусский» 
хиллера бохуш йаздора. Иза бакъ доцийла хаийта, оццу хенахь Россехь, 
дуьненан кхечу мехкашкахь а иштта хилла боламаш гайтинера ас 
хронологехь. Хронологина рецензи йазйира Iилман-талламан институтан 
масех Iилманчо, тIаккха оцу институтан Iилманчийн кхеташонехь 
йийцаре а йира иза. Йукъара жамI иштта дара: ХVIII-ХIХ бIешерийн 
хронологи тIехь гайтина паччахьан эскарша Нохчийчохь йина тIеман, 
таIзарийн экспедицеш, йарташ йохор, йагор, колонизаторийн кхийолу 
къизаллаш йийца оьшуш дац, оцу меттигаша гIо дийр дац бахархой 
патриотически, интернациональни дог-ойланехь кхиарна, къаьмнашна 
йукъара доттагIалла чIагIдарна. Иштта меттигаш йукъара дIайаьхча, 
хронологи арайаккха магийра цара. Со реза ца хилира. Цара бохург дича, 
сан хронологих йеккъа цхьа мужалт бен ма ца йуьсура. Цул тIаьхьа иза 
йалхитта шарахь сан архивехь Iиллира. 1991 шарахь, цхьа а хийцам 
боцуш, арайелира. 

– Абузар, хьан кхоллараллах къамел деш йа статья йазйеш а, 
наггахь волчо а хьахош йац «Ирхеш» цIе йолу роман. Оцу романан 
турпалхой, зама а хьо веха зама йу. Муха хилира хьан исторически 
романашкара хьайн замане валар? 

– Цхьацца кхеташонашкахь а, зорбанехь а сих-сиха олура, цхьаболу 
йаздархой кхузаманан дахарх ца йаздеш, истори кегош бу. Исторически 
темина йазйинарг со цхьаъ бен вацара, и Iиттарш суна йора. Сан 
исторически произведенеш ара а ца хоьцура. Цундела, Гайтукаев Казбека 
сих-сиха олура соьга, оцу нехан муцIарш совцо, цхьаъ мукъане а кхузаманах 
произведени йазйехьа. Суна а лаьара иза. Йазда дуккха а дара. Суна дика 
девзара кхузаманан дахар. 1960 шарахь дуьйна виллина дIа КПСС-н 
райкоман член а, райсоветан депутат а, областан партийни организацийн 
йерриг конференцийн делегат а хьулучу суна дика гора «лакхенийн» 
дахар, вукху агIор – халкъана йукъахь вехаш хиларна могIарчу адамийн 

Iер-дахар а. Бригадан учетчикана тIера хьала районан куьйгалхой цхьана 
бохкалуш, эцалуш бара. Уьш цхьа а вацара адамийн, халкъан бала болуш. 
МогIарчу адамашна йуккъехь наггахь стаг бен ца нислора йукъарчу 
долаллина къола ца деш. Харцонаш, хьаьгIнаш йара гобаьккхина лелаш. 
Оьздангалла, эхь-бехк, гIиллакх, къинхетам кIез-кIезиг дIахерлуш, 
дIадолуш дара. ХIун, муха йаздийр дара? Дахар ша ма-дарра йаздича, сан 
книга арайоккхур йацара, ткъа парти, Iедал, тхан дахар дика ду бохуш 
соьга йазлур дацара. Амма сайн заманах йаздахь, бакъдерг йаздан дезара. 
ХIетахь исбаьхьаллин произведенехь, атталла, колхозан парторганизацин 
секретарь вон гайтича а ца магийтора, лакхара партийни куьйгалхой-м 
хьехочохь а дацара. Ткъа сан оцу лакхарчарна тIекховда ойла йара. Историн 
учебникашкахь, зорбанехь а хаддаза чIагIдеш дара: СССР-хь 1930 шарахь 
тIаьххьара а белхазалла дIайаьлла бохуш. Пачхьалкхехь бан болх боцуш 
стаг ву алар а дихкинера. Ткъа хIокху республикехь бан болх боцуш масех 
бIе эзар стаг вара. Уьш СССР-н массо а маьIIехь баьржина бара. Болх 
беш а, болх лоьхуш а. Оцу шина а тайпанчу адамаша зуламе Iаткъамбора 
нохчийн къоман культурина, могашаллина, оьздангаллина а. Лайн амале 
йирзинера нохчийн интеллигенци. Хьаькамаллин дарже кхаччалц цIена, 
оьзда волу нохчо цхьана дарже ша кхаьчча буххенца хийцалора, шен 
халкъах дог лозучуьра соцура. Уьш а, кхин а ма-дарра йаздойла дацара. 
Йаздича а, книга арайоккхур йацара. Амма йаздан дезара. Дерриг ца 
йаздахь а, ах мукъане а. Ас дагалаьцнарг хIинццалц схьа республикерчу 
цхьана а йаздархочо ца йаздинера. Оцу некъа а дуьххьара со Iовдал велира. 
1981 шарахь ас болх болийра «Ирхеш» роман тIехь. Амма сан болх дIабаха 
ца буьтура. Ас болх дIаболош – сан дуьхьалончаша рогIера харц мел дерг 
сох лаьцна а йаздой, со йукъахвоккхуш. Цаьрца латточу къийсамо дукха 
хан йойура сан, могашалла а гIелйора...   

*   *   * 
Сан а, Абузаран а къамел, ши-кхо де даьлча вовшахкхетар ву аьлла, 

барт а бина, кхидIа дан аьтто а ца хилла, чекхдалаза дисира. Абузаран 
«Дагалецамаш» ма-барра зорбанехь арабахахь, дуккха а керланиг, 
пайдениг а девзар ду вайна. «Дагалецамаш» Абузаран архивехь бу.



37

Орга - 2023 (3)

Со иссалгӀачу классехь доьшуш вара 1972 шарахь, Айдамиров Абузара 
йазйина «Йеха буьйсанаш» цIе йолу роман арайаьлча.

Цу йаздархочун киншкаш хьалха а йешнера ас – «Ненан дог», 
«Генарсолтин хьуьнарш», «Тхан эвлахь»... Йерриш а йешнера. Тхан 
лаьмнашна йукъахь Ӏуьллучу жимчу йуьртахь дика библиотека йара. 
Цу чохь болх бечу йишас, вашас а чӀогӀа лерина а лелайора и киншкаш. 
Шен хеннахь схьа ца йеача тӀаьхьа а доьдуш, йоьхнарг туо а йеш. Массо 
а киншка шен-шен билгалйинчу терхи тӀе дIа а хӀоттош. Цундела 
атта хуьлура, хьайна оьшу киншка схьакарон. Нохчийн йаздархойн 
произведенешна лерина-м шен меттиг а йара, иштта стенд а йара 
нохчийн маттахь арайаьлла керла киншка хьалахӀоттош.

Ас нохчийн маттахь ара мел йолу киншка йоьшура. Амма уьш йерриш 
а цхьатерра йеша ца лора соьга. Цхьайерш атта йешалора, вуьйш ас хала 
йоьшура.

Атта, воккхавеш доьшура ас А. Айдамировн ара мел долу дийцар а, 
повесть а. Царна тӀехь цхьа шатайпа къинхетаме забар, нохчийн йарташкара 
цхьа тамашийна амалш йолу адамаш а карош.

Амма царах къаьсташ йара «Йеха буьйсанаш» ц1е йолу роман. Иза 
цкъа цхьана хенахь хиллачу нохчийн къоман турпалаллин дахарх лаьцна 
сийлахь-доккха жайна дара. Иза деша атта дацара, хӀунда аьлча кхузахь 
дахаран къиза бакъдерш дара.

Оцу романехь дуккха а дара суна дуьххьара. Дуьххьара йалайора цу тӀехь 
бусалба дин хестош йолу назманаш, Делан элчанна (I.с.в.с.) дуьллу салават, 
дуьххьара бусалба дешар дешна Ӏеламстаг дика турпалхо санна гойтуш вара, 
нохчийн къонахий а бара дуьненахь цӀейахначу нахаца нийсса буьйцуш.

ХӀетахь жима волуш роман йешча, суна боккъал а хийтира, вайн халкъ 
сийлахь-доккха дӀадахнарг долуш ду-кх аьлла. Делахь хӀета, иштта сийлахь-
доккха хиндерг а ду-кх цуьнан.

Ишколехь хьехархоша, дукха хьолахь, дуьйцура нохчийн къам а, кхидолу 
кегий къаьмнаш а санна, Октябрьски революци хилале хьалха боданехь 
даьллина, дика мел дерг Ленина а, кхиболчу баьччанаша а делла бохуш. 
Бакъ а долуш, дог ца тешара оцу хабарех, шеконаш кхоллалора... Аьлча а и 
шеконаш кхуллура чохь дас дуьйцучуьнга ладоьгӀча, цуьнан дийцаршкахь 
дара хьалха заманахь нохчийн Ӏеламнехан, устазийн, оьздачу нехан дахарера 
шатайпа хӀаваъ. Амма ишколехь хьехархоша а, оха Ӏамочу учебникаша а 
кхин дуьйцура. Иштта шина ницкъан къовсам бара кхетамехь.

АХМАДОВ Муса

Дахаран Iина йистехь дуьхьало хилла латтар
(Айдамиров Абузар дагалоцуш)

Айдамиров Абузаран романо дӀаберзийра иза, вайн къоман сийлахьчу, 

оьздачу хиллачух сан дог а тешош.
Ишкол чекх а йаьккхина, со гӀала университете деша вахча, нохчийн 

маттаца а, культурица а бала болуш кӀезга нах карийра суна.
Нохчийн хӀума ахшабаршца дуьйцуш дара, и официальни дихкина а 

доццушехь. ДагадогӀу суна, ас цкъа тхайн занятехь «нохчийн мотт, нохчийн 
культура, нохчийн литература» олуш, тӀеккӀел кхузза «нохчийн» боху дош 
далийча, тхан хьехархо неI а йиллина коридор чу хьаьжна: ладугӀуш стаг-м 
вац техьа? Цхьадика, вацара. ТӀаккха хьехархочо элира: «Ахь дуьйцург 
дерриге а бакъ ду, амма иштта чӀогӀа дийца ца деза, ц1е туьллур йу хьуна...»

ХӀаъ, нохчийн маттах, литературах мел хьакхавелларг шена ц1е тилларх 
кхоьруш вара («ярлык» олура цунах).

ТӀаьхьо суна а тиллира и ц1е («националист»). Хьан белхан, кхиаран 
некъаш дихкина ду бохург дара иза, хьоьца гергарло лелон лууш нах кӀезга 
хуьлура хьох ун а даьлла, шайна и ц1е («цамгар») йаларна кхоьруш. Бакъду, 
массарна а иштта хеташ ца хиллера иза. Гуьржийн йаздархочо, Иоселиани 
Отиас («Ворда харцале» пьеса йазйинарг) элира соьга: «ДӀавала хьо 
воккхаве веза хьайн даржах, ткъе кхо шо кхочуш и дарж делла стаг ца хаьа 
суна-м. Хьо хьайн къоман бакъволу кӀант хиларан билгало йу хьуна иза».

Иза т1аьхьо-о, со университете веана пхи шо долуш, хилира. Деша 
волавеллачу хенахь дуккха а хӀуманаш дара со цецвохуш. Тхан нохчийн мотт 
хьоьхучу цхьана хьехархочо цхьа алам нийса а ца теллина, иза нийса дац ца 
аьлча ца Ӏевелира со, цул тӀаьхьа цо сайца чӀир лелоран кхерам боллушехь. 
Дехха къийсаделира тхойшиъ. Заняти чекхйаьлча, цу хьехархочо оьрсийн 
маттахь элира: «Муса, ас цӀахь ойлайийр йу ахь бохучунна тӀехь, ахьа а 
ойлайе»... «Ас ойлайан оьшуш хӀумма а дац», – аьлла, дӀавахара со. Цхьа 
ши де даьлча, йуха а изза даре дара тхан группин. Оцу хьехархочо элира 
массарна а хозуьйтуш: «Муса, хьо бакълуьйш хилла, бехк ма билла. Хьо 
занятешка ван а ца оьшу, экзамене веъчахьана. Ас ишколехь ца Ӏамийна 
нохчийн мотт...».

И хьехархо догцӀена стаг хиллера: шен хаарш цахиларан бахьана а 
дийцира ма-дарра, соьца чӀир а ца лелийра. Амма хӀетахь а, хӀинца а со 
ца кхеташ дисна цхьа хӀума ду: шена а цахуург кхечарна хьеха лаккхарчу 
дешаран заведене балха муха гlyp (оьцур) ву. Вайн нохчашна йуккъехь бен 
хила йиш йоцуш хӀума ду иза.

Тхо, къоман отделенин цхьаболу студенташ, нохчийн маттахь шабаршца 
а ца дуьйцуш, мохь тоьхнна, дийца дуьйладелира. Оха поэзин суьйренаш 
дӀахьора, спектаклаш хӀиттайора, «Пхьармат» литцхьаьнакхетаралла 
кхоьллира, шиъ пенагазет арахоьцура («Пхьармат», «Къоналла»), 
йукъараллин дахарехь, къаьсттана «студентийн бӀаьстенахь» жигара 
дакъалоцура...

1976 шарахь (йа 1977 шарахь дара иза? – билггала дага ца дог1у) 1ай 
«Йеха буьйсанашна» гонаха Ӏаьржа бода гулбала боьлча, оха тхайн декхар 
лерира, и роман йийцаре йеш университетехь цуьнан авторца цхьаьнакхетар 

дӀадахьа. Цхьаболу Ӏилманчаш, хьехархой, оцу цхьаьнакхетарехь дакъалаца 
ца хӀуттуш, къайлабевлира. ХӀетте а дика дӀадахара иза, дуккха а студенташа 
даггара къамелаш а деш. Къаьсттина суна дагахь дисира Атсаламов Идриса 
а, Минкаилов Эльбруса а дина къамелаш.

Идрисан къамел къаьсташ дара, кхечара санна романан лаккхара мах 
хадийна ца 1аш, цо шена хеташ долу цхьацца кхачамбацарш билгалдахарца, 
масала, Органан чӀожаца йолу топонимически цӀераш нийса цайазйар.

Минкаилов Эльбрусан къамелехь сан чӀогӀа тидам тӀебахара, цо и чӀогӀа 
шовкъе а оьхуш деш хиларна, къаьсттина синъайамца элира цо xlapa 
дешнаш: «Айдамиров Абузаран романехь адамаш хилла ца 1а турпалхой, 
цуьнан уггаре а йоккха турпалхо йу нана-Нохчийчоь. Сийлахьчу, исбаьхьчу, 
чов хилла лазийнчу, амма къар а йелла кӀел ца соцуш, йуха а дахаран новкъа 
хӀуьттучу турпалчу Нохчийчоьнан васт ду романехь коьртаниг». Гергарчу 
хьесапехь иштта дара Эльбруса аьлла дешнаш, ма-дарра уьш дагадахка 
йиш а йац, оццул хан йаьлча.

Амма уггар а къегина лар йитира сан кхетамехь Абузаран къамело, аьлча 
а цуьнан амало. «Йеха буьйсанаш» йешча, сан ойланехь буьрсачу, ша-
шех тешачу, вистхилар хадам болуш долчу цуьнан авторан васт дуьхьал 
хӀуттура, ткъа Абузар мелхо а кӀеда-мерза, вистхилар а, лераме, ца хууш 
а товш доцу дош аьлла а цхьанна а халахетар дарх ларлуш, гӀиллакхе стаг 
санна, дуьхьалхӀоьттира тхуна.

– Сан роман аш ма йуьйццу дика а йац. Идриса бохург бакъ хир ду, хӀунда 
аьлча со Органан чӀожахь хилла вац, цигара меттигаш дика ца йевза суна. 
Суна хӀокху романехь коьрта дара вайн къоман бакъйолу истори шуна 
тӀекхуьучу тӀаьхьенна йовзийтар, – иштта доцца къамел дира Абузара, и 
цхьаьнакхетар вовшахтоьхначарна даггара баркалла а олуш.

Цул тӀаьхьа Бексултанов Мусаца кест-кеста воьдура со Абузар волчу, 
Мескита. Гуттар а доккха самукъадолуш а воьдура, цхьана доккхачу 
дездене воьдуш санна. Цхьа шатайпа тийналла а, синтем а, серло а йара оцу 
доьзалехь. Цундела цхьа шатайпа ницкъ а, кхоллараллин шовкъ а йуссура 
оцу хӀусаме вахча. Абузаран хӀусамнана МухӀажара, гуттар а ша тхо даре 
хьоьжуш Ӏийча санна, тӀеоьцура тхо.

Тхо луьйш-олуш Ӏашшехь, йаахӀума хӀоттайора стоьла тӀе. Гуттар а 
Абузарна шенна кечбина кхача хуьлура цуьнан: жижиг хилахь, цунна 
лерина тӀехкхехкадой хуьлура, цуьнан цомгашчу зорханна атта хилийта, йа 
дарбанечу бецех даьккхина чай хуьлура...

Цкъа цхьана дийнахь сой, Мусай ваханера Мескита. Абузар мелла а 
сиркхо хьакхайелла волчух тера дара. Цуьнга хьаьжна доцуш, тхойшинца 
къамеле ваьлла вехха Ӏийра иза. Иштта тхо 1аш, цхьа-ши сахьт даьлча, 
чуйеанчу МухӀажара элира:

– Бузар, хьо могаш ма вац, жимма дӀатовжахьа.
– ДӀайала, ахь хӀун дуьйцу МухӀажар, кху шимма вуьйцур ма ву со, хьаша 

веъча дӀавижира бохуш, – бегаш беш, велавелира Абузар.
Охашимма а дийхира, жимма дӀатовжий, садаӀахьара ахь аьлла. ГӀуллакх 

ца хилира. КӀеда-мерза стаг велахь а, нохчийн гӀиллакхех коьрт-коьртаниг 
лардарехь цкъа а мало ца гойтура Абузара.

Цкъа со цхьана накъостаца ша волчу веача, шайн йуьртара долахь машен 
йолу жимстаг а кхайкхина, цуьнца цхьаьна тхойшиъ боккхачу трасси т1е 
кхаччалц новкъа ваккха веара иза (мел лахара итт километр йукъ хир йу 
иза).

– Абузар, тхойшиъ жима ма ву, ахь иштта гӀиллакхаш лелон ма ца 
оьшура...

– Ас а атта лелийча, аш кхин а атта лелор ду хӀорш, – жоп делира Абузара.
ХӀаъ, дуккха а хӀума цо тхуна масал хилийта деш дара, тхуна тхайна тӀехь 

доккха жоьпалла хилар дагадоуьйтуш, нохчийн гӀиллакхаш атта лелон 
мегар доций хоуьйтуш.	

Абузар гуттар а тхоьца кхетаме болх беш хуьлура, амма ша кӀорда ца 
войтуш, забарца, бегашца.

Ша волчу веанчун дог-ойла йекхайеш гуттар а дахарехь шена гина, 
хезна беламе хӀуманаш дуьйцура. Амма уьш дуьххьал д1а самукъадаккха 
дуьйцуш дацара цуьнан. Оха тидаме эца деза, тидам тӀебахийта деза хӀума 
билгалдоккхура цо, дийцинчун жамӀ деш. Иштта цкъа тхо вовшахкхетта 
Ӏаш, цхьана вайн Ӏилманчех лаьцна дийцира цо:

– Къамел дан хьалагӀаьтти хьенех. «В.И. Ленина ма-аллара, Л.Н. Толстойс 
ма-аллара, А.М. Горькийс ма-аллара, сан дас ма-аллара, нанас ма-аллара...» 
Йуха Ӏиэн а ца велла ас эли: «Хьенех, наха аьлларш-м дуьйцура ахь, айхьа 
хӀумма а ца олу ахь!»

Тхо дехха дийлира Абузара дийцинчух.
ТӀаккха кхин дуьйцура цо.
– Г1ала вахча, гуттар а цхьа хьенех волчохь соцура со. ЧӀогӀа оьзда ши 

стаг ду иза а, цуьнан хӀусамнана а. Гуттар а везаш тӀеоьцу цара со. Цкъа 
цхьана аьхкенан дийнахь, церан чохь делкъе а йина, йаздархойн Союзе 
ваха араволуш ву тхойшиъ. Хьенех кечвели пхьуьйшаш доцу, сетка санна 
йуткъа, коч а йуьйхина, кара цхьа жима тӀоьрмиг а лаьцна.

«И хӀун йу ахь тӀейоьхнарг?» – боху ас.
«Хьенех, йовха ма йу вайна».
«Йовха йелахь а, хьо соьца ван-м ца вогӀу, и коч а йуьйхина. Хьайн карара 

и зударийн бохча а охьадилла».
«Бохча дац xlapa, портмоне йу», – боху. Вахана, шена пхьуьйшаш долу 

коч а йоьхна, схьавеа, бакъду портмоне схьа ца эцча ца Ӏийра».
Иштта, стагана хала ца хетачу агӀор забарш йеш Ӏедал дара Абузаран. 

Наггахь шех лоций а дуьйцура цо, беламечу кепара.
Масала, ша МухӀажар йалайарх лаьцна а дуьйцура цо кест-кеста.
«Со бусалба дешар дешна вац бохуш, шен вешин йо1 соьга йаийта 

реза воцчух тера дара МухӀажаран деваша (дай-наний-м деллера кхуьнан 
хьалххехь). Т1аккха ас Ӏаьрбийн йоза деша Ӏамийна ца Ӏаш, йеса дагахь 
Ӏамийра. ХӀор пӀераскан дийнахь, кешнашка а воьдий, цигахь дӀавоьллинчу 
тхайн ден коша улло а хуий, йеса доьшура ас. Оццу дийнахь шен гергарчу 

нехан кешнашна тӀехӀотта вогӀу кхуьнан деваша гучуваьлча, йеса дешар 
чӀагӀдора ас».

«Оцу кешнашкахь сел хаза йеса доьшург мила ву», – аьлла, со коьртах 
ваьккхина хиллера цо. Ткъа мила ву хиъча, захалонна дукха чӀогӀа реза 
хиллера. Х1ара-м ас иштта атта йалийна йац шуна», – олуш, дерзадора шен 
къамел Абузара.

Иштта луьйш-олуш, беларца, забаршца дӀайолура хан. Буьйса йукъал 
дикка тӀехйаьлча бен, ца къаьстара тхо, йа дӀадуьйшура, шолгӀачу дийнахь 
делккъалц тхайн къамелаш дӀадахьа, йа машенца гӀала охьадогӀура, оцу 
хӀусаман марзо а йохьуш, иштта и тайпа цхьаьнакхетарш гуттар а хирг 
хиларе болу сатийсамаш а кхоллалуш... И тайпа цхьаьнакхетарш йар-кха 
тхуна, кхиъна богӀучу йаздархошна, уггаре а ирсе мӀаьргонаш.

Амма гуттар а хӀумма а лаьтташ ца хиллера. Маьлхан дуьненахь тӀаьхьало 
йолуш хӀумма а ца хиллера...

Цкъа хьалха дерриге дика дара. Сел сатийсина хийцамаш хила а 
болабелира. Синъайам бара массаьргахь а, сихха кхуьуш йара литература 
а. Кхойтта шарахь ара ца хоьцуш латтийна Абузаран «Лаьмнашкахь 
ткъес» роман а, кхин дуккха а киншкаш а арайевлира, театрехь нохчийн 
драматургийн пьесаш а хӀиттийра, премьераш йийцаре йеш дуккха а нах а 
буьсура, спектаклаш чекхйевллачул тӀаьхьа...

Дуьххьара маьрша, Ӏедалан бага а ца хьуьйсуш, шайна бакъахьара хеттарг 
депутат харжа бакъо а хилира.

Наха Шуьйтахь а, ЭгӀаштахь а А. Айдамиров СССР-н коьртачу 
кхеташонан депутат харжа хьалха а теттира. БархӀ к1оштан наха харжа 
везаш вара иза.

Харжамел хьалха массо а районан векалша чекхйалийта йезаш йара 
цуьнан йа кхечуьнан кандидатура. Оцу гӀуллакхна и векалш гулбеллера 
Гуьмсе-гӀалахь.

ХӀетахьлера куьйгаллехь болу компартин куьйгалхой Ӏедалан мукъ 
шайн карара дӀахоьцур болуш бацара. Цара хӀор харжамийн кӀоштахула 
хьалхатоттура шайн цхьаъ йа шиъ векал. Дукха хьолахь уьш чекх а бовлура, 
Ӏедалехь болчу нехан Ӏаткъам хӀетахь боккха бара. Цара цхьацца хабарш 
даржадора: «Аш хьанна а кхаж тасахь, Ӏедална луъург бен, чекх а вер 
вац. Цундела, эрна гучу а ца довлуш, ӀаддаӀийча гӀолехь а ду...». Ишттачу 
хабаршца нехан лаам боьхкура, цундела уьш дохо дезара.

ХӀор кандидатан гӀолоцуш цхьамма йа шимма къамел дан дезаш 
дара. Айдамиров Абузарх лаьцна ас дира къамел. Суна билггал дага ца 
догӀу сайн къамел. Цу йуккъера цхьа масех алам бисина дагахь: «Абузар 
Айдамиров санна болу нах вайн халкъан оьздангаллин гӀайренаш йу, уьш 
хӀокху массо а къоман хӀума гӀелдечу заманахь йисна, мацах цкъа хиллачу 
мамонтийн чархаш шийлачу махкахь гуттарлерчу шашна йуккъехь санна. 
Тахана и тайпа нах хьалха а баьхна, вай меттахӀотто деза довш лаьтта вайн 
гӀиллакхаш, кхио йеза культура, литература».

Сан къамел чӀогӀа шовкъе а, даггара а хиллачух тера дара, нахана чӀогӀа 

тӀеӀаткъам бинчух тера а дара цо: тӀараш чӀогӀа туьйхира, и зал эккхийта 
гӀерташ санна.

Къамелаш дина а бевлла, кхажтасарна кечам бечу хенахь, Абузара соьга 
элира: «Кху нехан дог-ойла вайгахьа йерзий хьан къамело».

Кхаж а тесира. Церан жамӀаш дича, гучуделира Абузар шеца 
къийсалучарал дикка хьалхаваьлла хилар.

Дуккха а йарташкахула чекхвелира со, Абузара тешамбелла накъост 
а хилла, харжамашна кечамбаран белхашкахь дакъалоцуш. Нахаца 
цхьаьнакхетарш даггара а, дехха а хуьлура, дукхахберш баккхийбеш бара, 
халкъан йаздархо депутат хила резахиларна. Тхо, Абузаран накъостий, 
тешна дара цо массо а меттехь къеггина толам боккхург хиларх.

Иза иштта хила а хилира.
Халкъан векалан дарж тӀеэцча, Абузаран дита дийзира, цкьадолчунна, 

йаздар. Дийнахь а, буса а могӀа ца ходуьйтуш, шен кертахь лаьттачу 
адамийн хьашташ кхочушдан гӀерташ, дӀайоьдура хан. ХӀетахь тхан 
вовшахдеттадаларш а, дагадовларш а кӀезиг хуьлура: йерриге а хан – 
мехкан гӀуллакхашна дӀайоьдура цӀахь а, Москвахь а. Нехан йаккхий 
дегайовхонаш а йара, хӀинццалц балехь, сингаттамехь лаьттинчу нохчийн 
халкъана цхьа дика болх хир бу аьлла. Цкъа хьалха иштта дан а дара. Делан 
лаамца Россехь уггаре лекхачу даржех цхьаъ нохчийчуьнга Хасбулатов 
Руслане кхечира, оцу йоккхачу пачхьалкхехь президент дӀаваьлча шолгӀа 
хьаьким вара иза.

Кхин дуккха а бара вайн къомах болу нах Москвахь а, регионашкахь а 
лаккхарчу даржашкахь. Барт хиллехьара, хьекъал а, собар а тоьънехьара, 
вайн къомана дуккха а пайдабан аьтто бара церан. Амма барт церан а 
бацара, барт цӀахь а бацара. ЦӀаьххьана майра а ваьлла, цӀавеанчу цхьана 
инарлас цӀахь революци йолийра.

Абузар а, кхиболу вайн лоруш болу нах а, т1е а бахана, инарле: «Собаре 
хила, нохчийн вовшашца эвхьаза бовла мегар дац, собаре хила деза», – 
аьлча; инарло элира бохура оьрсийн маттахь: «Тахана собаре хила бахар, 
нана хьийзочу хенахь хӀумма а ца деш латтар санна хӀума ду».

Абузаран бос баьхьира, амма кхин дош аьлла вист ца хуьлуш йа иза, йа 
цуьнца баьхкина кхиболу нах, арабевлла дӀабахара бохуш, дуьйцура оцу 
цхьаьнакхетаран тешхиллачу цхьана хьенехо.

Со кхета, кхиндӀа къамел ца деш, Абузар а, цуьнан накъостий цу 
чуьра ара стенна бевлла: нохчийн гӀиллакх-оьздангаллин гурашкахь 
воцчу стагана ахь хӀуъа дийцахь а, цунах иза хьакхалур дац; ахь даладен 
мел хьекъале делил тидаме ца оьцуш, шен Ӏалашоне гlyp ву иза, цунах 
гонахарчарна хуьлчу зуламан ойла а ца йеш.

Бакъ а долуш, хӀетахь дуьйна Нохчийчуьра дахар, басах чухьаьдда, 
шена дуьхьал нислуш йолу керташ а йохош йоьду, хецайелла ворда санна, 
бехкамийн гураш кегдеш, бохамийн уьшала хьаьдда дахара.

Бакъду, инарла цкъа ван-м веара халкъан йаздархо волчу, совгӀатна 

дин а балош: цунна а эшначух тера дара халкъо сий-ларам бечу стагаца 
йукъаметтигаш.

– И говр аьтто ма-белли, йодий, Шела дӀайоьдура. Цуьнан хилла да, и 
йалош, Мескета вогӀура. КхозлагӀа веача, цо эли соьга: «Хьенех, xlapa говр 
хьан лелон стаг а вац, ас цара сайна лур ду аьлла мах бина ахча (хӀинца а 
схьадаьлла-м дац иза) дӀалур дара хьуна...» «Хьан ахча а ца оьшу хьайн говр 
ц1а йигахьа», – аьлла, и сайна дина совгӀат дӀайуха делир-кха ас», – воьлура 
Абузар.

СССР а йоьхна, кегари болабелча, вайн махкара хьал бохамийн хорша 
ца далийта гӀерташ, чӀогӀа къахьийгира вайн хьалкьалахь бевзачу дуккхачу 
а наха. Йаздархо Итаев ВахӀидана тӀаьхьа а хӀиттина, тхайга далург дан 
гӀиртира тхо а, хӀетахь ханна къона йаздархой. Оцу заманахь сой, Бексултанов 
Мусай кест-кеста воьдура Абузар волчу дагавала, халкъе дистхуьлуш тхаьш 
йаздинчу кехаташ буха куъг йаздайта, телевидене кхайкха а... Иштта, тхо 
бӀаьрга сара кхетча санна хьийзачу хенахь, цхьана бӀаьстенан дийнахь хаам 
беара: «МухӀажар дӀайаьлла»...

Тхо, МухӀажар дӀайоьллинчул тӀаьхьа, кхечира. ГӀийла Абузар а, байлахь 
йисина церан керт а схьагича, со кхийтира, хӀокху дахаран карзахаллин 
хӀордахь тхуна гуттар а синтем луш лаьттачу гӀайренах ах дӀайаьлла 
хиларх...

Цул тӀаьхьа... Цул тӀаьхьа махкахь хьийза йилбазмох кхин а чуьрабелира, 
тӀом а белира.

Инарлас хьехийна наной, йижарий сийсазбар а тӀекхечира, орцахвала 
стаг а воцуш.

Тхо вовшашна ца гуш, шо а делира.
«ТӀом тӀех а баьлла, гӀаличу ваха некъ маршабаьлча, гӀала веара со. 

Хьо лехира ас гӀалахь, хьан цӀенош долчу а вахара. Хьо йуьртара охьаваза 
хиллера», – элира соьга Абузара 1995 шеран х1утосург баттахь со ша волчу 
веача.

Хьалхара тӀом чекхбаьллачул тӀаьхьа догӀу кхо шо чӀогӀа хала деанера 
хьанал къахьега луучу нахана, къаьсттина интеллигенцина. Болх бечарна 
алапа а, баккхийчарна пенсеш а, берашна пособеш а луш дацара. Ларош 
хила цхьана гӀерана йукъа ваха везара, йа хьарам-хьанал а ца къастош, 
хьайн кадаьлларг лелон дезара. И дан йиш йацара, Далла дуьхьал хӀотта 
дезийла хуучу стага. И хуучунна хала зама а йара тӀехӀоьттинарг.

1999 шарахь, хьаьттан баттахь Абузар веара со волчу шен йоккхахйолу 
йо1 Яхийта йаханчу невцан Мохьмадан машенахь. Цуьнца и шиъ а дара. 
Тхойшиъ могаш-паргӀат хаьттина валале, цуьнца баьхкинчара машен чуьра 
охьаийцира хьаьжкӀийн кенаш, кхоьш, гӀабакхаш, картолаш, наьрсаш...

– Абузар, хьашт ма дацара, тхо ларош ма ду, – дуьхьалойан гӀоьртира со.
– Хьо а со санна ларош ву. Кхарах мелла a гlo хир ду хьуна. Совдан 

(Абузаран шолагӀчу йоьӀан цӀе) йу вайн жимма латта лелош, – элира Абузара.

Оцу дийнахь дикка Ӏийра тхо луьйш-олуш. Мехкан стигал тӀейазйеш, 

йуха а гуллуш Ӏаьржа мархаш йара. Дан хӀума а дацара...
Абузара, ша дӀаваха хьалагӀаттале, цхьа доккха тептар делира соьга, цӀен 

мужалт а йолуш. Цу т1е тоьхна кехатан цуьрг йара, иштта йоза а долуш: 
«Абузар Айдамиров. Дороги моей жизни. Июль. 1999 г.»

ДӀайиллича, хьалхарчу агӀона тӀехь йаздина дара: «Муса, цхьаьнгга а ца 
луш, хьайггахь ларйелахь хӀара». Йукъадиллина машинки тӀехь зорбатоьхна 
кехат а дара, ша дӀакхелхинчул тӀаьхьа шен йозанийн, архиван доладан 
векал бо ша хӀорш аьлла. Йаьккхина веа стеган ц1е а йолуш: шен кӀентан 
Мохьмадан, Алсултанов Лом-1елин, Бексултанов Мусан, сан.

И кехат дешча бӀаьргех хи делира суна: и тептар а, и кехат а тхоьга деш 
весет дара. Маржа дуьне йа1! Мел тӀаьхьа а къаста дезаш дуьне ду-кх хьо.

Соьгара хьал гучу Абузара, шеха «ахь-axl» аьлла, йай йовхарш а тоьхна 
хазийра:

– Иштта бен хир дац, иштта бен хир дац.
Цуьнан бӀаьргаш чохь а хиш лепара.
Иза дӀавахара Мескета, со гӀалахь висира. Дукха хан йалале шолгӀа тӀом 

а болабелира. ТӀамо дӀасакхиссира адамаш.
ГӀаличу бомбанаш йетта йолийча, йуьрта ваха кечлуш, ас сайна новкъахь 

текхо хала хир йолу йийбар Ӏаддайитира. ТӀаккха библиотеке бӀаьрг 
туьйхира аса. Иза а Ӏаддайитира: йоьгӀнехь йуьсур-кха хьо. Хьалхарчу 
тӀамехь уьш дӀасатекхийна, хӀоьттинера со.

Абузара сайга делла тептар тӀома кӀел а диллина, аравелира со. Киншканаш 
кхин ган йоьгӀна ца хиллера.

Оцу шеран г1уран бутт чекхболуш, йеза бомба тоьхна, сан цӀенош 
хиллачохь кӀоргга op хӀоьттинера, цӀа чохь хилла массо а хӀума 
хӀаллакьхиллера.

Со гӀалгӀайн махка нисвелира. 2001 шеран хьаьттан баттахь цхьана 
дозанал арахьарчу къинхетаман организацин гӀоьнца ас сайн накъосташца 
цхьаьна Назранехь схьайиллира «Нохчийн культурин, дешаран центр». 
Тхан коьрта Ӏалашо йара гӀалгӀайн махкахь нохчийн мухӀажаршна йехкинчу 
ишколашкахь нохчийн мотт а, литература а, гӀиллакх-оьздангалла а хьехар 
йукъадаккхар. И дан тхан аьтто а хилира йоццачу хенахь.

Цул сов и предметаш хьоьхучу нахана лерина оха семинараш а йора, 
нохчийн маттахь спектаклаш а хӀиттайора, йаздархошна, илланчашна 
лерина кхоллараллин суьйренаш, художникийн выставкаш дӀахьора, 
киншкаш арахоьцура... Оцу семинарашка Нохчийчуьра Ӏилманчаш а, 
йаздархой а кхойкхура оха, цхьа лекци йешча, дозанал арахьара кхайкхинчу 
специалисташна лун мах а луш (бIе доллар). Цу хенахь царна и доккха гlo 
а дара.

Центр болх бан йола ма-йелли, Абузар дагавеара: мичахь ву-те иза, хӀун 
леладо техьа цо? ХӀокху халчу заманахь гlo оьшуш хьал хила тарлора 
цуьнгахь а. Семинаре кхайкхича а, хӀокху тӀамна йуккъехула Мескетара 
Назране ван хала хир ду-кх цунна... Накъостех дага а ваьлла, ас сацам бира, 

масех шо хьалха Абузарца къамелдеш йаьккхина кассета а гайтина, иза 
цуьнан лекци а лерина, цунах мах бала.

Мескетана гена йоцчу йуьрта шен да-нана долчу воьдучу Юнусов 
Хьамзатана тӀедиллира оха Абузар волчу кхачар. Масех де даьлча, Хьамзат 
йухавеара.

– Шен хеннахь кхаьчна орца хиллера, – элира цо. – АбузаргӀаьргахь 
гӀийло хьал дара.

ХӀусамехь къепе йан дагахь йуьртарчу туькана тӀедиллина кира эца 
вахийтинчу кӀентакӀантана и бохка а ца боьхкина, догдаьттӀа Ӏаш хиллера.

Цул тӀаьхьа, цхьа ахшо даьлча, Абузар ша а веара Назране, Багалова 
Зулайс куьйгалла дечу «Лам» организацин «горгачу стоьлехь» дакъалаца. 
Цуьнца цуьнан хӀусамнана Хадижат а йара.

Абузар могаш а, тӀахъаьлла а гича, чӀогӀа самукьаделира сан. ШолгӀачу 
дийнахь, ша ц1а ваха новкъа волуш, тхан центре а веара иза.

«ЦӀахь дацахь а, дика болх беш ду шу-м», – резахилира Абузар оха дечу 
гӀуллакхна.

Цул тӀаьхьа даьхкина шераш, тем боцуш, хьаьддий-веддий лелаш 
дӀадахара.

ЦӀаьххьана, 2005 шеран х1утосург баттахь Мескетара тхан синтеман, 
къинхетаман, серлонан гӀайре йерриге а, гутаренна а къайлайелира.

Дукха хенахь дуьйна цунах хьирчина тхо, дог эца а, тӀедаха а меттиг 
йоцуш, хӀокху карзахаллин хӀордахь диси. Иштта дӀадолуш хилла-кх 
адамийн дийнна чкъор. ЦӀаьххьана цхьана малх кхеттачу бӀаьстенан 
дийнахь хьайна хьалха хӀотта стаг а воцуш, хьо-хьуо вуьсуш хилла-кх 
кӀоргачу Ӏина йистехь, лекхачу берда буьххьехь... И берд а, и 1ин а хьох 
дӀалачкъийна, хьуна кху дуьненахь ваха аьтто беш хилларш д1а а бовлий, 
paг1 хьуна тӀехь а йуьсуш хилла-кх. Хьайл тӀаьхьабогӀучарна изза аьтто 
барца, церан дегнашкахь дегайовхонан ц1е а йагош, хьайца дахаран 1ин 
(дагехь цуьнан шело а хаалуш) къайла а даьккхина берда йистехь латтар а, 
йуьхь тӀера велакъажар а ца ходуьйтуш, кӀеда-мерзачу дашца вист а хуьлуш 
вахар а, хьуна а тӀехь дуьсуш хилла-кх... Мел къаьхьа делахь а, иштта хилла-
кх дахаран бакъдерг.

Иза иштта виса а висира халкъалахь, цхьана романан автор а хилла, 
цул тIаьхьа масех роман йазйича а. «Йеха буьйсанаш» аьлча, Айдамиров 
олура, Абузар хьахийча – «Йеха буьйсанаш» а. Стеган цIе цхьана диканах 
дIайаьржа, цкъа гайтинчу доьналлех а.

КIант а эцна, дуьххьара денцIа йахча, дас йетт а ца луш, цу гIелонна 
(марзхошца йолчу йохьана) йоьлхуш йогIучу зудчунна, шен цхьана аттана 
тIера рагI йаккха веанчу Бахьдаран Муьстарга и шен цхьаъ бен боцу йетт 
дIабелла хиллера. Цу гIиллакхо винера Муьстаргах – Бахьдаран Муьстарг.

Цу гIиллакхан неслара ца волуш, велла дIа а ваьллера. Изза дара 
Абузарах хилларг а, «Йеха буьйсанаш» бахьана долуш. 

«Йеха буьйсанаш» – доьналла дара, цхьа а гайта ца ваьхьна долу, 
собарца долу доьналла. «Йеха буьйсанаш» роман йацара, иза Нохь-
пайхамаран заманахь хьаьдда долу хи дара нохчийн кхетамна, цо къам 
самадаьккхинера, ша къам дуйла хоуьйтуш. Иза – узар бара, лазам, 
лергийн потт эккхар, делла бIаьрса дендалар а. Иза – эпоха йара, историн 
бIешераш, нохчашна шаьш бевзичхьана – нохчех долу бакъдерг. 

Абузарах къоман йахь хилира, къоман эхь, цу къомо лайна бала а. Суна 
дагадогIу, нах цунах билхина, бийлина, наха вовшашка кхаьънаш даьхна, 
и роман а йуьйцуш.

Цу романо хийла да нохчийн маттахь деша Iамийра, шаьш нохчий 
хил-хиларх шаьш ваьшлахь баккхий а беш. Суна дуьххьара шен кетIахь, 
Мескетахь гира Абузар, де дика дан йиш йолуш, суо мила ву хаийта а.

Университет йаьккхина ваьлча, Ножи-Юьрта районан Гуьржий-мохк 
олучу цхьана кIотара хьажийнера со, болх бан. Суна цига ваха ца лаьара. 
Ошаев Халид волчу вахара со больнице, суо цигара мукъаваккхийта, 
Абузаре кехат йазде аьлла.

Ошаевс йаздира.
Август беттан цхьана дийнахь – малх кхетта, довха де дара иза – 

машенаш хуьйцу-уш, Мескета йуьрта йуккъе дIакхечира со, шовда 
доллучохь охьа а волуш.

Хаьттича, наха дийцира, кху новкъа дIагIо, аьтту агIор дехха, доккха цIа 
хир ду хьуна, аьлла.

Цу цIенна хьалххахь, урамехь, вуткъа лекха стаг лаьттара, коьртахь 
шляпа а йолуш, латийна узуш цигаьрк а.

–  Де дика дойла хьан. Абузар мичахь Iаш ву, Айдамиров? – хаьттира ас.
– Далла везийла... э-эхI, хьуна хьалхахь ву-кх иза, – элира оцу стага, 

халла хезаш.
– Хьо ву иза?! – цецвелира со, – шляпа хIунда йу хьан коьртахь, суьрта 

тIехь-м куй ма бара хьоьгахь? – олуш.
– Йовха ма йу вайна, кIант, цIе хIун йу хьан? – схьахьаьжира Абузар. Ас 

сайн цIе дIайийцира.
– Мичара вогIу хьо? – хаьттира цо.

Цхьана романан автор
Эссе

БЕКСУЛТАНОВ Муса

Айса беъна некъ хьахийра ас, Халидан цIе йоккхуш, кехат дIа а 
кховдийна.

– Халидехь хIун хьал ду? – элира цо, – ларавой хIара?
– Больницехь ву иза, жимма могуш воцуш, вуьшта, гарехь-м, вон вац 

–дийцира ас.
 – Халид оьшуш стаг ву, Дала маршалла дойла цунна... Вало, чувер ву 

вайша, – со хьалхатеттира Абузара.
– ХIан-хIа, – олуш, сецира со. Абузар хьалха а волуш, тхойша кевл 

чоьхьаваьлча, охьахьаькхна уьйтIе а йолуш, доккха цIа дара, аьрру агIор 
лекхо лами а хаалуш. Беш а гуора хьалхахь.

– Валол, валол, – чувигира со хIусамдас.
ДIачуваьллачохь йоккха сени йара, дехха стол а лаьтташ. Дуьхьал а, 

дехьа а, сехьа а неIарш йара сени чуьра дIа.
– МухIажар! – гIийлла кхайкхира Абузар.
– Бузар, вистхилирий хьо? – олуш, сени чу йелира зуда.
– Хьаша веъна вайга, Халидан гергара стаг ву хIара, – Абузар вела а 

луш, соьгахьа схьавирзира.
Зудчун де дика дира ас.
– Далла везийла, марша а вогIийла хьо, – геннара йела а йелла, 

маракхийтира суна МухIажар.
МухIажар Iаьржа бIаьрацIоцкъам а, Iаьржа мас а йолуш, гIерачу дегIахь, 

йуккъера стаг йара, йуьхь а, бIаьргаш а малхбалехьарчу къаьмнийн аматах 
тера а догIуш.

Да а, нана а, некъ а, лелар а – массо а хIума хаьттира соьга МухIажара, 
йуьхь тIера йелар а ца хедаш.

Аз кIеда а (жимма мерах луьйш санна), аьзнаш а дахдеш дара цуьнан. 
Духар Iаьржа къаьстара.

– Тхойша дехьачу волу, МухIажар, хьеше са а доIуьйтуш, – элира Абузара.

Чохь дуккха а суьрташ дара пенах хьалакхозуш. Аьтту агIор а, нийсса 

дуьхьал а ши диван йара, йуккъехь жима стол а лаьтташ. Стоьлана 
схьанехьа ши кресло а гира суна. ДIанехьа, аьрру агIонгахьа, нохчаша 
йеш хилла пенаца йолу пеш а хаалора.

Ас суьрташ хаьттира. Харачойн Зеламха а, Шайх Мансур а, когах 
буржалш тоьхча санна Iаш, Iаьлбаг-Хьаьжа а, Дуй Iумин йуьхь-кха а, 
Абузаран ден сурт а, цхьана кехата тIехь дуккхачу а наибин суьрташ а 
дара.

Абузаран шен суьрташ а гира суна, жима волуш а, цул тIаьхьа а даьхна 
долу. МухIажаран масех сурт а дара; доьзалца цхьаьна даьхнарш а.

Абузара сих-сиха цигаьрк а латош, меллаша гIийла къамел долийра 
соьца, наггахь ира схьа а хьожуш.

Сан хьал мелла а гIолехь дара Абузарчул, хIунда аьлча суна иза вевзара, 
цуьнан «Маршонан цIарах», «Йеха буьйсанаш» цIе йолу романаш а, 
«Лаьмнийн некъашкахула» боху дийцарийн гулар а.

Цу тIера «КIант веллачу дийнахь» аьлла долу дийцар нохчийн 
литературехь – хIетахь а, хIинца а – уггар а тоьллачех, хьалхара дийцар а 
хета суна.

Цул сов, Абузар суна вуьйцуш а хезнера, вешна а ца Iаш, цо оцу романаца 
– «Йеха буьйсанашца» – хьегна бала а хезнера суна.

Со цунна мила ву ца хаьара йа ас хIун леладо а. Жим-жима сайх иза 
кхето гIоьртира со, айса цхьацца къоламаш хьекхар а дуьйцуш.

– Хала некъ бу-кх иза, хьенех, – элира Абузара, – хьаьнг-хьаьнгга а лела 
ца луш йа баркалла хуьлуш некъ а бац, делахь а и коьрта-м дац, стеган 
декхар ду-кх коьрта. Цу кIентийн къа ма ду – суьрташка дIахьаьжира иза 
– шаьш вай бицбича, къоман йуьхь а, истори а ма йу иза; цара аттий-халий 
ма ца хиржина, дуьххьала дIа маршо бен, Дала массарна а цхьатерра йелла 
йолу... Са-м ца гатдо ахь? Са ма гатделахь, хьан гIуллакхе кхана хьожур 
ву вайша, тахана хьаькамаш карор бац вайшинна – элира цо, оцу цхьана 
эхасохьтехь масийтталгIа цигаьрк а латийна.

Иза вуткъочу дегIахь, лекха, экхан дилхалахь а волуш, цIена йаьшна, 
йехо йекъа гучу йуьхь тIехь боккхо мара а къаьсташ, сийначу бIаьргийн 
ира хьажар а долуш, хенало къонах вара, сих-сиха, жимачу стеган санна 
«эххIей» олуш, къона велар а хьодуш.

Тхуна тIаьхьо – дикка вевзича – Фолкнерах тера хийтира иза, цуьнан 
санна, ши мекх а долуш, сийна кучамаш а лелош, иштта дегIаца – эгIаза а.

Со Абузара шолгIачу дийнахь районера мукъаваьккхира, цу хенахь 
хиллачу дешаран министре тхан йуьрта – Олхазар-кIотара – балха хьажор 
доьхуш, кехат а йаздина.

И кехат суна паччахьан мухIар санна, ницкъ болуш а хетара, хIунда 
аьлча цу бухахь «Йехачу буьйсанийн» авторан цIе а, фамили а лаьттара.

Со воьддушехь, сайн кехат а эцна, министрана тIе вахара, дуьхьало йан 
йоьлла секретарша тергал дIа а ца йеш. Секретарша суна тIаьххье, арз а 
эцна, чуиккхира.

Министр хьалагIаьттира цу гIовгIанна. Ас кехат стоьла тIе диллира, 
нохчийн маттахь де дика а деш. Министр воьхна-а охьалахвелира, 

кехатах бIаьрг кхетча, кхин вистхилар а доцуш. йуха цIаьххьана, хIун 
ду а хиъна: «Эти шпаргалки... мне не нужны ваши шпаргалки... Обком 
распределяет... идите, выйдите отсюда, не мешайте мне работать», – элира 
цо цхьанаэшшара, Абузаран кехат аьтту буйнахь хьерча а деш.

Хьоьжуш лаьтташ секретарша а йара.
Схьа а ца хьожуш: «Марина, проводите его», – элира тIаккха.
Ас, катоьхна, кехат схьадаьккхира. Йуха, волавелла, аравелира со, хIун 

дан деза а ца хиъна, даьхни долчу жоьлачухулла суо вогIуш санна, и 
министерство бен-башха а ца хеташ.

Ламеш тIе со охьаваьлча, сайца доьшуш хилла кIант кхийтира сох, шен 
кехаташца.

– ДIавала, ахь хIун леладо! – элира цо, – эццахь цуьнан зам йолчу 
метишкана итт туьма делча, хьуна луъучу районе хьажаво хьуна, – аьлла.

– ДIа муха ло иза? – хаьттира ас.
– Цхьа гIалгIа ву церан белхало, цо дIа чу хьо, валол соьца.
Ас итт туьмий, кехаташ дIаделира.
Пхи минот йалале: «Урус-Мартан», – дара сан кехаташ тIехь, ас аьлла 

йолу район.
Иза сан дуьххьарлера взятка йара Советан Iедална – Советан Iедал ас 

ийцира. Кхин чIогIа а ца хиллера, Ильича ма-дийццара.
Цкъа дIаваха охьа а волавелла, йуха цIаьххьана цхьаъ-м дагадеъна, 

министр волча дIахьаьдира со, цакхиарна кхеравелча санна.
Хьалхалерра сурт хIоьттира, секретарша дуьхьало йан а ца ларош. 

Министр вистхила кхиале, кехаташ стоьла тIе кхиссира ас: «Хьан куьг 
оьшуш хIумма а дуй кхузахь?» – олуш.

– Я же сказал... Обком...
– Обком подписал, – элира ас, и дош цуьнан багара далале.
Министр кхийтира. Министр вехха, геннара хьалахьаьжира бухара.
Со охьа тIехьоьжура. Со нийсса бIаьра хьоьжура, бIаьрга тIе бIаьрг 

хIоттийна: «Цхьа хIумма а йац-кх хьо!» – бохура сан хьажаро.
«ХIун ду тIаккха! Тхоьгахь ду-кх хIара», – министран бIаьргаша.
Охкайелла, кIеда, йаккхий беснеш а, баьшна боккха корта а болуш, 

экамчу куьйгийн дуткъа пIелгаш кIайн а къаьсташ, къено тоьлла стаг вара 
министр.

– Ма... Мар-ри-на, – элира цо, орца даккха тохалуш санна, кехаташ 
схьаэца ас куьг дIакховдийча, аркъал кресло чу дIа а кхетта, ас шена 
тохарна кхеравелча санна.

Со аравелира.
Со кхийтира, Абузар массарна а ца хиллий Айдамиров Абузар, иза 

везаш а, ца везаш а ши тоба хил-хиллийла.
Везарш тхо дара – мисканаш-студенташ, ахархой, баккхий нах, наной, 

къахьоьгуш долу адамаш а. Ца везарш кхин хиллера, Iедало хьаьстинарш, 
иту хьокхуш нисбинарш: паек а луш, дача а, путевка а, машен а, – шайна 
герга озийнарш. Уьш Iедалан даржехь бара, хьаьвданна тIе битнарш.

Суна цу дийнахь дуьххьара къахийтира Абузарах.
Со цу дийнахь кхийтира цунах, иза мила ву, хIун ду хууш.

Ас иза Мамакаев Мохьмадца вустура.
Цаьршинца нисса йа уллохь Ошаев Халид а, Сулейманов Ахьмад а, Итаев 

ВахIид а хIоттийра ас. И пхи стаг соьца тахана а ву, ас велла дIаваллалц 
сайца дIакхоьхьур волуш.

ТIаьхьо-м дуккха а бевзира суна Абузаран мостагIий. Уьш Iилманчашна 
йукъахь бара, литераторшна, редакторшна йукъахь а.

Уьш дукха бара, обкомера охьа – райкоме, райкомера охьа – комсомоле, 
комсомолера охьа – пионерашка кхаччалц, цигара дIа а, кхин дIа а.

Цара йаздора аьрзнаш а КГБ-ега, Кремле а, Обкоман хьаькамашка а.
Суна гира «Йехачу буьйсанашна» вайн Iилманчаша йелла хилла рецензеш: 

«реакционни, националистически, антиобщественни, культ одного народа, 
разжигает межнациональную рознь» – бохучу, уголовни статьяшна кIел 
йига йиш йолчу бехкалонашца.

Амма Сталин велла хиллера, Бере а, Вышинский а – ца кхиир-кх, дависарг, 
тIаьхьабисира йа, аьлча а, зама кхин йара: Советаш Iаьмеркаца герз дарехь 
къийсалуш, тоьпаш йеттар саца а дина – цкъачунна.

ТIаккха Абузаран романах рецензеш Маскохарчу институт историн а, 
академин а йала дийзира, муьжгийн Iилманчийн, уьш дуккха а гIолехь 
а йара, нохчаша кху цIахь Обкоме а, КГБ-е а кхехьийтинчарел. Цара, 
маскохарчара, и роман истори йу, бохура, истори хуьйцуш ца хуьлу.

Вайчарна ца тайра – Iилманчашна, – вайчаьрга мохь белира (вай 
сема ма ду!), «кхузахь дерг Маскохахь ца хаьа, и роман реакционни йу, 
националисташ бу кхузахь, и роман – зулам ду», бохуш.

Абузар гина а воцуш, цуьнан романаш йешначунна («Маршонан цIарах». 
«Йеха буьйсанаш», «Лаьмнашкахь ткъес», «Дарц»), иза чIогIа буьрса а, 
хала а стаг хета там бу, цхьа сиха, дера, хьанна а коча ваха кийчча волуш.

Абузарал кIеда а, хьасене а, мерза Iаь йолуш а къонах ца кхетта сох, айса 
даьхначу шерашкахь йа цул граждански доьналла долуш нохчо а ца гина 
бакъонна тIехь, цуьнца нийсса ца хилча. Авторханов Iабдурахьман а вара, 
Ошаев Халид а, амма уьш кхин бара, хьалхарниг – генахь вара, шолгIаверг 
– историх дукха ца хьакхавеллера йа, аьлча а, истори шена ма-хетта 
талла хан ца йитнера Советан Iедало, шийтта-кхойтта шарахь набахтехь 
валлош, йерриг могашалла дIа а йаьккхина, араваьллачул тIаьхьа а партера 
дIавоккхуш, тIаьхьа айкхаш баьхна, хьийзош.

Суо иштта цхьаь а волуш, Абузаран ойла йича, даим велавелла, цхьацца 
бегаш беш, гуттар а сайна дош кхуссуш дагавогIу суна иза, тхаьш 
вовшахкхеттачохь.

Вовшах тхо дукха детталора. Дукхахьолахь Мусай, сой хуьлура –  
Ахмадов, Абдулаев Леча а вогIура кест-кеста, Бисултанов Апти а, Султан а 
нислора тхоьца, – Яшуркаев.

Амма даим хуьлушверг Ахмадов, сой вара.
Муса айса вигира-те моьтту суна дуьххьара Абузар волчу, Ошаев волчу 

вигар-м дагадогIу суна.
Абузар сайна дикка вевзича, иза сайца мелла а эвхьаза хилийтархьама, 

цхьацца хIума олура ас, забар йеш санна. Абузар кхетара цунах, цо иза дIа 
а лецира.

– Хьенех, – олура цо соьга, вела а лой – цуьнан велар хеза суна, хIара 

могIанаш йаздеш, – ахь бахкийна хир бу хIорш, хьо Сибрехара цIа валлац, 
гучуваьлла стаг-м вац хьуна кхарах, – олий.

– Чохь кхиъна нах ма бу хIорш, Абузар, кхарна хала ма ду некъашца 
лела, – олура ас.

Тхо Абузарана гонаха охьаховшура – велар цкъа а йуьхь тIера ца долучу, 
– вовшашна муьшканаш а йеш.

Абузар «эхI-хIеъ-хIеъ» деш велалора: «ХIун боху цара хьоьга, хьенех?» 
– хоттуш соьга.

Со а, дIа вела а лой, Iадда Iара: «ХIума ца бохура кхара-м», – олуш.
Доьзал гучуболура маршалла хатта, кIант – Мохьмад а – вогIура.
ТIаккха МухIажар...эхI, маржа! ХIетахьлера МухIажар тахана дийна 

йолуш санна го суна, паргIатчу когбаккхарца, йуьхь тIехь йелар а сецна: 
«Шу доцуш ма хаза дацара, шу ма хьеделлера, Бузар чIогIа сагатдеш ма 
вара шуна», – аларца, массарна а марайетталуш, тIе куьйгаш хьоькхуш, 
хIоранна а бIаьра хьоьжуш.

Йелайелча ши бIаьрг жимма горглора цуьнан, йуьхь шор а луш.
Абузара шен бегаш болабора, тхох цхьацца хьовза а веш, дукхахьолахь 

со хуьлура цо йуьхьаралоцург.
Суна чIогIа товра иза, цо сайн хьовзор. Со дуьхьал забар йан гIуртура.
Дукха а безаш, сайна бевзинчу нахах – Халидах а, Сулейманов Ахьмадах 

а – Абузар къаьсттина сица гергара хетара суна, хIунда аьлча цуьнгахь ден 
къинхетам бара тхоьца, воккхачун Iуналла а. Иза хьан да а, ваша а, деваша 
а вара. Иза Iу вара.

Цо хьехамаш дукха ца бора, метт-меттарниг дуьйцура, хьуна дахарехь 
оьшудерг, ца хилча цадолург.

Цо истори йуьйцура, кху халкъаца Iиттаделларш, вай ца лору масаллаш, 
интеллигенци йу бохучу наха шена лелийна хьовзамаш а. Цхьа дера 
ца дуьйцура, оьгIазаллица, къинхетамца дуьйцура, адамера дуьйлучу 
гIалаташна къинтIера вуьйлуш санна: «Йуха шена гечдар дийхира 
соьга хьенеха, дохковаьлла хиллера иза», – эр дара Абузара, уггар чIогIа 
меттанаш деш, шеца мостагIалла лелийначух а. Цуьнан цхьаьнцца а хьагI 
йацара, хIораннах а кхетар бен, бакъду, мила-мила ву-м хаьара цунна, 
хIораннан мах а.

Иза геннара хьоьжура цаьрга, лакхара охьа чу – кху лаьттахь харцонаш 
лелош, кIел когаш туьйсуш, мостагIашна хьо вухкуш, аьрзнаш деш – 
хIайтъаьлла хьийзачу адамийн IиндагIашка, гIаларташка, цхьацца цIерийн 
«бакъонашка», «хьенех-минех» бохуш, цара вовшийн йохучу йаккхийчу 
цIерашка а.

Абузар верриг а цхьа собар дара, – хьекъале собар, дуьне дуьсур дуйла 
хууш долу, цхьа хIума а дош доцийла, цааьлларг – моз дуйла, аьлла 
цхьанне вас йечул.

Диван чохь дIа а таьIий, гола тIе баьккхина ког а болуш, цхьанаэшшара 

дийца волалора иза, хьалхара сахьташ чекх а девлла, тхан къамелаш 
дахдала дуьйладелча. ТIаккха велар а ца хуьлура йа забар а.

ТIаккха бакъдерш хуьлура, дуьненан харцонаш, тхоьга деш долу 
весеташ, дагадохкурш, цакхиънарш.

– Дуьненан хьелаш ма лералаш, – олура цо, – цхьаъ бен хир дац шуна: 
йа хьал, йа бакъдерг. Пайхамарш бахамаш буьтуш ца ихна шуна, Iилма 
бен.

Цу хенахь цунах эхь хетара, цуьнан шерех, цо хьегначу къих, цунна 
халкъера ца хиллачу хьакъболлучу ларамах а.

Суна даим кху халкъан хьалхара маракъийла лаьара иза оцу хьолахь, 
цунна ша оьшуш вуйла, ца хилча йиш йоцийла, шен махкахь Пайхамар ца 
вевзийла хоуьйтуш.

Йа Рабби! Ма нийса аьлла ду-кх, шен махкахь цхьаннах а Пайхамар 
цахилар, дика динчо бен, вон цадар а.

– Йуург шелло, Бузар! ХIума йаийтал кхаьрга, – гучуйолура МухIажар, 
цхьа гIилкхехь, неIарехь а соьцуш.

ТIаккха тхо стоьла гонаха охьаховшура, хьой-хьой цига хаа бохуш, 
вовшашца къийса а луш.

Ас неIарера гIант хоржура, жимхалла лелорхьама, суо жиманиг а 
воццушехь, хIусамца болчу ларамна.

МухIажара масийтта кхача бохьура тхуна, тайп-тайпана кечбой, и 
доккха стол дIалоцуш.

– Бузар, ахь хIара йаалахь, хIара кIеда йу хьуна. Хьормакан чай а 
даьккхина ас, – олура цо хIусамдега.

Абузар велалора, сих-сиха чайнах къурд а беш.
Оццул суо цига оьхуш (цул хьалха а йа тIаьхьа а), цу шиннал лераме, 

мерза – вовшашца болчу къинхетамца – зуда а, стаг а ца гира суна, айса 
йоккхучу хеначохь.

МухIажар оьзда стаг йара шен цIенца а, нахаца а, шел гIолехь хIусамнана 
къонахчун хила йиш а йоцуш, йаздархо-м хIунда вуьйцура, иштта а лара 
хьакъволу.

Кест-кеста иза дагайеъча (бакъ ма ду ас цуьнан ойла сих-сиха йар), сайн 
нана дуьхьалхIутту суна, и шиъ цигахь – эхартахь – цхьаьна йолуш санна, 
цкъа а вовшех а ца къаьсташ, дуьненахь аса и ший а цхьана дагца ма-
кхаббара.

МухIажар а, сайн нана а – суна даим цхьаъ хилла, и ший а сайн цхьаъ 
йолуш санна, цхьа-цхьацца а йоцуш.

Цхьанна ши нана хила йиш хилча, со церан шиннан а ву.
Мусаца мелла а дукхох нислора сан Абузар волчу кхачар. Тхан дикох 

Iаь а товра вовшашца, проза йазйеш хиларе терра. Тхо вовшашца паргIат 
а дара, дуьйцушдерг йукъара а долуш. Цхьацца дуьйцу-уш, йаздархой а 
хьахабора оха, хьанна муьлха дика хета, олуш.

Мусас Фолкнер вуьйцура, Сервантес а хастош. Сервантес Абузарана а 
товш хиллера, Александр Дюма а.

– Хьенех, хьо оцу мехкарийн настарш а йитина, йаздан маца волало? 
–  олура соьга Абузара, «эхI-хIеъ» деш, вела а лой.

Муса а велалора тIаккха, Абузараца берта а воьдуш.
Со дуьхьал тасалора, йоI хьахош ца хилча, произведени дешархочунна 

сингаттаме нисло, бохуш.
Тхан бегаш гIеххьа бахлора, вовшашца марзо а оьцуш.
Абузар хьала а гIоттий, цхьацца киншка эца,  дехьа чу волура, тхойшинна 

гайта.
Ас цуьнан пачкичуьра цигаьрка лачкъайора, сайна кхин оьшуш а 

йоццушехь.
Мусага мохь болура: «Ахь хIун леладо! Эхь ма ду, дIагича!» – олуш, 

ший бIаьрг а къарзабой.
– Пачки чохь ткъа ма йу, – олура ас, – йа, хьо санна, мотт луьйш а йац, 

хьо сецчхьана, – олий.
Мусана ца хаьара, ас иза хIунда леладо.
Ас иза хIокху денна лелош дара, тахана иштта йаздархьама, дагалецам 

хилийта, Абузар велийта а, (цхьа йоза а, рицкъа а хилла,) хIара могIанаш 
цуьнга кхачахь.

Наг-наггахь гIала вар нислора Абузаран, шен цхьацца гIулкхана йа 
нехан долчу хьашташна.

– Валол, Леча а, Муса а волчу хIотта веза вайша, – олура цо, «СтелаIад» 
редакце гучу а волий, со балхахь ларалучу.

И шиъ «Дом печатехь» вара болх беш: Леча газетан редактор вара –    
«Ленинан некъ». Мусагахь журнал дара – «Орга».

Абузар цу шинна чу а хьажавой, приемнехь соцура со, секретаршица 
кофе а молуш, царна чу а йохьуьйтуш.

Йуха тIаьхьуо чувоьдура, церан къамел тоделча.
– КIант! – велалора Абузар,  – Хьо-м вац сан бала болуш йа соьца кхуза 

веъна а! Хьо секретаршашца кофе мийла веъна хилла-кх кхуза, – олуш, 
йух-йуха вела а воьлуш.

Цунна ца хаьара (йа хаьара?) иза а ас цхьана забарна леладойла, цуьнга 
иштта алийта, цунах а дагалацам бан, сайн сица кхаба, воккхаве, кхана-
лама тIаьххьенна дийца, суо иштта цуьнан гергара хилар, цо забаршца 
суо хьовзавар, суо цунах воккхавер – Айдамиров Абузарах, цу «Йехачу 
буьйсанех» цу «... ткъесах», «Дорцах», «Калугерчу йийсарх» а.

Со жимма хьалхавели кхузахь, хазахетарша Iеха а вина, вуонаш хила а 
ца хилча санна. Вуон а кхечира цхьана дийнахь, МухIажар кхин йац аьлла. 
Со Iадийра цу хаамо. Суна хаьара хилларг. Жимчохь дуьйна шеца йаьхна, 
кхиъна, шеца цхьаьна къанйелла йолу хIусамнана кхалхарца бен, доккха 
вуо дан йиш йац къонахчуьнга. Абузаре вуо деънера, цуьнца цхьаьна 
тхоьга а, хIунда аьлча тхо, бухахь нана йолчу доьлхуш санна, оьхура цига, 
МухIажар йуй а хууш. Тхо пхиъ вара цига вахнарг: Лечий, сой, Султан, 
Мусай, Аптий. Абузар велавелира тхо гича, сихха бIаьранегIарш а тоьхна. 

 – Шу тIекхачаде шена бохуш, дIайаха-кх МухIажар, – элира цо, тхо 
марадихкарца, ший а бIаьрг а тIунлуш.

 – Абузар, нахана тIе а ма кхаьчна халонаш, пайхамарша а ма лайна, – 

элира цхьана стага.
 – Тхо пайхамарш ма дац, хьенех, тхо гIийла нах ма ду, – элира Абузара. 

Со букъ а берзош, дехьавелира, сайн бIаьрхи ца гайта. Йуха, схьадахкале, 
кешнашка а дахара тхо.

Керла барз бара, жимо чурт а лаьтташ.
Борза кIелахь – МухIажар а.
Дуьне а дара иштта массарех диса дезаш.
Iожална цхьа а ца вуьсура тIаьхьа: массо а шен рогIехь вара – цхьаъ 

хьалха, важа – тIаьхьа, амма мацца а дIакхача везаш.

Сих-сиха Абузар волчу а доьлхуш – цуьнан догъэца, – хьалха санна, 
лелара тхо. Тхо гучудевлча, Абузара бер дохуьйтура, цу йуьртахь марехь 
йолчу шен йоIе схьакхайкха. Тхо йоIа чIогIа Iалаш а дора, шен нанас санна, 
дика. Амма хIетте а хьал кхин дара: синкъерам ца хаалора, синкъерам 
байнера, дIалечкъинера, хьул а луш. Абузар цхьацца бегаш ба-м гIертара. 
Тхо а хуьлура дакъа лоцуш.

Цул тIаьхьа кху махкахь хийцамаш буьйлабелира, цхьанна а цкъа а 
дагахь а ца хилла болу: митингаш, маьхьарий, «сой-сой», бохуш, «хьой-
сой».

Дуьххьара бехван волийнарг Асланбек Шерипов вара, граждански 
тIеман турпалхо, революци йоккхуш, уггар а чIогIа дакъалаьцнарг.

Йуха Ахьмад волийра – Сулейманов, – цуьнан «Цхьа-ши дош» цIе йолу 
киншка майданахь йага а йеш, «Iеса поэма» бахьана а дина. Иза геннара 
богIуш некъ хиллера, цхьана бохамна кечбина, халкъан корта хIаллакбан, 
«хIара ву» ала, стаг ца вита, дош леларг – маьттазваккха. ТIаккха тIом чу 
беара.

 Абузаран а, тхан а дуьхьалонах гIуллакх ца хилира.
Тешнабехк коьрттера схьабогIуш хиллера, масех шарахь кеч а бина, 

цIуьх1арш хьалха а баьхна, бохкалурш эца а эцна, кечбинарш гIовтта а 
бина.

Москохара схьа дара дерриг а, Кремлера, Любянка цIе йолчу майданера а.
3Iараш дIадиллира, керт йоьхна а моттуьйтуш, тIаьхьара тIе а тоьттуш, 

«ура» а бохуш, хеста а беш.
«Бакъ дац шуна, тешнабехк бу шуна иза, вай Iехош ду шуна цара, 

варийлаш, ма тешалаш!» – баьхначу Абузарах мостагI вира, майданахь 
кхайкха а веш.

Иза иштта оьшуш дара, къам дерриг а х1аллакдан, мохк ата, бохка, 
дакъош дохуш, дIасабахьа а.

Абдулаев Лечас тIаьхьо стих йазйира Айдамировна, цуьнгара а, кху 
махкера а хьал ма-дарра хууш; ас иза кхузахь йерриг а йала а йо:

Айдамиров Абузарна

Ма рагI йара хIоьттинарг
Цу аьхкенан дийнахь,

Шегахь ду мел моьттинарг
Дайна карадина.

Оцу дийнналц стаг хилларг, 
Стаг а ца хиллера. 
Оцу дийнналц лардинарг, 
Сий а ца хиллера.

Хьийзаш йара гIалин йукъ, 
Ша Iарш-Майда хилла. 
Мизан-Терзе далийна, 
Чехош гIуллакх-гIиллакх.

ГIуьттуш йара тангIалкхаш, 
ЦIераш йара летош. 
ЦIийзаш йара чагIалкхаш, 
И цIийн хьожа кхетта.

...Хьо кхийтира, сий-цасий 
Шен хеннахь дуй сийлахь, 
Хенал хьалха хилла сий, 
Эрна хилла сий дуй.

Ахь гIиттийнчу маршоно, 
Хьуна йинчу йахьах 
Йогуш йара Iарш-Майда, 
Мизан-Терзан эхь а.

ХIинц-хIинца а – кху махках дог ца Iебачара, кху шолгIачу тIамо диснарг 
а хIаллакдинчу къоме мохь беттачу, орца дохучу, ша-шех кайеттачу 
Абузарана цхьацца кхиссарш йо – Лубянкин белхалоша.

Уьш дукха а хиллера чIогIа, Iаламат дукха.
Дено-денна дебаш а бу.
Суна ала лаьара цаьрга – хIара къам цIенна доьхкинчаьрга – цIуьхIаршка, 

айкхашка: «Шу дац цуьнан мах хадон, шу ма дац, шу, – ала, цхьана 
поэта ма-аллара, – цо бинччул некъ бича бен, дистхуьлу а ма дац шу, цо 
хьегначчул къа хьегча бен, цуьнга маршалла хатта а. ХIаъ, маршалла, 
дуьххьала иза, «де дика дойла» боху ши дош а: хьен-хьеннан а бакъо йац 
къонахчуьнга хьал-де хатта!

Къонах – иза къонах ву, ша къонах волчун бен цкъа а вовза йиш а 
йоцуш!»

Ма... мичара... ца оьшу шуна! Ца оьшу шуна гIовгIанаш!
Цхьа дика дейша, цхьа дика, цхьана хьешана уьстагI а бей; дуьне Iаддол 

йолчу харцонна, реза доцуш, дош алий а; шайгахь доцу доьналла дерг 
къонах ву олуш, совций а.

Кхин хIумма а ца оьшура шуьгара – кхин цхьа хIума а!
Соьлжа-гIала 2002 шо.

ХIун дийр дара-те адамаша, кхана шайх хиндерг хиъча?
И цахаарна, шаьш абаде кхаччалц дехар долуш санна, гуттар тIаьхьало 

лоьхуш, детталуш, хахкаделла лела-кх.
Иттех де дац-кх, тIехь мархин Iаьциг йоцуш санна, дог аьлча а, хIара 

къена жIормак , паргIат йеттайелла. Иттех де хьалха ду-кх, ножан хьокхий 
тухуш, пхонан серашца кхолха берд хьош, кож тухуш, ас хIара керт 
йина. ХIара йина а ваьлла, гуттар а резахилла, кхунна туйнаш а тийсина, 
со чувоьдучу суьйранна, хьанна моьттура, кхана Iуьйранна, наха уггар 
дикачуьра хIара йоха а йеш, бугIанийн ворда чоьхьайаллал ков доккхур 
ду? Хьанна моьттура, оцу дийнахь сан йоккха стага, йуьхьарйоьлла 
тIехь асар даьккхина и саьрамсекхийн хас, хьешна, датийна, цIенкъа 
санна, шардийр ду?

 ХIаъ, оцу дийнахь а декхна дара сан дог, тIехь цуьрриг а марха йоцуш. 
Къаналла ца хьехийча. Бакъду, сих-сиха цо-м хоуьйту ша соьца йуйла, 
кханенан мукъ шен буйнахь буйла. Куьзгана хьажа-м, дера, ца ваьхьа. 
Корта ма бу, детица варкъ даьккхича санна, къегина. Мацах цкъа, сой, 
сан йоккха стаггий хIинцачул цхьа шовзткъе итт шо къона долчу хенахь, 
хийла йоьIан хьежар шайна тIехь сецийна сан жугIура бIаьргаш кхоьлина, 
гуттар таьIна деана, тогIи чу доьжна гуьйренан дохк санна. Царна 
тIехула лаба йеш, куьг лоций бен, ца хьажало дуьхьалхIоьттинчуьнга. 
Йуьхьан бос а бац цуьрриг а шех да воккхавийр волуш. Хан мел йели 
а, хебаш, йахлуш, ирлуш йу иза а. Цуьнан дерташ-м  йуькъачу, сирачу 
можо дIахьулдора. Амма сан дахаран хIор а де ду-кх, цхьа хьаьрк гал а 
доцуш, кху сан лекхачу хьаж тIехь дIайаздина. Иза ду-кх гуттар а лерина 
кечдеш йаздинчу гIайракхан чуртах тера.

Гена йац Iожалла. Дерриге а хIор денна теш хIуьтту цунна. Амма ас 
иза цкъа а аьттехьа ца дуьтура. Кханенга, ламенга хьовх, иттех шере 
дIатоьттура. Сайн къеналла а хеназа йеана лорура. Къежвала, къанвала 
а, вала а бахьанаш сайн дукха хилла дела. Со хаъал хилчхьана дуьйна, 
цхьаъ вукхунна тIе боьлхуш, баланаш бара суна тIе Iенаш. 

XIapa Советан Iедал доккхучу шерашкахь Цоцин-Эвлахь Деникинан 
эскарх леташ, цхьана дийнахь вийра сан дай, ваший.

КIезиг хIума дац, цхьана дийнахь да а, цхьаъ бен воцу ваша а велла, 
гIаж санна, цхьалха висар? Вуьшта, метта охьа а вижна, цамгарх кхалхар 
ма ду ша. Ткъа и шиъа-м вийнерий. Пепнаш санна, зоьрталчу шина 

КIант веллачу дийнахь

АЙДАМИРОВ Абузар

стеган декъий бугIанийн вордана а дехкина, цигара суо цIа гIиртина де 
цкъа а дицлур дац моьттура. «Хенал дика лор вац», – ду олуш. Ша йина 
чевнаш хено ша йерзош ца хилча, адам хьерадер ма дара. Цхьаццайерг 
йерзайо цо, йицйеш, дикане а кхачавой, цхьаццайолчух кхин а кIорга 
чов йой, хьалхарчух гIан деш.

Суна хилларг а иза дара. ТIаьхь-тIаьхьа хуьлучу бохамийн бозаллаша 
кийрара дIашарбора хьалхарниш. Кхузткъе пхийтта шеро хIун гойтур 
дац? Царах пхиъ дара пхийтта эзарнал деха, балане а. Гитлер боху и 
чагIалкх вайн махкана тIелетча, тIаме вахана ший а кIант вийра сан. 
Цхьаъ – Идална йистехь, Сталинградана уллехь, шолгIаниг – йапох 
леташ, дIога, Генара Малхбалехь, мацах, паччахьан заманахь сан деваша 
вийначу ГIарбал йу, Харбар йу хаац суна, и цхьа цIе йолчу шахьарна 
уллехь.

ХIаъ, тIехIотта барз бац цаьршиннан. Шиннан а суьрташ ду, белшаш 
тIехь эпсарийн погонаш, некха тIехь ордалш, мидалш а йолуш.

Воккханиг вийча, церан командирера деана кехат хIинца а ду, йаьллачу 
хено маждина, шалхатоьхначохь этIа а эттIа. Шун кIант, Iалханов Iелаха, 
Даймохк ларбеш, леташ, турпала вуьйжи аьлла.

ШолгIачух дац иштта кехат. Хьанна хаьа, цуьнан накъосташа йа 
командиро хIетахь иштта кехат даийтина хила а мега. Амма тхоьга ца 
кхечира иза.

Оцу пхеа шера чохь кхелхира сан ши йоI а. Цхьаъ – цIера арайаьллий, 
важа – йаланзий. Церан даьIахкаш а йохку генарчу ГIум-Азин лаьттах, 
лекхачу лаьмнех.

ГIаж санна, цхьа волчу цхьана кIантаца дисира сой, йоккха стаггий.
КIезиг вара. «Шиъ волчун цхьаъ висна, цхьаъ хиллачун цхьа а вац», 

– олуш ду вайнехан. Амма охашиммо, иза тхаьшшинна витинчу Далла 
хастам бора. Важа виъ ваьхьначу Делан ницкъ ма бара цунах а тхойша 
даккха.

ХIаъ, хан а ма ца Iай шениг дитина. КIез-кIезиг йерзош цуо йерзийра 
тхойшиннан дегнашна хилла чевнаш. Бакъду, жимма шайх хьакхавелча 
а, цхьа лазаме ов тухуш, тидаме моьнаш а дуьтуш. Масех шарахь дикка 
бала баьхьира йоккхачу стага къайллах мелачу бIаьрхишца йоьлхуш. 
ТIаккха, тIаьхь-тIаьхьа нилхаделира иза а. Дийна висначунна, хан мел 
йели, кIезиг дагавогIу велларг. XIop Делан догIучу дено, уьш вовшашна 
генатоттуш, цхьацца зайл туху царна йуккъе. Амма, вукху aгIop дIаоьхучу 
оццу деноша дийна биснарш, буьг-буьгуш, хьалхарчарна тIаьхьабуьгу.

Дийна висначо дийриг дира ас а. Сайн аьтто ма-белли, уггар хьалха 
ден а, вешин а кешнийн баьрзнаш тодира, раздевлла чарташ нисдира, 
богIучу керла хIоллам хIоттийра, йуьртан кешнашка кхачале, некъан 
йистте, деа беран безамна чарташ а дуьйгIира. Ас сайн куьйга цемантах 
доьттира, ткъа Iумхас йоза йаздира царна тIе.

Ишттачу чартийн беха могIа бу цигахь. Новкъа тIехбуьйлучу наха, 

хуучара, уллехь совций, доIа до, ца хуучара: «Дала гечдойла!» – олу. 
Бакъду, шо шере мел дели а, лагIлуш, кIезиг хуьлу царна доIанаш дийриш 
а, «Дала гечдойла!» – эриш а. Валаран а, веллачун а ойла кIезиг йо 
тIаьхь-тIаьхьа. Кху дуьненан цIога лаца гIерташ, хьаьддий-веддий лела 
массо а. ХIинца xIapa дуьйцуш воллу со уггар хьалха а волуш. Суо хаъал 
хилчахьана, гуттар а ца мацвала, ца шелвала, дуьххьалдIа аьлча, ца вала 
гIерташ, схьаоьху со. Вала ца лаьа цкъа а, цхьана дийнахь а ваха бахьана 
лоьху. Цкъа сатийсира ас, кIант воккха а хилла, цунна зуда а йалийна, 
йовш лаьтта сайн тIаьхье стамйелла де гape. ТIаккха – винчу а вирзина, 
бераллехь левзинчу меттигашка, дайн кешнашка цкъа бIаьргтоьхначул 
тIаьхьа, велча а дацара-кх хIумма а бохуш. Дала ас са мел тийсинарг 
хилийтира, амма суна хIетте а вала ца лаьара. Воккхахволчу воIана зуда 
а йалийна, цуьнан ловзаре хьажжалц, цуьнан бер хьастталц, виса лаьара.

Иштта йу-кх адаман амал. Ша мел вон хьегахь а, вала ца лаьа, цхьа 
де а ваха деза. Дера лаьа, ша вала охьавижна велахь а, ца вала кадетта, 
мотт сецна велахь а, бIаьргашца орца кхойкху. Амма цхьаммо а, уггар 
хьалха ас а тIехь, ойла ца йо: «Ванах, ас сайна тIе йоьхучу оцу хено 
суна хIун дохьур-те, хIун гойтур-те, воккхавевер-те со йа велхор-те?» 
– олий. ТIаккха, оцу деноша ша гатте хьовзийча, дохковуьйлу, xIapa де 
гале, велла, кху дуьненара дIаваьллавелара-кх ша бохуш. Цхьа масех 
дийнахь. Жимма Iийча, и чов йоьрзу, йуха а дуьнене марзо гIотту, йуха 
а дуьненна тIаьхьа хьоду.

Мел вонаш гинехь а, реза вара со сайн дахарна. Сан дагна чевнаш-м 
дера йина цо. Цкъацкъа суна Iаламат тера хетара суо, генаш а тедда, 
ирахь дакъалучу попан зоьрталчу гIодах, генаш хедийнчохь мортдоьлла 
шеддаш а долуш, цхьа долчу цхьана гено чу ницкъ уьйзуш, лаьтташ. 
Суна ницкъ ло и га – Iумха вара. Ткъа Iумхин пхи кIант, цхьа йоI оцу 
попан орамаша хьалатийсинчу керлачу маргIалех тера хетара. Сайл 
тIаьхьа вуьсуш йалх боьрша стаг хиларо гIеххьачул дог курадоккхура. 
«КIант а, пхи воI а! Оцу пхеа воIан тIаьхье кхуьур йу! Iалха-м хьаха вовр 
вац, кIур боцуш!» – дог доккхадеш хьоьжура со цаьрга. Амма цкъачунна 
йерриге а дегайовхо Iумха йара. Кху къеначу дуьнене тIаьххьара 
хьаьжна сан бIаьрса дIадовш, цо тIехьабдийр ду сан бIаьргийн негIарш. 
Сан къена дакъа лийчош, цо дуттур ду сирла хи, цо хьарчор ду кисин 
кIайн марчо. ТIаьххьарчу новкъа воккхуш, цо лоцур бу барам, вуьллур 
ву со готтачу лахьти чу. Цо дугIур ду сан гIовланга гIайракхан чурт, иза 
лаьттар ву, сан кадам оьцуш, тезетахь. Шен бераш тIаьхьа а хIиттийна, 
xIop а пIерасканан дийнахь иза вогIур ву сан коша тIехIотта, суна тIе 
богIу некъ баI бала ца буьтуш.

ТIаккха, мацца а цкъа, цхьана дийнахь, шен кIенташа иза а вохьур ву 
сан лула.



59

Орга - 2023 (3)
ХIаъ, массо ву оцу боцачу, амма йуха ца бохьучу новкъа айба везаш.
Цхьа а вуьсур вац. Цхьа а.
Дерриг дика дара, со цец а вуьйлуш.
Дала рицкъ а деллера шортта, хIокху адамийн сутараллин цхьа доза 

хилча, тоийта, кхин ца оьшу а эр долуш. Амма, кху къеначу лаьтта тIехь 
хIинццалц схьа ког баьккхинчу адамех муьлхачо аьлла и дош? Йа хьан 
эр ду? Дикано вузийча, хIинца суна тоьур ду аьлла, велларг вац. Хьалха 
сан галдийлинчу гIуллакхашца дуьстича, элан бахам бара сан. Iумхас 
ши цIа дина: суний, йоккхачу стаганий, шений. Кертахь масех бежана, 
иттех уьстагI. Йалтадухкургачуьра маситта гали йалта ца хеда цкъа а. 
Цкъа дуьйхинарг кIирнах йуха ца духуш, лело тайп-тайпана духарш ду.

«Дуьненан йалсамане йу-кх!» – олуш ма-хиллара, оццул тоделла-кх 
адамийн дахар.

Амма деккъа цхьа хьал, дуьненан даьхни ма ца тоьа адам ирсе дан. 
Цхьана ханна Iexa-м во цо. Вуза а во, кху дуьненахь ша бен, кхин хIумма 
а дуй-те олий хоьтуьйтуш, кура а воккху. Тахана – кхиъна доьзалш а, 
йиш-ваша а дикачу хьолехь ду хьан. Хьал-бахам ду. Токх ву хьо. Ирс ду 
хьан кертахь, когабуьхьар хьийзаш. Оцу дерригенах Iехавеллачу хьуна 
гац, хьайн лулара, да-нана делла, байлахь бисна доьзал йа доьзал лаьттах 
боьллина, каш санна, шийлачу, маьждиг санна, йаьссачу хIусамехь 
йисна жоьра зуда а, ахь санна, дуьнено Iехийна цхьа мур баьхьна, амма 
Iожалло кадетташ да-нана, йижарий-вежарий дIа а баьхьна, IаддаргIа 
санна, букъ хьаьвзина висна воккха стаг а. Ва амма латтац-кх и де даима 
цхьаьнгахь. Иштта, рогI-рогIана нехан керта хIуьттуш лела-кх, тахана 
вийлинарг кхана велхош. Оцу дийнан ойла йан лаац-кх, уггар хьалха 
суна а.

XIapa таханлера де сайна гур ду ца моьттура суна.
Доллучул со воккхавийриг Iумхин гIиллакхаш дара. Дена-нанна, 

доьзална цуьнан мутIахьалла. Ас хьаькхначу сизал тIех ца ваьллера иза 
цкъа а. Кура вацара, коча вацара. Дена-нанна дика кIант а, доьзална дика 
да а вара. Ша пхийттараваьлчахьана ламаз-марха ца дитинера, хьарам 
рицкъанах дезар ца эцнера. Iуьйранна хьалххе гIоттий, шен ламаз 
дой, гатана йукъа хох-сискал а хьарчадой, тарахтар тIе балха воьдуш, 
маьркIажан бода булучу хенахь цIа а вогIуш, даьккхира цо xIapa 
тIаьххьара ткъех шо. Йуьхьанца гIаш лийлира. ТIаккха – вилспедахь. 
Пхи шо хьалха матцикл ийцира уггар тоьлларг. ХьаргIа санна, Iаьржа. 
Гуттар, биэза дин санна, хьоме лелайора цо иза. Ша мел тIаьхьа, мел 
кIадвелла цIа варах, иза йуьлий, массо маьIIе йекъа горгам хьаькхна 
бен, чу ца вогIура. Iуьйранна, ламаз динчул тIаьхьа, йуха а цунна гонаха 
хьаьвзара, винташ къуьйлуш, даьтта детташ.

Итт де хьалха тIаьххьара хиира иза цунна тIе.
Дийнахь сарралц кху кертахь хьийзина, кIадвелла со, йоккхачу стаге 

и асар дитий, пхьор кечде а аьлла, тилла доьду малхбузан ламаз дан 

чувахара. Даима санна, парзан а, сунт а ламазаш дина, сайн бIе суьлхьа 
кера а лаьцна, маьнги тIе охьахиира со. Йоккха стаг, сихха шен ламаз 
дина, арахь, пеша хьалха йуург кечйан йуьйлира.

Дагара ца йолу и суьйре.
Дийнахь тийна лаьттина йурт кIез-кIезиг гIовгIане йелира. Хезара 

сарахь цIа оьхучу бежанийн Iexap. Лохха Iаьхна, кетIа хIоьттира тхан 
тайша йетт. РагIун тхов тIехь, гай йаьтIча санна, мохь хьоькхура цициго. 
Схьахетарехь, цунна оьгIазъоьхуш, цигахь летара, бераша дукха хан 
йоццуш цхьанхьара-м далийна кIайн-къорза жима кIеза. Цхьадика, 
хIетта эсий далош цIа кхаьчначу кIентакIанта, цициг, иэккхийна, кех а 
даьккхина, дIатедира и дов.

Шовзткъе итт суьлхьа а даккхале, наб тIегIоьртира суна. Иза мелла 
а тIетеIайора диллинчу корехула хьоькхучу бIаьстенан суьйренан 
тамехьчу xIoнo а, шур-шур деш, корехь дегочу бIаран гIаша а. ГIенах 
долуш санна, хезара, арахь йоккхачу стага далланашна кечбеш, уьн тIехь 
уьрсаца хохаш отуш а, даима лоцуш, цацан тата а. ТIаьххьара суьлхьа 
доккхуш-ца доккхуш, охьаийгира сан карара суьлхьанаш.

Наб озийначу оцу масех минотехь суна гIенах дуьхьал ца хIуттуш сурт 
ца дисира. Амма уьш цхьа а вовшашца зIе йолуш дацара. Цкъа гира суна, 
Делан цхьана таIзарна санна, сайн багахь йисна цхьа кхела дIайаьлла. 
Кхин хилларг хIума а доцуш, туйнаца кхоссайелла, охьайуьйжира иза. 
ХIун дара а хаац, и кхела мел гинчун мохь болура. Йоьлхура йоккха 
стаг а, нус а, маьхьарий хьоькхура кIентан бераша а. Уьш тебан гIертара 
со. Цкъа вулий, хьоьстуш, цунах гIуллакх ца хилча, чехош. Новкъа 
йелахь бен, хIуманна а кхин пайденна йоцу и кхела багара охьайожарх 
шуна хIун хуьлу бохуш, барт беттара ас. КIез-кIезиг гуллуш, адамаш 
гулделира. Тезет ала тезет доцуш, ловзар олийла а доцуш, цхьа иэйелла 
IалагIожа йара тхоьгахь…

ХIун дара а хаац, оцу IалагIожа йуккъехь Iумха ца гора суна. ДIалехча 
а, схьалехча а вацара. Эххар а, марчо тIекъовлале, наха вита а ца витина, 
чуваханчу суна цу йуккъехь Iуьллуш Iумха гира. Стенна делахь а, кагбина 
корта, йуьхь тIехь детта цIий, къаьрззина соьга хьоьжуш, ангали санна, 
хIиттина сийна бIаьргаш...

– Iумха! – мохь аьлла, цунна тIе хьаьддачохь самаваьлла со, ши 
куьг тIехьа а тухуш, вагийча санна, хьалаиккхира. Чохь бода бара, сан 
гIийлачу бIаьрсине хIумма а ца къасталуш. Сайна гинарш гIан-набарш 
хиларна паргIатваьлла со доккха садаIа гIоьртира. Амма, ас чуоьзна 
са йуккъе кхаьчча, цIаьххьана деган Iайга кIел иккхинчу лазаро, Iад 
санна, вуьйлира со. КIеззиг мукъане а садаIа гIерташ, некха тIе куьг 
диллина, хIордан тулгIено йуьстахтесначу чIеро санна, бага а гIаттийна, 
хьалхахьа кхевдина «хьиъ-хьиъ» деш, висира со цхьана ханна. ТIаккха, 
кIез-кIезиг долуш, лазар дIа а даьлла, садаIа меттиг белира, сецча санна 
хетаделла къена дог, хаа а луш, тохалуш. Амма, стенна делахь а, бала 

бара-кх сан кийра хьийзаш, иштта, ведда цхьана aгIop гIyp вара-кх 
аьлла, хоьтуьйтуш.

Араваьлча мукъане а, жимма маслаIат хир дацара-те аьлла, ши кIарх 
туьйдина, пен лоцуш, неIаре а вахана, нуьйда таIийна, чиркх а латийна, 
уча велира со.

КIентан жимахдолу бер охьа а хаийна, далланаш хадош йоллура 
йоккха стаг. Царна тIехула тховх кхозучу, сирла богучу чиркхана гонаха 
хьийзара боккха полла а, кегий мозий а. Шена хIума тасарга догдохуш, 
неIсагIи тIе муцIар йиллина, бага гIаттийна, беха цIен мотт ара а 
баьккхина, цIога а лестош, Iуьллура Вахин жима кIеза а.

– Хьо схьавогIу йа йуург чуйохьу хьуна? – хаьттира йоккхачу стага со 
гучаваьлча.

Со жоп дала ца кхиира. Тата доцуш йеана, тхан кетIахь сецначу 
сийначу «Волги» чуьра охьавоьссина, гIопан неIарх чоьхьавелира тхан 
йуьртахь соьга гIоьртташ воккха стаг Билал а, цуьнца кхин цхьаъ а.

– Ассаламу Iалайкум, Делан къинхетам ма хедийла шун xIycaмера! – 
аьлла, салам луш, суна хьалха сецира Билал. – Шун гIоза йуург хуьлда, 
Хелипат!

– Ва Iалайкум салам, марша догIийла шу а, Билал! – аьлла, учара 
чувосса тохавелира со. – Дела реза а хуьлда шуна! Ма дика болх бу 
шуьшиъ веана. Цхьа нисйелла далланаш йина йоккхачу стага!

– Охьа ма воссалахь, Iалха! – сацийра со Билала, – йууш Iен йиш йац. 
ЧугIур ду вай. ТIаккха, Хелипат, хьо муха йоллу? Цамгарш ца лехьош, 
Iай? Кертара бераш дуй могуш?

– Далла бу хастам, дика йоллу со-м. Бераш а ду могуш. Шу а деца 
дика? Зерент хIун деш йу?

– Дала дика кхобу. ХIан, Хелипат, тхо чудовлий цкъа?
– ЧугIойша, ас йуург дIайохьу шуна.
«Диканиг дохьуш-м ца баьхкина хьуна xIорш», – бохура ас сайга, 

хIинцца сайна гина гIан а, тIаьххье схьакхаьчча xIapa шиъ а деза ца 
делла. Сан шеко кхин а чIагIйелира, даима хабаре волу Билал, и мотт 
логехь бисча санна, тховса, ва Дела аьлла, къамел ца долалуш, хьийза 
воьлча.

– Iалха, тхойшиннан Iен йиш йац, – къорра вистхилира Билал, 
тIаккха, жимма ойла а йина, тIетуьйхира: кхечунна хьекъал ло стаг цул 
тIехъхьекъале хила веза. Кхиверг собаре воьхург, лам санна, ша собаре 
хила веза. Тхуначул дукха дуьне гинчу, мерза а, къаьхьа а Iийшинчу, 
дикано ца вохийнчу, даим тхо иракара хIиттош кху хене ваьллачу хьуна 
маслаIаташ дан тхо дукха кIезиг нах ду...

«Делхьа, xIapa долор а ма тера дац-кх аш диканиг деанчух. ХIун ду-те      
хилларг, дан мукъане а...» – ойла йора ас.

– Iумха жимма лазийна. ДуьхьалйогIу машен кхетта цунна тIе. 
Районерчу больницехь ву иза. Хаза Iаш ву. ИншааллахI, Дала мукъалахь, 
цхьана кIирнах, хаза гIолий а хилла, аравер ву. Наха xIapa тайпа хIума 

дукха дестадой дохьу дела, ма-дарра дийца, хьалххе хьо волчу веана 
тхойша. ХIинца, Хелипате, хилларг дукха хIума доций а хаийтий, 
тхойшинца дIаван кечлохьа. ХIокху Хьамидан машенахь гIой, цунна 
тIехIоттий, вола вайша.

КIант лазийна боху дош хезчахьана, можа бIагор хьийза буьйлира суна. 
Билала кхиндIа дечу къамелах цхьа дош ца хезара суна. ДуьхьалхIуьттура 
цхьа ткъех минот хьалха сайна гина гIан. Охьайоьжна тIаьххьара кхела. 
Кертахь IалагIожа. Йоьлху йоккха стаг, нус. Маьхьарий хьоькху бераш. 
Корта кагбина, цIийша вуьзна, марчо йуккъехь Iуьллу Iумха...

«ХIан-хIа, аш хIуъу дийцахь а, Iумха дийна вац, – къурдаш деш, логан 
шад мосуьйттаза а хьала-охьа теттира ас, – дийна вац иза»...

– Лазор ву, лийр ву, – аладелира соьга, айса муха олу а ца хууш. – 
Массарна а тIехIотта йезаш киртиг йу-кх иза. Рожехь а вер вац цунах 
кIелхьара. Амма со дIаваххалц, виси велира иза. XIapa ца хилча а, кхул 
хьалха ас лайнарш тоьур ма дара. Далла дика хаьа...

– Иштта дац и, иштта дац, Iалха, – бохура Билала, ши бIаьрг цIенкъа 
а боьгIна. – Ас ма боху хьоьга: хIинца цкъа Iумха хаза Iаш ву. Цхьана 
а тайпана кхераме хIума дац. XIapa Хьамид хIинцца ма веана цигара. 
Сингаттам болуш хьал хилча, ас лечкъор ма дацара хьох. ХIун дийр ду 
ткъа, вонаш ган а, баланаш Iийша а кхоьллина-кх вай. ХIорангахь бу 
шенначул бала. Цхьаьнгахь – кIезиг, вукхуьнгахь – дукха...

Билал луьйчохь а витина, сайна тIе бедарш йуха вуьйлира со.
Уггар хьалха, Iаьржачу тIаьрсиган кIеда маьхьсеш кога а оьзна, 

баьрчерчу пенах тоьхначу къорзачу истанга тIехула, тIе кIайн шаршу 
хьарчийна, кхозу Iаьржа исхарин чоа тIе а дуьйхина, детица кхелина 
доьхкий, шаьлтий йукъах а дихкина, чухула бIаьргтуьйхира ас. Сийна 
сир хьаькхначу аьчкан маьнги тIехь ирахIоттийнчу гIайби тIехь 
харцхьабаьккхина Iуьллура, цхьа бутт хьалха Iумхас суна байтина 
IаьнтIакан  холхазан куй.

Схьаиэцна, иза бакъахьа а баьккхина, чу ши куьг доьллина, дIаса 
а тоьхна, дашо бос бетталучу кIедачу холхазана тIехула дайн куьг 
хьоькхуш, коьрта ца туьллуш, вехха хьийжира со цуьнга. Со цхьана 
ойланийн кIорге ваханийла хуу важа шиъ вист ца хуьлура.

«Соьга-м баьккхира xIapa шийла кхаъ, – ойла йора ас, – х1инца йоккха 
стаге муха хаийта деза. Цуьнан ма дац, чуоьзча, дIахеца са а. Миска, 
иза-х, бохамаша хуьйдина, кхачийна...»

Йоккха стаг чу а кхайкхина, xIapa шиъ волччохь цуьнга вистхила 
дагахь, ара мохь тоьхна, цуьнга кхайкхира со. Йуха а ойла хийцайелира 
сан: «Шена и кхаъ хезча, кхерайалаза, мохь хьакхаза а Iийр ма йац иза. 
ТIаккха, xIapa нехан ши стаг а волуш, цунна маслаIаташ деш, и тейойла 
а хир дац. ТIехула тIе, оцу дашца, тоьхна, цуьнан дагна чов а йина, иза 
кху чохь цхьа а йитина, гIойла а ма дац. Цул, ара а ваьлла, цуьнга шегга 
дайн къадор ас»...

– Зуда, матцикло Iумха жимма лазийна аьлла, ма веана и шиъ, – 

элира ас, ма хуьллу паргIат, бендоцуш ала а гIоьрташ. – Ност йехкийта, 
больнице хьала вигна, боху, иза...

Амма хала ду ненан дог Iexo. Иза-х гушдоцчу пхенашца дозаделла ду 
шен берийн дегнех. Берана хилла лазам ненан дагах ма кхета, иза мел 
генахь делахь а. Цхьаммо а ца хаийтича а, хаало-кх и цуьнан дагна.

Йоккхачу стеган кийрара мохь ца белира йа бIаьргех хи а ца хьаьдира. 
ЦIаьххьана кийра цIе хьаьвзича, цо дакъа ма до бIаьрхиш.

– Ма шера... хаьара-кх суна... цхьаъ хиллий, – элира цо дегочу озаца, 
– хьоьга ала... ца йаьхьаш... Iийра-кх...

Хьалха схьакхевдина цуьнан ира чIениг, хорша хьаьдча санна, 
«каррехь» йегайора. ТIепаза йайра балдаш тIера цIелла а. ХIума йуучуьра 
сецна ши бер а, кхераделла, къаьрззина соьга а хьаьжна, дисира.

– Цунна хилларг-м кхераме хIума дацара, – маслаIат дан гIертара со. – 
Хьо йоха ма йохал хьо. Хеде а хаийтий, шина а кертахь цIано йелаш. И 
цIа веача, хьовса нах гIертаза Iийр бац. Ледара ма хила. Цунна хилларг-м 
хIумма а дац, хIуъу тIе деъча а, доха йиш йу вайшиннан? 

* * *
ХIаъ, дерриге дика дара оцу денналц.
Оцу суьйранна, кхузара цIа чу воьдуш, суна дагахь а дацара, дуьненахь 

айса йаккха йисинчу хенахь (дукха йелахь а, иттех шо хир йара-кх иза) 
сайн дагна кхин а цхьа чов хир йу бохург.

И буьйса шина декъе йекъайеллачу хенахь, дIакхелхира Iумха. Маларо 
хьераваьккхинчу цхьана шопаро тIе машен а тоьхна, аьрташха лазийна... 

* * *
Гор Iожалла йаI! Цо дитац-кх шениг. Ша тоьхначу минотехь йогIий 

тIекхетий, куьйрано кIорни санна оьций, стаг дIахьо-кх цо. Хьоле хиларх 
а, къен хиларх а, миска хиларх а ца вуьсу. Тайпа-тукхам доккха хиларх а, 
цхьалха хиларх а ца вуьту. ДегIехь турпал ницкъ берг а, йа гIорасизниг 
а ца вуьту. СагIадоьхург а, йа дуьненан паччахьаш а ца буьту. Ца хьоьжу 
иза, ша тIеэца стеган аьтто хиларе а, цахиларе а. Йехарх тIе а ца йогIу, 
цаиэшарх, йогIий, кхочу.

Тхан цIийнан тхевнан гIортор хилла лаьтташ бIогIам бара Iумха.
ХIинца тIекхийти-кх иза. ТIаьххьара а, лен чов хили-кх суна. ХIинца 

а дIалеIаза йу бIаьрг мосазза кхийти дерриге а карладохуш, сан дог огу 
тезетана тойина xIapa меттиг. Амма и чов бIозза кIаргйинарг, бIозза 
йазйинарг, суна маслаIатана ойла йолуш кхуза гулделла адам дара. 
Керла божал дан дагахь Iумхас даьхна тIеш цуьнан тезетахь нахана тIе 
охьаховша дехкина. КIел гоьргаш йохкуш, тIехула алан чкъор дуьллуш, 
ахгуо а беш, кадам бан богIучу нахана тIебахка цхьа aгIo хецна а йуьтуш. 
Дуьхьалдолчу дукъош тIе хевшина баккхий нах, вукху шина агIонца 
охьадехкинчарна тIехь – х1инца а баккхий хилазаберш.

Тезетана тIе кхачале, цхьа бIе гIулч генахь совцура машенаш, 

матцикалш, говраш. Цигахь охьа а буьссий, атталла, тIаьхьависнарг 
тIекхиаре а ца хьуьйсуш, беха могIа бой, схьахьолхура адамаш: боьрша 
нах – кхуза, зударий – Iумхин керта.

Итт де хьалха, суна тIаьххьара йекхна йеанчу оцу суьйранна, кIажар 
йеш санна, хаза йуцуш ас йинчу кертах доккха даьккхинчу оцу кевнах 
чоьхьа а буьйлуш, йоккхачу стеган саьрамсекхийн хас а хьоьшуш, 
схьатIеоьхура нах.

Цхьана хенахь-м, кадам бан баьхкинчу нахана хьалха ваьлла стаг 
– цхьаъ велахь а, шиъ велахь а – уьш, кадам дIаоьцучунна хьалха а 
хIуьттий, доIа а дой, кадам беш дара гIиллакх. Цунна уллехь моггIара 
дIахIуьттий лаьтташ хуьлура веллачун вежарий, кIентий, девежарий, 
шичой, доцца аьлча, хьалхарчу стаге хьалха а беш, цаьрга массаьрга а 
кадам беш, чекхбовлура нах. ТIаккха, виса везарг вуьсура, вуьйш, шайн 
декхар чекхдаьллачул тIаьхьа, нагахь велларг дIавоьллина гIуллакх 
чекхдаьллехь, цигара дIабовлура.

Иштта дара цхьана хенахь гIиллакх. ХIинца кхин ду. Даима цхьа а 
хIума лаьтташ ма дац, деккъа ша цхьа вониг бен. XIapa гIиллакхаш а 
хенаца къанло, зарзло, артло, тIаккха, даьржий, дов.

ДIогахь лаьттара, ловзаргахь пондарчина санна, суна хIоттийна жIай-
гIант. Охьахаа хан а, аьтто а хьенан бара. Хилча а, дог хьенан догIура. 
Сайн доцчу гIорица ирахь текхира ас йуьззина и цхьа кIиpa хан.

Оцу кевнехула чоьхьайолура нехан тоба. Царна, хьекъале ву аьлла, 
хьалха ваьккхина воккха стаг, шена тIаьхьара и тоба а оьций, вогIий, 
гонна йуккъехь, къеначу нахана хьалха соцу.

– Ассалам Iалайкум! ДоIа дейша.
Массара а куьйгаш хьалалоцу. Моллас йа воккхачо доIа до. Йукъ-

йукъара хеза:
– Амин!
– АллахIу амин!
– Гечделахь, Дела!
– Патихьа!
ДоIийна лецна куьйгаш йуьхьах а хьокхий, дIасахьожу царна 

хьалхаваьлла веанарг. Кадам дIаоьцург лоьху цо бIаьргашца. Цхьамма-
шимма Iасанаш хьажайо:

– ДIогарниг ву шуна!
Кхечо дIакхойкху:
– Схьанехьа дуьйла!
Вевзачарна-м билгал варий со. Кадаме богIура сан гергарнаш, 

гергарчийн гергарнаш, керташкарчу зударийн гергарнаш, Iумхина бевза-
безарш, церан гергарнаш а. Царна хьалхаваьллачунна ма ца девза тхо. 
Наха Iасанаш, пIелгаш тIе хьийсош гойтучу суна хьалха хIуьттура уьш:

– Дала гечдойла цунна...

– Дала декъалвойла иза...
– Вайга хоьттуш дац-кх Iожалца дерг...
– Ша схьавелларг дIа а вуьгу-кх Цо...
– Иштта, цхьацца бахьанашца Iожалла нислуш, ваьш кхачадаллалц, 

дIаоьхур ду-кх вай...
– Массо цхьана дийнахь Дала ца кхоьллина-кх вай.
– Декъазниг тIаьхьавуьсу-кх, xIapa къахьонан кад мала...
Цул тIаьхьа хIутту кхузахь хьавр-зIавр. ДоIа а, кадам а чекхбаьлча, 

хьалагIуьтту хевшина Iийраш, тIебаьхкинчаьрга маршалла хатта. Ткъа 
xIapa тIебаьхкинарш, шайн «тхьамда» хьалха а волуш, цхьана маьIIера 
дуьйна дIа, цаьрга маршалла хетта буьйлало. Куьйгаш лецна а Iай ткъа. 
Вовшашна маралелха, накха некхах тухуш, беснеш тIеттIа теIош, аьтту, 
аьрру aгIop а буьйлуш.

– Марша-могуш хуьлда!
– Дела маршалла а, могуш а хуьлда!
– ОxI! Хьамзат, хьо вац xIapa?
– Делора ву!
– Ассалам Iалайкум!
– Ва Iалайкум салам!
– ДоIа весет ду хьоьга.
– Йукъара ду вайшинне!
– Ва дера ва хьо марша!..
– Хьал-де?
– Шу а деца могуш?
– Дала дика кхобу!
– ХьанкIашгIар муха бохку?
– Къосам ма вац шуьца?
– Хьо-м хIинцца пхийттараваьлча санна ма ву!
– ВаллахI, Делора ву хьо-м тIаьхь-тIаьхьа къонлуш!
– ХIан, схьадуьйла, охьаховшал!
– ХIан-хIа, хевшина Iийр дац тхо.
– Дукха дуьтур дац, жимма йал йел!
– Жунид, хьо кхуза хаа!	
– Дера хуур вац! Iазим хаийта!
– ХIан-хIа, хьо хаа!
Базарахь санна, и гIовгIанаш лаьтта. Эххар а дIатоь. Куьйгаш лецна, 

маршаллаш а хиттина бевлча, шайна вевз-вевзачунна улле дIасатарло 
баккхийнаш, ткъа кегийрхой йуьстахбовлий, дIахIуьттий, бист ца 
хуьлуш, совцу. Кадам бинчул тIаьхьа со-м гуш а ма вац. Йа соьца гIуллакх 
дац цхьаьннан а. Iадда вовшашна тIе а тийжаш, кара суьлхьанаш лецна, 
Iасанийн йуьхьигаш лаьттах а Iуьттуш, йукъ-кара биэларш а лелхаш, 
цхьацца къамелаш дан буьйлало. Ца дуьйцуш а, ца хьахош a xIyн дуьсу! 
Кхузахь дийцаре до йуьртан йукъараллин гIуллакхаш а: бежан paгI, 

керла  дахар, зударий балор, там баккхар, тIеш-некъаш тодар, цхьацца 
нехан гIиллакхаш а. КIант велла Iачу суна ца оьшу гIуллакхаш ду 
хьехораш дерриш а. Амма массарначул дукха кегийрхошна лоь. Кегийчу 
нехан никIапаш, гаттий когаш болу хечеш, мехкарийн йоций кучамаш, 
коьртара месаш, цара йуьхьах хьоькху басарш а. Доцца аьлча, цаьрца 
гIиллакхан чо бац, боху.

И сов хабарш ца дийцийта гIерташ, цхьа хьекъалехь волчо олу:
– Нах, xIapa гIовгIанаш совцайай, цул, цхьацца бIе къулхьа а, салават 

деший, вайн веллачунна мел кхайкхабе вай?
Амма, цхьа масех минот йаьлча, йуха а хьалхалерра хьал хIутту. 	

Кегийрхошна бехк билла бакъо йу ткъа хIокху нехан? ХIинца кху 
йуьртара уггар бу бохурш, кхузткъа-дезткъа шераш долуш нах бу тезета 
гуллурш. Амма тIехьаьжча царех шовзткъе итт шо дерг а вовшийх 
къасталац. Къена стаг ша къена вуйла а хууш, шен хенаца йогIу бедар 
а, арахьара куц а лелош хила ца веза? Массо а мажош, логан кIелош 
а йаьшна, мекхаш лергина. TIeйуьйхина макентошаш, когахь туфлеш. 
Коьрта техкина шляпанаш, тюбетейкаш, къорзий песаш.

Со жима волуш, кхин бара баккхий нах. ХIай даьдисарг йаI, ма 
кIентий бара уьш! Пепнаш санна, зоьртала, гIаргIанаш санна, нийса 
догIмаш долуш, ло санна, кIайн накха дIалаьцна шуьйра, йеха мажош 
йолуш, хаза хьийзина, бIоржамаш санна, мекхаш а, Iежаш санна, беснаш 
а долуш. Шийтта ветанца къовлуш тIейуьйхина гIовталш, машин чоэш, 
тIехула дихкина шаьлтий, доьхкий, бIаьштига тIе таIIош техкина чолан 
куйнаш. Церан оьзда къамел хезча: «Ванах, хIорш санна, со воккха маца 
хир ву-те?» – олий, сатосура.

Соьга санна, вон деанчохь стеган догъэца хаьара царна. Лаьмнаш 
санна, сира, собаре уьш тезетахь гича, дагна маслаIат хуьлура. Зуда 
йалийначохь, ловзаргахь, йукъ-йукъа шаьш хелха а бовлуш, хьенех 
ваккха, цуьнца минех йаккха бохуш, вовшашка маьхьарий детташ, 
йуьстаха йа божалийн тхевнаш тIехь, кIел гIодамийн цIевнаш дехкина, 
уьш хевшина Iаш, малар мала а, гIиллакхехь доцург далийта а дага ца 
догIура кегийрхошна.

ХIокху хIинца лелочух кхеташ вац-кх со. Ловзарна аьттехьа воьдуш 
вац цхьа а воккха стаг, цига вахча, къа хуьлу бохуш. Маж-мекх дитар 
а къилахь ду, боху. Хьалха, xIapa бусалба дин вайна йуккъехь гуттар 
чIагIделлачу хенахь, Маккахь а, Мединахь а, Уьстмалахь а цIейоккхуш 
вайнехан молланаш болчу хенахь ца хилла къа, хIинца мичара даьлла?

Делхьа хаац, xIapa уггаре хьекъале, кхетаме хила беза цхьаболу 
баккхий нах тIаьхь-тIаьхьа галбевлла боьлху-кх. 

Оцу суьрто сайгара бала а бицбина, кийра цIе йаьлла, настарш йегош, 
цхьана маьIIехь хIоьттина лаьттара со.

Де делкъанга долуш тIевеанчу Билала, марчо тIекъовлале, Iумхе хьажа 
чувола элира соьга.

Ницкъ ма-кхоччу дIаса ца хьажа гIерташ, цунна тIаьххье кевнехьа 

дIавоьдура со. Ас сайна бохуш латтийна кетIара комарийн къена дитт 
дIадаьллера хIинца. Цунах даьхна упханаш дара, буха дечиг йиллина, 
нийса хьажош охьадехкина. Церан можачу дилхахь долу цIечу дагах, 
доьлхуш санна, Iийдало хиш лепара малхехь. Царна уллехьа, Iаьрбийн 
йозанца тIе цIераш, терахь диллина, Iуьллура цхьанхьара-м лехна 
беана, чуртана кечбина шога тIулг. ЦIаьххьана, дагахь доцуш xIapa де 
тIехIоттахь а аьлла, чарташ дечу пхьерашка сайний, йоккхачу стаганний 
хьалххе ши чурт дайтинера ас. Миска, хIетахь охашимма и гIуллакх 
хьахийча, цаьрца шена а тIулг кечбайта лиъна, хьаьвзира Iумха. КIант 
иштта хьалхе ца валийта ойла йолчу охашимма, хьеха а ца дайтира. 
ХIинца цунна кхаьчнарг и цхьа а кепйоцу шога тIулг бара-кх.

ХIинца бевллачу молланаша-м, дера, веллачунна чурт догIа а ца оьшу, 
ма боху. Веллачунна куц оьшуш дац, кошан гIовланга xIoттo тIулг жима 
мел хили а, ирча мел хили а мелехь ду боху. Чурт оьцучул, итт-ткъа 
туьманах цхьа бежана а иэций, баккхий нах чу а кхайкхий, цаьрга Дела а 
хьахавойтуш, caгIaдаккха, боху. Ткъа, гIуллакх аш ма-дуьйццура хилча, 
хьалх-хьалха беллачарна доьгIна, гIайракхан тIулгех гуттар хаза кечдина 
даккхий чарташ а, эвлаяийн кешнаш тIехь, хаза дина зиярташ а хIунда 
ду? И шуна хуург царна хууш ца хилла-те? – аьлла, шайга хаьттича, олу:

– Шайх жоп цара шаьш лур ду.
Iумхин бешахь, доккхачу бIара кIел церан йетт бийна, моггIара 

жижигийн кегийра дакъош охьа а дехкина, бохкура цхьаберш. Дакъа 
кертара арадаккхале и сагIин дакъош йуьртарчу xIop а доьзалан керта 
дIакхачо дезара. Велларг кешнашка дIакхачале caгIa бухахь карадайта.

Важа дисна шинара а дуьйр ду тIедогIучу пIерасканан дийнахь. 
Баккхий нах чу а кхайкхина, цаьрга суьлхьанаш а хьовзадойтуш, 
caгIaдаккха.

ХIун дара а хаац, Iумха велла, иза кхин гур вац бохучух дог ца тешара 
сан, Билалина тIаьхьа Iумхин керта вулуш a. XIapa тезет a, xIapa зударийн 
белхарш а – дерриш xIopш, цхьа гIенах долуш санна, хетара. Къеначу 
тхойшиннан тIаьххьара гIортор кагйелла, къаналлина дакъаделла, 
мортдоьллачу сан дегIа тIехь дисна и цхьалха га хаьдда, охьадоьжна 
бохург? Тен-м ца туьгура дог. Хетара, со неIарх чоьхьаваьлча, даима 
санна, «Схьавоьллахь, дада!» – аьлла, иза, хьала а гIаьттина, дуьхе вер 
волуш. Йуха а бакъдерг схьахIуттура. Сийсара, Iожалло къиза кадетташ 
и хьийзош, дакъаделла, лилхинчу цуьнан балдех, шийлачу хица тIадош, 
бамба хьекхнарг со ма ву. Ас сайн пIелгашца тIе ма къевлина цуьнан 
бIаьрг-негIарш, сайн йовлакхца ма йихкина ас цуьнан чIениг.

Велла, иза машенахь цIа валош, тIе цIийн хьоькхнаш йийлина, кIайн 
хин киса хьарчош, дIабихкина цуьнан корта сайн кара а биллина веанарг 
со ма ву. Сийсара, хадийна поп санна, баьрчерчу аннийн маьнги тIе 
вахвина охьавиллинчу цунна цхьацца aгIop хиъна, хезаш аз ца долуш, 

кийрахь мохь хьоькхуш, доьлхуш, и йеха буьйса текхнарг сой, йоккха    
стаггий ма ду.

Бакъ ду xIapa. Бакъ ду.
Кертан уьйт1е а йуьзна, охьахевшина зударий бара. Къена а, къона а. 

Корталийн тIаьмгаш охьахецна а, йовлакхаш чIенигаш кIел дихкина а. 
Хевшина а, ирахь а лаьтташ, вовшашка лохха къамелаш деш.

Цара хIун дуьйцу-м, суна дика хаьара. ЦIераш кхин хилар бен, 
массанхьа дуьйцург xIapa цхьаъ ду-кх:

– Мисканийн, тIера да велла, кхораш санна, кегий дисначу берийн къа 
ду-кх...

– Цул, Хеда алийша. Уггар цIийнда веззачу хенахь йисна...
– И бераш цо муха кхобур-те...
– Денда а, нана а къена ду. Ден вежарий а бац...
–Дера, хили цаьршинна а боккха бохам. Къанделлачу меттехь, 

кIелдиссинчу меттехь, кхетта тIаьххьара кIант велла...
– Ма мегаш стаг вара-кх Iумха. Эвлайаъ санна...
Т1аккха, цо шайна а, нахана а дина гIуллакхаш а, цуьнан гIиллакхаш 

а, тIаьххьара шайна иза муха, мичхьа гинера а, цуьнца доьзна шайна 
гина гIенаш а дуьйцу. Уьш дийцина бевлча, эладитанаш тIе бовлу. Mape 
йаханарг а, цIа йеанарг а буххенца йийцаре йо. Кхузахь хаьа массо 
доьзалан, лулахойн а йукъаметтигаш, хьенан маса котам йу а, цара 
маса xIoa до а, хIораннан атто мел шура ло а, цунах мел даьтта долу а, 
тIаьххьарчу базарахь хIуманийн хIун мехаш бара а. Йийцаре йо зударийн 
бедарш а, цIа чуьра йийбар а.

Со кертал арахь гучуваьлча, дIатийра зударша лохха ден къамелаш. 
Массеран а бIаьргаш, суна тIе а къаьрзина, севцира. Йукъ-йукъа белхарш 
лилхира. Ткъа, Iумхин йоI, «Дада!» – аьлла, шийла мохь а хьаькхна, 
йеана, суна маракхетча, гуобаьккхина белхар делира. Миска Маьлхаш 
йаI! Оцу цхьана буса хьаьвзина, худайелла, хелиг  хиллера цунах. ТIепаза 
дайнера цуьнан самукъане, зевне аз. Йишхаьлла, мохь хьоькхура цо. 
Амма бIаьргех хи ца долура. Iийдаделла, кхачийнера бIаьрхиш. Цуьнан 
Iадийна йуьхь, гIo лоьху Iаьржа бIаьргаш гича, дог хебира сан. Важа 
божабераш-м цул даккхий а, кегий а дара. ХIетте а, хIокхунах къахетара-
кх. Божаберашка-м шайна некъ баккхалора. Зудабер йу декъаза хIума. 
Йиша-вешина са ма дуу цо.

Корашка кирхьанаш ийзина, ахбодаш бинчу чохь, сийсара 
охьавиллинчу маьнги тIехь, цIеначу кисица корта а бихкина, чIениг кIел 
хIотталц тIе йургIа а оьзна, набаран тар тесча санна, Iуьллура Iумха. 
Корталин тIемаг чIениг кIел таIийна, ши гола мере а оьзна, кIентан 
йуьхь тIе ши бIаьрг а боьгIна, сийсара ма-1арра хиъна Iapa йоккха стаг 
а, худаделла, хьела даханчу бIаьргех шен бертаза Iийдало хиш корталин 
тIемагца дIа а хьоькхуш. Цкъа кIанте, тIаккха цуьнга хьоьжура со.

Гора, Хелипат йаI, тахана а ца дилхина вайша маца делха деза-те! 

Нохчийн, боьрша стаг вилхича, иэхь ду. Иза-м велха а ца воьлху, мел 
боккха бохам, бала тIебарах. Мацах цкъа кху буьрсачу лаьмнаша, 
бIешерийн баланаша бахчийначу къонахошка, вайн дайшка тохаделла 
сатоха-м къонах вацара со! ХIетте а, ас-м са ма детта. Ткъа хьо? Хьо-х 
йарий ткъа зуда. ХIусамда, доьзалхо веллачу дийнахь хьо йилхича, 
ледара стаг хили иза, хьуна мукъане а хIунда олу? Суна гуш ма йу хьо, 
йолчу тIе а букартаь1на, худайелла, горгйелла...

Хьайн цIийх хилла, айхьа исс баттахь дага кIел лелийна, цунна там 
лоьхуш, хийла буьйсанаш набарза йаьхна, доьзал болуш воккха хилча а, 
аганахь лоьруш, чу са а диллина лелийна тIаьххьара доьзалхо кхелхинчу 
дийнахь ца йилхина, хьо маца йелха йеза?..

Къеналло кIелвитина, сайн тIаьххьара денош дагардеш Iаш, тIаьххьара 
кIант велла, орца ала стаг воцуш, цхьалха висинчу дийнахь ца вилхина, 
со маца велха веза?

ХIун дийр ду ткъа. XIapa адам шайн-шайн цIа доьрзур ду. Шайн 
берашна тIе. НеI чIаьгIча арахь дуьсург лало. Вайша цхьаьна дуьсур 
ду ваьшиннан шийлачу хIусамехь. ТIаккха доьлхур вайша, дегнашна 
маршо йелла.

ТIаьххьара а.
ТIаккха вайшинна боьлхур. Дегаза. Доггах велха вайшиннан висна а 

вац.

* * *
Кешнашка дахьа кIентан дакъа арадаккха нах Iумхин керта боьлхуш, 

цаьрца дIаволавелла, сан болар, цхьамма сецош, вухауьйзуш санна, дIа 
мел боккхучу когаца гIеллора. Эххар а, кетIа кхачале саца а сецна, лаьттан 
бIаьра а вогIавелла, цхьана йукъана хIоьттина а лаьттина, вухавирзира 
со.

Цкъадолчунна, цуьнан лазийна корта айса а лаьцна, айбина араваккха 
лаьара суна иза. Амма, къеначу, беран лортIе даханчу дагна, зарзбеллачу 
кийран ницкъ кхочур буй-техьа тIаьххьарчу зерех чекхвала олий, хетара.

Баьсса барма а карахь, сихвелла, суна уллехула тIехвелира ши жима 
стаг. Дукха ца Iаш, тIе къорза истанг а тесна, кIайн назбар биллина 
кечбинчу оцу барман бархI га а лаьцна, дIахIуттур ву бархI жима стаг. 
Дерриг адам цига дIагулделла. Зударий а, божарий а. Арадаьккхина 
дакъа барма ма-диллинехь, зударийн белхар дер ду. Хаза олуш а, чехош 
а, уьш дIа а тебина, Билала хеттарш дийр ду:

– XIapa Iумха муха стаг вара, нах?
– Дера вара дика стаг! – жоп лур ду массара.
– XIapa дика стаг хиларна тоьшалла дой аш массара?
– Дера до, Дала мукъалахь!
– Нагахь хIокхуьнгара халахетар хилларг велахь, къинтIеравалалаш.

– Дера ца дина цо-м цхьанна а халахетар!
– Дерриш къинтIерадевли-кх тхо, Дала мукъалахь.
Барма дIаайбича хIутту хьал ду, нехан кертахь хилча а, суна Iаткъам 

бийриг. Маьхьарий хьоькхуш, новкъа тIаьхьа гIерта зударий, уьш 
бухачехош нах. Ша-шена йетташ, йа дог малделла зударша айбина 
веллачун йиша, йоI гуш бIаьрхиш совцо, тIулг санна чIогIa дог, йа 
доккха доьналла оьшу боьршачу стагана. Тийжаш белха йижарий, 
ден йижарий-м бацара Iумхин. Амма, оцунна тIаьхьа доьлху бераш, 
къаьсттина жима Маьлхаш гича, собар кхачийна, суо велхарна кхоьрура 
со.

И тIаьххьара миноташ сайна ца гайта, ца хазийта, цигара вуха а 
вирзина, кешнашка боьдучу новкъа хьалаволавелла со, сайн ницкъ ма-
кхоччу чехка дIагIертарх, къеначу когашка гена ца ваккхавелира. Хезара 
Билала ден хеттарш, сан дог доруш даьлла зударийн белхар, бохамо 
1адийначу Iумхин берийн маьхьарий а. Ткъа царна йуккъера хезачу 
Маьлхашан йишхаьллачу маьхьаро тIаьххьара тIадам тIебожийна, 
тIехбеана сан кийрара бала, ира шад хилла легашка хьала а гIоьртина, 
садукъадеш, сецира. Ца велха гIерташ, къийсира ас. Къурдаш деш, и шад 
йуханехьа кийра тоьттура, бIаьрг-негIарш тIекъуьйлуш, бIаьрхиш сецо 
гIертара. Стаг шозза воьлху боху: беран хенахь а, къанвелча а. Оцу шина 
а хенахь цуьнан ницкъ бац бIаьрхишца къийса. Ванах, велха-м воллура 
со, амма хIокху хьолехь цхьанна а гур вуй-те со аьлла, дIасахьаьжира со. 
Амма горий ткъа хIумма а. Хьалха дуьйна а, бIаьрса а дайна, кхоьлинчу 
бIаьргашна дуьхьал Iаьржа мархаш хIиттийнера бIаьрхиша.

ХIай везан Дела, мичахула доладелла-те и зударий кадаме оьхуш 
белхар хIиттор! Чоь а, аре а йузий охьа а ховший, и маьхьарий хьоькхуш 
цара йо IалагIожа. Цара лелочух маслаIат-м муххале а ца хуьлура, 
мелхо а уьш тийжаш маьхьарий хьекха боьлча, долчу тIе а дог духу-
кх. Веллачун а, висначун а бала кхаьчча лелаш а белара ткъа. Ша-ша ца 
йахча гIиллакхехь дац бохуш, богIу-кх уьш кхуза, йух-йуха а оьхуш. Уьш 
цига богIуш, цаьрга хьаьжначунна, церан къамеле ладоьгIначунна дага а 
догIyp дац-кх, стаг веллачу кадаме уьш боьлху аьлла. Шайн эладитанаш 
а дуьйцуш, йахар-йар хьехош, биэла а боьлуш, богIу, ткъа кетIа кхочуш, 
корталеш, йовлакхаш бIаьргаш тIе а узий, тIаьмгаш мера кIел таIайой, 
боьлху сурт хIиттош, дегаза-догах а «хIиъ-хIиъ-хIиъ» деш, чубоьлху.

Кадамехь-м, цабевллачу денна совцало уьш хабар тIех ца доккхуш. 
Амма цигахь шаьш дийцинарг сакхата йуханехьа дуьйцу, цIа боьлхуш 
новкъахь йа цIа кхаьчча, цхьанхьа вовшахкхетча:

– Берий-м цуьрриг къа дацара. Уьш-м, хIинцца даккхий хилла, 
дуьненах самукъа а даьлла, дIалелар дара...

– Дера йу хьенех а, цхьа шо а далале, маре йаха тохалур...
– Веллачун ду-кх къа...
– Хьенех хаза йехаш йу, олура массара...

– Эс...
– Церан чохь-м дацара, xIapa ду ала, хIума...
– Пенах тоьхна цхьа жима куз...
– Чуьра пеш йара, гIабарчакхаш йийлла...
– Пенаш ткъа? КIуьро Iарждина!
– Тховх кхозу гезган машош алахьа!
– ДIахьош тIетесна йургIа ма дара! Лаьстиган!
– Г1айба ткъа? Чкъуйриг модаша а йуьзна!
ТIаккха шайна дуьхьалбоцчех гIийбаташ даха хIуьтту.
Цхьа хьекъал долчара-м, шаьш белча, зударий керта а оьхуш, белхар 

ма хIоттадайта, олий, весет бакъ до-кхи. Дала мукъалахь, сайн весетан 
кехата тIе ас дуьллур ду-кх иза.

Барма айбина богIу нах цIенна генабевлча, дIатийра зударийн 
маьхьарий. ЦIаьххьана хIоьттинчу оцу тийналлехь тIаьхь-тIаьхьа герга 
гIертара вист ца хуьлуш вогIучу ши бIе сов стеган когийн къора татанаш.

Амма и гIайгIане тийналла йохийра пондарца чехкайаьккхина хелхаран 
эшар а лоькхуш, вота, тIараш а детташ, самукъане маьхьарий хьоькхуш, 
тIехь йоьттина адамаш долуш, лакхахула охьа йуьрта йоьллачу машено.

Кхоьссинчу тоьпан декъа тата делира лаха чохь а.
Тамашийна кхоьллина-кх xIapa дуьне!
Кхузахула хьала дакъа а айбина цхьаберш богIу, ткъа дехьа новкъа 

охьа, хьерабевлла, ловзар а дадийна, вуьйш богIу. Таханлера де 
суна доьхна деана, ткъа кхечарна – уггар ирсе, самукъане доьлу. Сан 
дог, балано Iуьйдуш, эккха доллу, ткъа церан дегнаш, ирсо дахийна, 
хелхадуьйлу. ХIокху бIаьстенан хазачу Iаламо а уьш хьоьсту, и дашо 
малх а царна боьлу. Ткъа сан даг чохь шийла Iа ду. Хьеран тIулга кIел 
висча санна, безачу балано таIийна, ведвина со а вицвина, охьа чохь 
топ кхуьссуш воллу цхьаъ. Хаац-те царна, оцу ловзаро сан дог дорий, 
цхьанхьа хьажийна кхоьссина и тоьпан дIаьндарг сан дог морцуш, сох 
чекхйаьллий?

Вайнехан уггар дикачу гIиллакхех цхьаъ ду веллачун сий дар. Оцу 
гIиллакхо нахана доьхкура: стаг веллачу йукъана йуьртахь ловзар, 
синкъерам вовшахтохар, герзаш кхиссар, веллачун доьзал бехачу 
кетIахула говрахь дIасавалар. Бохам хиллачу доьзалан ницкъ ма-кхоччу 
догъиэцар, цуьнгара бала байбан гIертар нахана тIeдуьллура цо.

ГIиллакхо цхьаъ доьхкура, важа тIедуьллура аьлча-м нийса а дера дац. 
ГIиллакх массарна а лело тIедожош, цхьана а паччахьо, цхьана а Iедало 
кхайкхийна низам ма дац. ГIиллакхаш Iедало, паччахьаша арахоьцуш 
дац. Дика гIиллакхаш халкъо ша кхуллу. ТIаьхь-тIаьхьарчу тIаьхьенаша 
дIаоьцуш, эзарнаш шерашкахь деха уьш, царал диканиш халкъо кхоллалц 
йа цхьана йоьхначу тIаьхьено дицдина, дIатиссалц. Ткъа хIинца йоккха 

йоцчу йуьртахь цхьана маьIIехь – тезет, вукху маьIIехь – ловзар! Делхьа, 
ма товш хIума дац иза шайга аьлча, кIоршаме жоп ло:

– Цхьаъ веллера бохуш, массо доркъана воьжна, дIахIотта-м ца веза? 
– олий.

Ас дера ца боху, цхьаъ велча, цуьнан чIир кхобу бохуш, кортош, мажош, 
мIараш йитий, акха адамаш санна, лела. Амма, шена санна, доьзал а, 
йиша-ваша а, Iалам а, къинхьегам а, доцца аьлча, xIapa дуьне а дезаш 
дIакхелхинчун цхьакIеззиг ханна мукъане а хьурмат дича, дийна бисинчу 
доьзалан чевнаш Iовжорах, уьш кIаргйарх лардала мегар дацара-те олий, 
хета-кх. И ловзар, и синкъерам цхьа иттех денна тIаьхьатеттича, галдала 
хIума дац. Веллачун хьурматдар, цуьнан доьзалан деган чевнашна 
дарба лахар, цунна хиллачу бохаман дакъа кхачар адамийн адамалла, 
оьздангалла ма йу.

ХIинца, гой хьуна, тIаьххьара кIант велла висна со а, тIера да велла 
дисна бераш а хIокху бохамо кийра цIе йиллина, хьийза, ткъа и нах 
ловзар деш, ченан кIур гIаттийна, йуьрта баьхки. Кхузахь хIоьттина 
хьал шайна хиъча, уьш-м иштта ца бахка а мегара. Оцу гIалатах 
ларбалархьама бовлурий вайн дай-м хьалха, говрашкара охьа а буьссий, 
церан урх лоций, гIаш нехан йуьртахула чекх.

Мегар дацара ткъа, и хIинцца бахана кхечу йуьртара нах, шайн 
ловзар а, хьоькху маьхьарий а совцийна, нехан йуьрта йуккъехула тийна 
чекхбовла?

Ткъа xIapa суна тIаьхьакхаьчна богIу нах а, цунна даьккхинчу коша 
улле сан кIентан дакъа охьа а диллина, кешнашкахула буьйлалур бу, 
шайн беллачийн кешнаш тIе хIуьттуш, царна доIанаш деш. Оццул шайна 
церан кешнаш тIе хIитта лууш хилча, тахханалц хIун деш Iapa хIорш, 
кхуза ца богIуш? 

Сийсара тIаьххьара а дIадирзина кхуза тезета листалу адам, 
суьлхьанаш хьовзош, caгIa а доккхуш. 

«НеI чIаьгIча арахь дуьсург вон дац!» – ма нийса аьлла-кх вайн дайша.

Мескита, 1970 шо.

Суна – берана – догIа цIаьххьана дуолалора 
йуьртахь, догIу ца догIу а ца хууш, дакх-
даккхийчу кIайчу тIадамашца… Уьш, серий 
санна, хетара – кIайн тIадамаш, – серий санна, 
лакхара охьа лаьтта оьгу, жимма раз а уьдуш, ул-
уллохь… Коран бIаьргах кхетта тIадам, аталуш, 
дIасабаьржара, куьзган тIехь цинцаш а дуьсуш.

Йуха дуккха а долалора догIа, «жIож», аьлла хи 
Iенаш санна хеташ, арара сурт шалха а дуьйлуш. ТIаккха кестта, куорах 
дIа арахьаьжча, догIанан Iаьмнаш хаалора уьйтIарчу бай тIехь сецна, 
стиглара чудеттало догIанан дуткъа серий а, Iаьмнаш чохь кег-кегий 
чуьппалгаш а кхоллайолуьйтуш.

ТIаккха тхо, бераш, урам-новкъа охьахьевддачу догIанан татолашна 
тIаьхьауьдура: «Сан-сан хинкема», – бохуш, хин татолца уьдучу 
чуьппалгашна тIаьхьа, хьенан-хьенан чуьппалг – йоха ца йухуш, – мел 
генайолу хьоьжуш.

Хьуна хIетахь и чуьппалгаш муха кхоллало а ца хаьара, царна чохь 
хIаваъ ду йа дац а.

Кхарна лакхарчу урамехь даккхий бераш хуьлура буьрканах ловзуш. 
Церан гIовгIанаш хезара, цара детта маьхьарий а.

ХIара цкъа цаьрга хьажа вахча, шимма, тIе а ведда, кисанаш 
харцахьадехира кхуьнан, йуха, шайна кисанашкахь хIума ца карийча: 
«Дада, чугIуо, бабин мимша», – олуш, кхунах ший а вела а велла.

Бабас лулара йоI йуьйцура, воккха хилча, кхунна йалор йу бохуш.
Иза лула йуьртара хьошалгIа йеана йара, шен ненайиша йолчу.
Кхуо куьг а ластадой, – дIайаккахь! – олура, Бабина дегабаам беш 

санна.
ЙоьIан цIе Роза йара. Роза, х1ара воккха хилча, кхунна реза а ца хилира 

– маре йахара шайн йуьрта, цIийнда а велла, шина бераца йиса а йуьсуш.
ТIаьхьуо йуха, шераш девлла, иза гича, хазахетара кхунна, йуха хала а 

хеташ – иза ша ма-хиллара йара, шовзткъе пхи шо кхаьчча а, ша хIетахь 
ма-хиллара, хаза-товш. Бабас наггахь, ша цхьанхьа дIасайолуш хилча, 
да-нана долчу хьалавуьгура хIара, де-буьйса даккха – баба кхуьнан 
ненанана хиллера, цундела ша Iаш, цIийнда а, йа кIант а воцуш, кхуьнан 
наний, ненайиший бен, кхин доьзалхо а.

Йуха баба цIа а йеъна, бабица висча, шен да-нана дагалоьцура кхуо.
Дас ламаз уьйтIарчу бай тIехь дора гуттар а, шен тужурка кIел а тосий, 

маьркIажан, пхьуьйран а ламаз.
Суьйре меллаша, йогIу-йогIуш йулура йуьртахь, кертан йаххашца 

соьцуш, тIаккха кетIа хIуттуш.

БЕКСУЛТАНОВ Муса

Бералла

Стиглахь кхетта седа хуьлура къилбан аьтто агIор, дуьххьарлера 

боккха седа.
Шийла-аьхна мох хьоькхура меллаша йа механ Iаь, дайн хIаваъ, 

кхуран шога патарш а хьедеш, шабаршца.
Кхунна арахь дика хетара, ши гаринга йолчу лами тIе, гуолаш мара а 

йухкуш, горг а велла, дIогахь гуш дада а волуш, цхьацца аьзнашка ла а 
доьгIуш, ша иштта хиъна Iаш.

Дадас ламаз дехха дуора, иштта деха доIа а деш.
Йуха доIа дина ваьлча, суждана воьдуш, дуккха а шабарш дора.
Суна дада воьлхуш ву моьттура тIаккха – со дадига кхойкхура.
– Схьавадал кхуза, схьавоьл! – куьг ластадора дадас.
Со, водий, дадина тIевоьдура, цунна улло дIа а хIуттуш.
Дадас – цхьана куьйга – букъа тIехьахула схьалоцура со.
– ТIаккха, дийцал, хьуо воккха хилча, айхьа дада муха лелор ву? – 

хоттура дадас, тIехIоьттина лаьттачу соьга хьала а хьожий.
Со велалора, бага пIелг а лоьцуш – суна дадех эхь хетера.
– Хьада, дIавада, дIавижа… ши ког билалахь хьайн, дадин кIант ву 

иза, – олура дадас, сан букъ тIе куьг детташ.
Нанас – теса чу мела хи а дуттий, – лохачу гIанта тIе охьахаавора со, 

бедар йуьттучу сабанца сан ши ког била а йолалуш.
Суна гилгаш дуьйлура, нанас кога буха куьг масазза хьокху. Со 

велалора, ког бадорца «хиъ-хиъ» деш.
Сан нана а йелалора тIаккха соьцанна.
Со ненаца дIавуьжура, сахиллалц гIенаш а гуш.
Йуха, Iуьйранна – со самаваьлча – йа нана а, йа дада а – цхьа а чохь 

ца карадора.
Со – бIаьргаш чу буйнаш а хьийзош, – гал-гал а лелхаш, йиллина гучу 

неIаран йисте дIахIуттура.
НеI – со самаваьлча, кхера ца валийта, йуьтуш хиллера йиллина.
Нана суна йуха кетIахь гуора.
Со соцура, нана гича.
Суна кхин хIумма а ца оьшура хIетахь, сайн нана суна гуш хилчахьана.
Йуха Бабас, ша шен важа йоI йолчу йаханчуьра цIайеъча, суна 

кампеташ йохьуш, хьала а йогIий, ша йолчу охьавуьгура со, тхойша 
гIаш новкъа мел доьду, суна кег-кегийра туьйранаш а дуьйцуш.

Аттана тIехь эса санна, бабас, куьг а лаьцна лелош волу со, цхьана 
дийнахь шекар эца гIуо, аьлла, туькана хьажийра.

Кхуьнан пхоьалгIа шо дара хIетахь – Бабас, кхуьнан пIелгаш а 
сеттош: «Цхьаъ, шиъ, кхоъ, диъ», – бохуш, дагардар дагадогIу кхунна 
иза тахана.

Кхуо кисана жима тIулг биллира шен, сом буйнахь а къуьйлуш – дехьа 
урамехь бераш дара, церан гIовгIанаш а.

ХIара сихха воьдура, новкъара дIаса а ца хьожуш, ша царна гале, 
тIехвала лууш.

ДIагира йа хьалххехь дуьйна гуш хиллера – шиъ велира кхунна 

дуьхьал, кхул мелла а воккха волу.
– Хьо стенга воьду? – хаьттира цхьамма.
– Туькана, – элира кхуо.
– Туькана доьду, боху ахь хьуо, бабин мимша? – элира вукхуо.
– Туькана-а? – вахь-хьахь-хьах! – велавелира важа, – туькана муха 

воьду хьо, ахча а доцуш… ахча дуй хьоьгахь?
– Ду, – элира кхуо.
– Мел ду, схьагайтал!
– Ца гойту, – элира кхуо, буй тIехьа а лачкъийна, киснара тIулг а 

бицлуш.
– Эцца, дехьарчу бабин жима мимша ма ду хьо, дуй? – элира йуха а цу 

шиннах цхьамма, важа вела а луш.
– Хьо ду-кх мимша! – элира кхуо, кхоьррушехь.
КIанта, кхунна тухуш санна, буй ластийра, цу буйнах дIакъаьхкина 

хIара, нийсса аркъал а кхеташ.
Йуха ший а тIекхийтира, цхьаъ когаш тIей, важа – букъ тIехьара, – 

ворта а лоцуш.
Кхуо когашна тIекхеттачунна цергаш йоьхкира букъа тIе, цуьнга 

чIогIа мохь а болуш.
Дехьара цхьа йоккха стаг хьаьдира тIе, лаьттара гIорз а оьцуш.
Ши кIант ведира.
ХIара, шекаран кийла а эцна, цIа вахара.
Кхуо Бабига дIадийцира хилларг.
Баба ши кIант лаха йахара, куьг лоцуш, хIара улло а ваьккхина.
Кхуо цергаш йоьхкинарг схьакарийча, иза бабин маьхчин кIентан 

кIант хилла-хиллера.
Йоккхачу стага, шен кIентан кIантана, коьртах тIара туьйхира, оьгIазе.
Сан бабас: «Берана тIара хIунда детта ахь?» – аьлла, шега хаьттича:
– Шена хIара болх а байтина чувеана делан детта, – элира йоккхачу 

стага, – букъа тIера коч хьалаузуш, шен кIентан кIентан, кхуо цергаш 
йоьхкина букъ схьа а гойтуш.

Баба цуьнга лийра, шен маьхчига.
Суна Баба цуьнга хIунда лоь а ца хаьара.
Сой, Бабий цигара даьлча, туькана дахара, бабас суна бен-бен 

кампеташ а оьцуш.
Йуха, тхойша чукхаьчча: «Диекха деза дов а дохьуш, чу ма воьллахь 

цкъа а, – элира соьга Бабас, – йа тIех а тоьхна, лечкъа дезар ду хьан, йа 
кIезиг тоьхна,  диекхаза вуьсур ву хьо!» – олуш.

Суна Бабас хIун дуьйцу а ца хиира хIетахь, кхано, суо воккха хиллалц.
Баба бакълийна хиллера чIогIа, Iаламат чIогIа бакълийна.
И кIант а йа кхин цхьа а сох лата а ца летира цул тIаьхьа, ас сайх 

леттачунна йоьхкина хилла цергаш а хууш.
1991- 2022.10.10

МУТАЕВ Муса

Бернт
ДIадолор

 Цигахь бошмаш хьийкъина йара. Йалташ дуьзна. Стоьмаш дара 
ношделла. Аьхка цигахь асарш дора. Гурахь йалташ чудерзадора. 
БIаьста дIадоьра. Цигахь метиг буйнахь йайча – хьекъийла олура, 
мангал буйнахь байча – гIоза йаайойла олура. Цигахь сагIанаш дара. 
Цигахь закат дIакховдийча, схьаэца стаг воцуш, дийно сарралц динбери 
говрахь леларх: «Схьаэцахьара аш закат!» – бохуш, дехар деш, «Тхан 
даьхни дахьа-дилла меттиг йоцуш ма ду! Оха хIун до цу закатах?!» – 
олура наха. Цигахь нах меца бацара. Цигахь бакьлуьйшболчаьрца даима 
барт хуьлура. Харцлуьйчаьрца дов ца хедара. Цигахь бегашна баттара 
шаьлтанаш ца йохура, йа йаьхча, бекхам боцуш, батта ца йухкура. 
Герзаца гIиллакх цигахь леладора. Низаман барам лелабора. Йа нагахь 
ши чIирхо вовшахкхетча, цхьаьнгахь шаьлта ца хилча, ткъа вукхуьнгахь 
– ира, чIирхочо шаьлта мостагIчуьнга дIакховдайора… Цу шимма, кар-
кара луш, тухура! Iоьттича, –доккха эхь дара!

И нагахь бакъ делахь,
алий валахьа, хIай накъост,
Мичхьа ду иза,
Мичхьа?

Цигахь цхьа хаза мехкарий бара: тIехь гIабалеш, коьртахь шипонаш, 
каралаьцна кIудалш а йолуш. ГIодайаккъаш дашочу доьхкаршца къуьйлуш 
йара. Шовданаш сирла. Кегий нах суьйранна хийисте гуллора. Хабар 
оьзда дара. Къамел – эсала. Олург – доцца. ЙоIа кара хIума лора. КIанта 
схьаоьцура. Лелориг кхеташ дара. Дуьйцург цIена дара. МаьIна долуш. НеI-
кор долуш. Тхов болуш. ЦIенкъа йолуш. Схьалаца тIам болуш. Схьаэца бух 
болуш. КIудал хих йуззалц, йоьIан Iер дара. ЙоьIан бIаьрг буззалц, кIентан 
Iер дара. БIаьрг-бIаьргана тIебоьгIна бацара. БIаьргаш лаьтта боьгIна бара. 
Йа шаьлтанаш баттара йаххал, куьг кхетта, кIудал нагахь Iанахь… Цу чуьра 
цхьа тIадам божале лаьтта… Гонахара кхочура орца! Уллера догIура гIо! 
Цигахь, дехкийн ун деъча, бирдолагаш хуьлуш, ткъа бирдолагийн ун деъча, 
дехкий хуьлуш, къонахий хийцалуш бацара. Цигахь паччахьаш бацара. 
Цигахь инарлаш бацара. Цигахь гIанташ паччахьашна хIиттош дацара. 
Цигахь халкъ дара – имам. Цигахь халкъ дара – баьчча. Цигахь халкъ дара 
– тхьамда. Низам чIогIа дара. ЧIогIа бара ларам.

БIешарахь гIашновкъа некъбича кхачахь,
Алий валахьа, хIай накъост,
Мичхьа ду иза, 
Мичхьа?

 Бакъдолуш, цхьа дика доцуш ца доьрзу-кх ур-атталла дов а. ХIинца, 
цхьа гIеххьа гIаддайна стаг санна, соций, йухахьаьжча, хьалха сайна цхьа 
хIума дицделча санна хетало. ХIинца хаьа суна. Хаьа. Йуха, цхьамма 
сан синна тIе хIоьттина гIайгIа эккхош санна, дош дожадо. ЦIаьххьана 
дагаоьккху суна: «Шаьш далаза дисахь, тIех ца довлуш, чудерзалаш! Ас-
м, шайна лаахь, бохий. ТIедуьллуш дац шуна иза. Цу чохь карор ву шуна 
со!» Бернтан дешнаш.

 2004 шо. Апрель бутт. Аэропортехь охьавоьссича, лов-аьлла, кийра цIе 
йаьлча санна, дIахIутту. Дависарг йаI-кх! Йуха дуьненчу вала йиш хилча. 
Бакъду, сан сатийсамна синкъераме синтем кара ца бора. Со-суо вара, цхьа 
висна. Йа цIа, йа доттагI, йа гергара стаг а воцуш. ХIинца хIун де-теша ас, 
ва Веза Дела? ХIинца керт а, ков а, урам а, гергара нах а, лулахой а бац.

 – Вай дIакхаьчна? – Зарганан аз, цхьа тамашена, озийначу пондаран 
мерз санна, цIо-ов аьлла, дийкира. Сан кийрахь болу бала-м, цхьадика, 
цунна гуш бацара. – Цхьа сингаттам бу хьоьгахь?

 – Бац дера, – элира ас, – Со-м вайна дуьхьалбаьхкинчу нахе хьоьжура. 
Са ма гатдехьа!

Аэропортера Тронхейме тхуна дуьхьалвеанарг Рейн вара. Къежвелла 
стаг вара иза. Иза лекха-вуткъа стаг вара. Гай букъах летта, оза. «Букъанний 
а, доьхкарний а тIехйаьллачу гайх Дала лардойла вай!» – аьлла боху Iовдас. 
Со вацара кхин гай йолуш а. Рейница суна дуьхьалайеана кхин цхьа-ши 
зуда йара. Церан комаьрша дешнаш. Оьрсийн гочдархочо ша мел дерг а 
охьадуьллу. Норвежка Беата йелакъежа. Сан шийла кийра бешаш бара. 
Церан белакъежаро сан кийра бузабора хазачу назманашца.

 – ХIинца хьан дагахь дерг хиъча… – оьккхуьйту Рейн Офтадала. – 
Дагахь дерг хиъча…

 Со вист ца хуьлура.
 – ХIинца хьан даг чохь дерг хаа дезара, – йуха а эккхийтира Рейнас, тхо 

машен чу а хевшина, схьадогIуш. – Со-м кхета, боккха бала хиларх хьан 
даг чохь!

 Ас-м ца гойтура сайн дог. Гайтича, цхьа гIайгIа бен гур йацара. Цхьа бутт 
бацара нана дIайоьллина. Кхоьрура кийра! Цо мохь хьоькхура: «Стенга 
кхечи?» – бохуш. Ган лаьара сирла дуьне! Хаза дуьне! Ткъа гинарш: каш-
Iаьржа! Бода! Бодане каш! Мел Iен веза-теша кхузахь?! Маца вогIур ву-
теша йуха?! ВогIур вац-теша?! Цкъа а гур дац-теша? Мича кхечи-теша?! 
ЭхI, оха йаьхна буьйсанаш! Аьхка хьаьжкIийн бешахь, ткъа Iай гIодмийн 
такхорех дIалечкъаш. Оха йаьккхина хан! Гоьжанан кортош санна, 
охьадогIу ло. Оха, махана шийла бIаьргийн баттаца цIесташ, лайн чимаш 
довхачу сица дашош, йаьхна шийла буьйсанаш. ЭхI, муха йийца йеза-
теша ас хьуна? Муха йийца-теша ас? Сан цхьа мерза Даймохк! Хьо бу-кх 
суна хIор а буса гуш! « Сатохахьа… Сатохахьа цхьажимма… Сатоьхначу 

салтичух эпсар хилла!» – бохуш, сан цIийх буьзначу кога тIе шена тIера 
схьайаьккхина кетар теIош, сайга дехнарг дагара ца долу суна. Дагара ца 
долу суна Аргун гIалин сурт. Йогуш гIала. Урамаш Iаьржа. УгIуш жIаьлеш. 
ДIадоьхкина зайлаш. Туьканаш йохийна. Нехаш. КIур. Бутт бацара гуш. 
Малх бацара къежаш. ЭхI! ХIинца-м… ХIинца-м хаьара суна, дуьнен чохь 
бакъдерг доций. ХIинца-м хаьара суна, ша мел дерг а дагахь ца лоттуьйтуш, 
дIакхосса дезий. Бакъдерг дийцича, лурвоьллачу стагана-м маккхал 
тIехиъна колл а маьрша йацара. Вуьшта, дина хIума доцуш, йа вийна, йа 
витина стаг воцуш, хIара дуьне ма-дду дIасхьадаржийначу нохчийн къоман 
дар-кх къа. Вай махкаха дIахаьдда-теша олий, кхерало со-м? Ткъа шен цIа 
синан цIа ду. Суна-м иштта хета иза. ХIунда аьлча, йогIучу набарна гIовла 
оьшуш йац. Эццахь уьшал йелахь а, агIорбоккхур бу цо шен корта. ХIинца 
Тронхеймехь тоьллачу хьешацIа чохь, йа гIалин урамаш гездеш, йа цхьана 
цIечу зезагашна йуккъехь чевнаш хилла дегI гIиттош, тхан тIепаза бан 
гергабахана кIентий, муха боьрзур бу-теша цIа?! Йа аьхка, мало йоцуш, 
хууш, Iай хало хир йуй. Йа Iай, бийшина ца Iаш, хууш, аьхка гота такхо 
йезий. Хьан кIентий, Европан гIаланаш чохь!.. Хьан кIентий дуьне ма-дду! 
Дуьне ма-дду дIа! ЭхI! ХIинца дуьне ма-дду дIауьдуш! ДIауьдуш! Уьдуш! 
Iохкуш! Дуьне ма-дду дIаиэделла! ДIалаца ахь! Кхузахь-м мукъа лелачунна 
дахаро тIе ког боккху хир бу! Къацахеташ. Дуьнен чохь къахетар хIун ду ца 
хаьа. Некъаш. ХIордан хи. ЭхI, ма атта ду маттаца хаза а, чаьмза а, дIоьвше 
а, мерза а хIума дийца. Ма атта ду дийца. Ма атта ду ала. Даима а кхийринаг 
тIедеара. ТIаккха махо сан корех маIарш хьоькхуш. Доьхуш. Доьлхуш. 
Iийжош сан дог. ХIун ала гIерта хьо? Дийцахьа! Йа хIинца гIенаха гинарг 
ду-теша, бIаьргаша лоьцург? Сан дагах дерг хиъча? Хьан дог духур дара 
Рейн. Хьо теван сан ницкъ хир бацара. ХIетте а суна теван лаьара Рейн. 
Ала лаьара дагах кхета дешнаш. Дийца лаьара: «Да велча а, цхьа зезаг бен 
ца дужу даг тIера, амма нана йелча, ши зезаг дужу. Даймахках дIахаьдча, 
дерриг а дуьне дIадолу». Йуха машен Тронхейма чукхачале, Рейн Офтадала, 
велакъежаш, оьккхуьйту:

 – ХIун йу хьан цу тIоьрмиг чохь?
 – Йаздина кехаташ!
 – Суна дага-м тесира иза… – йуха а, велакъежаш, вистхуьлу Рейн. – 

Бахам… Йаздархочун бахам…
 – ЦIийца вовшахтоьхна цхьа баьсса къен бахам, – тIетадо ас Рейнан 

къамел. «Къе стаг, цхьа иттех гомаш эцна а, эвла йисте а ваьлла, ваха 
везар-кх», – баьхна, боху, цхьамма!..

 
2

 «Ахча ло Ахь суна!» – аьлча, ах гали ча делла, боху. «Хазалла йала 
йоллуш хилийта Ахь со!» – аьлла, дехча а, Дала хазалла йелла, амма 
леш хилла. «Ткъа эхарт а, кIантана дуьне а ло Ахь, сан куьг дарбане де 

Ахь!» – дехарш до-кх наха. «И бахам, жима волуш, вовшахтоьхна бара. 
Къанваллалц вовшахтоьхна бара. Жима волуш Iамийнарг, къанвелча 
а тIаьхьара ца долуш хиллера. Жима волуш Iамийнарг воккха хилча 
а ца дицло». Суна жима волуш, дукха дуьйцуш, олуш, гойтуш а 
дуьхьалхIиттина масалаш ду-кх уьш. Тахана цIаьххьана дагадеара суна 
тхан дас аьлларг. Со хIетахь, айса шерашкахь йазйина книжка чекх ца 
йалийтина, дог этIаш Iара.

 – КIант, «Ирхе ца йаьккхинчунна, охьане ца йелла», – олуш ду вайн 
халкъалахь. Хьо, схьахетарехь, даима охьанехьа гIерташ ву. Цкъа мукъане 
ирхехьа гIорта хьажахьа. Хьо болх беш вац. Хьо эрна хиъна Iаш ву. Болх 
ца бича, чам берг, мерзаниг ца йуу. Кисанахь ахча ца хуьлу. Хьо даима 
цхьа хIума йаздеш ву. ХIун йаздеш ву, суна ца хаьа. Хьо даима вижина 
Iуьллуш ву. Хьан нанас хьо цхьанна кехаташ йаздеш, йуха уьш этIош, 
хьераваьлла, чухула лелаш го шена, боху. Хьо, къа а ца хьоьгуш, ахча 
даккха гIерташ ву, моьтту суна. Цунах гIуллакх ца хуьлу. ХIун ло хьуна 
ахь йазбинчу балхана?

 – Пхи сом ло, – олу ас. Массо а дийнахь луш санна, чIагIдеш, олу ас и. 
Цкъа-шозза бен суна делла а дац и пхи сом ахча.

 – Пхи сом хIумма йац-кх! ХIун йу пхи сом?! – олу тхан дас. – Къа ца 
хьегча, хи чуьра чIара а ца баьккхина. Хьо балха ваха веза. Йа соьца цхьаьна 
дIахIоьттина, пхьола дан деза. Схьавоьл цкъа! – аьлла, дIаволалуш, пIелг 
ластийра соьга тхан дас. Со тхан дена тIаьхьахIутту. Тхойшиъ пхьеран 
цIа чу воьду. НеI дIа ма-йиллинехь, мере хедийначу аннийн а, хьуьнан а 
хьожа кхочу. КIажахь дIахIиттийна тхан дас йина керла неIарш, кораш а 
ду. ДIанехьо лаьтташ керла дина аганаш ду.

 – Хьажал кхаьрга. Гой хьуна хIара неIарш, кораш, аганаш а? – бохуш, 
тхан дас ша йиначу неIаршна, корашна, аганашна а тIе меллаша шен шога 
куьйгаш Iуьтту, – ХIокхарах хIун доьху хаьий хьуна?

 – Ца хаьа, – гIийла вистхуьлу со. Суна-м дукха шера ма хаьа, царах 
хIун доьху тхан дас. – Ца хаьа…

 – Пхи туьма мах бу кху неIарийн, – олу тхан дас. – Кху корийн – кхо 
туьма. Ткъа кху аганийн – ши туьма. Нахана дезаш гIуллакх дац хIара?

 Со, вист ца хуьлуш, лаьтта.
 – Кху аганех наха хIун доккху хаьий хьуна? – цхьана аганна тIе куьг 

дуьллу тхан дас.
 – Ца хаьа, – йуха олу ас.
 – Пхи туьма доккху хьуна! – олу тхан дас. – ХIинца дустал, йа пхи сом 

ду дукха, йа пхи туьма ду? Дустал! Йа кхо туьма дукха ду, йа пхи сом 
дукха ду? Вайн дайша даим олуш дара: «Хьайна пайда бийриг бен ма де!» 
Болх бан беза! Вижна Iийча, ца догIу даьхни кара!

 ТIаккха, велавелла, ас дега элира:
 – Кхин цхьаъ ма ду вай дайша олуш.
 – ХIун ду? – неIарехь сецира тхан да.

 – «Ирс вижина Iачунна бага оьккху, боху-кх!» – олу ас, гIеххьа корта 

охьабохуьйтуш.
 – Бакъ дац! – гIеххьа аз ойуш, эккхийтира тхан дас. – Со вара хьан 

хенахь и моьттуш! Иза бакъ ца хиллера! Ирс лаха дезаш ду! Сибрехахь, 
Иркутскера лагерехь чувоьллина, ас кхойтта шо доккхуш, немцойн 
къомах дукха тутмакхаш бара соьца. Царна йуккъехь дукха бара говза 
дечиган пхьераш. Цара пхьола деш, йуьстахволий, леррина хьоьжура со 
цаьрга. Немцойн пхьераша олура соьга «Тата, хIара неI, кор дар ахь хьайна 
Iамийча, кхано дахарехь оьшур дара хьуна… ХIара говзалла хьайна Iамо 
гIортахьа». ХIетахь церан хьехам байн буьтура ас. Делахь а немцойн 
тутмакхаша йеш йолу неIарш, кораш а чIогIа хазахетара суна. Царна 
йуккъехь Берхард цIе а йолуш цхьа пхьар вара. Поволжьехь Iийначу 
немцойн къомах вара иза. ЧIогIа говза дечиган пхьар вара иза. Берхарда 
дуьйцура, шен дас дина диг цхьамма лачкъийча, карадора бохуш, дукха 
хаза дага хиларна. Берхардан дас чIогIа хаза дага йо дела, наха доьху, 
бохура, цуьнга, бен-башха йоцуш, мух-мухха а йахьара ахь дага, диг 
гуьйриг тIе дилла ца дуьту шайн кхузарчу наха олий. «ДIадовла!» – олу, 
бохура, Берхардан дас, «Ас дийр дац мух-мухха а йа диг, йа метиг, йа 
бел а! ХIан, масала, мух-мухха а цхьа диг дийр ду ас. Ткъа иштта шиъ 
дийр ду. Кхоъ дийр ду. Метиг йийр йу. Бел йийр йу. Иштта, мух-мухха 
а гIуллакх дан со марзлур ву. Ас тIаьххьар а сайн куьг талхор ду. И суна 
ца оьшу!» – олу, бохура Берхарда, шен дас. Ишта говза пхьераш шен да, 
денда, цуьнан да а, хилла олура Берхарда. Сан доттагI вара иза. Берхарда 
виттаний ца витича, цунна улле дIахIоьттина, хIара говзалла Iамийра ас. 
ХIара говзалла Iамайарна, со дохко а ца ваьлла,! Хьох а хила веза пхьар. 
Дечиган пхьар хила веза! Эрна кехаташ ца бехдеш, хаза дегIана пайден 
хир болу болх бе ахь!

 3

 Тхан да араваьлча, нана йита ахь тIечеха. Цаьршиннан Iедал дара: 
вовшийн цааьлларг а, нийса аьлча, цатоьънарг а тIетухуш.

 «Тахана лийр волуш санна, Далла гIуллакх де, цкъа а лийр воцуш санна, 
дуьне а лаха!» – ца аьлла Цу Везахинволчо? ХIан? Алахьа соьга? Йа со 
харц йу-теша? Алахьа соьга? Йа со тилайелла-теша? Йа со кхетамчохь 
йац-теша? Алахьа соьга? Хьо йахь йолуш ца хилахь, ахь лелориг эрна ду 
хьуна. Олуш ца хезна хьуна: «Йахье даьлла эппаз туьмане кхаьчна». Хьо 
даим ву: дагахь дерг багахь долуш. Наха шайн эппаз туьманал даздо. Ца 
гина хьуна, хIумма а доцу хIума дуьйцуш, наха шайн гIуллакх даздеш? 
ХIа?! Хьо. Хьо буьйсанна а, дийнахь а, гIоттуш воцуш, йаздеш ву. ХIун 
йаздеш ву? Суна-м ца хаьа! Тхуна-м ца хаьа! Хьанна хаьа, ахь лелориг 
хIун ду? Цхьанна ца хаьа! Йа хуур дац. Нийса боху хьоьга хьан дас: пхьола 
дан деза ахь. Цхьа неI йича лушдолу пхи туьма ахча тоьлу пхеа соьмал а! 
Дукха дац ткъа пхи туьма пхеа соьмал?! ХIа?!

 – Ду дера! Аса-м ца боху пхи туьма ахча пхеа соьмал кIезиг ду! Вуьшта, 

Дала шен делларг ца лелийча довлий вай? – оьккхуьйтура ас, нана оьгIаз 
а ца йохуьйтуш. – Дечиган пхьеро воттана леладо. Йаздархочо къолам 
лелабо. ЖаIуьно гIаж лелайо.

 Цхьа-ши де даьккхира ас, деца дечиган пхьеран бахьанаш лелош. Тхан 
деца цхьа ага дира ас. Цхьа неI чекхйаьккхира. Амма даго тIе ца оьцура 
болх. ТIе ца оьцура. Ца хаьа, и хIун дара. Цхьа бала-м бара кийрахь 
кхехкаш. Цхьа сингаттам бара сан гIодайукъ къуьйлуш, сан ойла кегош. 
«Собарде... Ма воха... Хьан хьал суна гуш ду».... Iиттарш йора айс-сайна! 
ХIинца, новкъа схьавогIуш, дерриге а дагатуьйсура.

 – Нехан цIийца ирхо йоккхучу стага хIун дуьне дуур ду? – соьга 
хьоьжуш, гIайгIане вистхилира Рейн. – Йа хIун бахам вовшахтухур бу?! 
Дика ду, шу дийна дисна.

 Рейнас кхин дош ца олу. Со кхета, аьлча а, тхойшиъ кхета. Схьахетарехь, 
сан бIаьргаш чохь дIайаздина ду иза. Со корехула арахьоьжу. Арахь 
апрель бутт бу. Кхузахь, кху Норвегин некъийн йистошца, мангал белш 
тIе а биллина, йол хьакха воьдуш гуш стаг вац. Метиг буйнахь вогIуш гуш 
асархо вац. Йа диг детташ хьуьнхо вац, йа бежIу, бежнаш хьалха а даьхна, 
лелаш, гуш. Йа жаIу, жа дажош, гуш вац. Кхузахь дахар кхин дара. Йехачу 
тоннель чухула дIадоьлхуш, шийла ша биллина кийра а балхош, декара 
хIорда тIера кIайн хьозарчий. ХIинца хаьара суна. Кхетара. ДIадели. 
Дерриге дIадели. БIаьргашна гуш дац иза. Дагца. Беркъачу даг чохь цIий 
шеллуш хиллера. Беркъа са хилча, кийрара ойланаш сингаттаме хуьлуш 
хиллера. БIаьргийн чуьра са дIадовш хиллера. ХIинца хаьа суна. ЦIена 
Норвегин хIаваъ. Мел хьежарх а кIордордоцу Iалам. Схьахетарехь, хIара 
мохк даим хIурда бухахь хилла бу. Цхьа бIе эзар шо хьалха. Иштта хета 
суна. Ца хаьа. Со виллина корехула арахьоьжура. КIайн бедаш санна, 
тулгIенаш, тIемаш детташ, хIорда тIехула къилбехьа йоьлхура. Цхьа 
тамашийна тишйелла стигал, гериг тIетохаза тхов санна, йассайелира. 
Йажа лаьллина гомаш санна, цхьа Iаьржа марха йеана, догIанах йуьзна 
гай цу маьлхан асанна тIе а дуьллуш, дIатевжира. КIора санна, Iаржйелира 
и сийна стигал. Сен санна хьийзина маIаш йолу тIулган коьллаш, когаш 
берзина лаьттара. Т1ам тоьхна, дахана, тIулган кулана тIехьа дIалечкъира 
цхьа кIайн олхазар. ТIаьхьо хиира суна, и хIун олхазар ду. ХIордан 
олхазарш дара уьш. ХIорд бара ловзуш. Цкъацкъа хIордан тулгIенаш 
кIайчу кхокхех тарлора суна. Некъаца охьаховшура кIайн олхазарш. 
Цаьрга леррина хьоьжура со. Гома ши бIаьрг, йуткъа гIодайукъ, доцца 
аьлча, цхьаннах ца кхоьрура кIайн олхазарш. ГIора доцуш санна, 
цхьа партал довлура уьш тIома. ТIаьхьо-о гIалин чохь гора суна уьш. 
ГIашновкъа воьду пелхьо санна, тийсалуш, лелара уьш гIали йуккъехула. 
Шайна йуург йоьхуш. Цхьамма баьпкан йуьхк кхоьссича, хIордан тулгIе 
санна, тIурненера чудогIий, дап-аьлла, лаьттах кхета моттуьйтий, йуха 

сиха стигала хьовдура. Йуха, цхьа тамашийна, шайн зIакарш йетташ, цхьа 
тамашийна шайн ира хьежар а суна тIехь дажош, гезгмашина йуккъехь 
бисна полла санна, детталуш, со хиъна Iачу гIантана гонаха, маьхьарий 
детташ, напха доьхура. Ас бепиган йуьхк кхуссура. Соьлжа-ГIали чохь 
шайна йуург йоьху жIаьлеш санна, Норвегехь шайна кхалла хIума йоьху 
кIайн олхазарш дара уьш. ТIаьхь-о хиира суна иза.

 4

 Тронхейм хаза йара. Маьрша йара. Суна Соьлжа-ГIалин сурт дайра. 
Цхьа де дайра суна. Эзар деношлахь цхьа де. Бедан кIорнеш санна сийсаш, 
цIеран алунаш. Цхьанхьа а боцуш орца даккха нах. Цхьанхьа а ца гуш. 
ХIинца. ХIинца, ракеташ а тоьхна, базаран IалагIожа тIекIелкхоьссича. 
ТIекIелкхоьссича. Чохь са доцу хIусамнаной, цIийндай, бераш, баккхий 
нах а Iохкуш. Орца доцуш. Цхьана зудчун буйнара цхьа пунт ахча гина, 
жоьлкийн шалхакхеттачу дегнашна, дуьхьалдаккха гIора а доцуш. Йуха 
тIехьаьвдда уьш, ондда бина буй дIабаста гIерташ. Цхьа тамашийна 
бIаьрг-негIарш делладелла. Уьш детталуш! «Iадйитийша со!» – Жоьлкийн 
жоьжахатин сурт, базара тоьхначу ракеташна йуккъехула дайна. Цу 
зудчуьн дехар хезна, сан кийрара даьлла цIогIа, хIинца а хезаш ду суна. 
Кхузахь! Кху Тронхеймехь! Iадийна. Iуьллуш долу халкъ Iадийна. ЭхI, 
дIадевлларш! Ма дахкийтахьа уьш дага! Дицдехьа! Доьху! Кщель Олафа 
дехар! Бернт Хйуге дехар! Рейн Офтадала дехар! Дицдехьа уьш! Ткъа 
тахана Тронхейм хаза йара. Урамашкахула лелаш маьрша нах бара. Суна-м 
Норвегехь даима ло хир ду моьттура. Кхузахь-м цIахьчул а йовха хиллера. 
Сан бIаьргаша тIом балале Нохчийчохь хилла дахар лоьхура. Бакъду, 
вацара кхузахь гуш, белш тIе мангал а биллина, йол хьакха воьдуш, стаг. 
Ишта вацара гуш метиг буйнахь йолуш асархо, йа диг детташ хьуьнхо, йа 
бежаIу, хьалха бежнаш даьхна, дажош, йа жаIу вацара гуш. Кхузахь дахар 
кхин дара. Схьакхетта малх а цхьа тамашийна дIалечкъира. Тронхейман 
хьагаме гIад доьжначу дитташ тIера Iийдалуш, оьгучу тхин хиша хьаьрса 
чо гIиттабора. Ткъа аьхка а, гурахь а шатайпа сурт хуьлура кху гIалина 
гонаха. Шерачу аренашкахь кхуьура хьийкъина йалташ, докъарийн 
цанаш. Ца йуьйш меттигаш а алсамо йара кхузахь. КIезиг дац лаьмнаш. 
Тронхеймана гонаха долу лаьмнаш, дерриш бохург санна, буц а йаьлла, 
йуккъехь долу тIулгаш а ца гуш, дара. ХIордан тулгIенаша уьйура бердах 
дIадихкина кеманаш. Амма мохк маьрша бара. Адам дезаш мохк бара. 
Оьзда мохк бара. Оццул оьздачу махкахь, цхьа боьха Брейвик цIе йолу 
баI бер бу аьлча, дог цкъа а тешар доцуш! Жим-жима хьалаболуш бара 
и кIохцалган дIоьвшан баI! ТIаьхьо-о хиира суна иза. Аьлча а, тIаьхьо-о 
гира суна и!

 Тхо дIакхечира Тронхейма  гIали йуккъе. Цу минотехь схьахьалхабеллачу 

корреспонденташа, суьрташ дохуш, хаттаршна жоьпаш луш, Нохчийчохь 
дIабоьдуш болу тIом буьйцуш, болх бира. Доллучу гIалин Iедална 
хаам бинера, со – хьаша – шаьш долчу схьакхаьчний хоуьйтуш. Кхара 
лелийнарг, динарг а дийца ницкъ бац сан. Доцца дуьйцу ас цуьнах дерг. 
Нохчий баьхкира со Iачу цIа чу. Схьахетарехь, кху Тронхейм гIалахь со 
уггаре воккханиг вара. Иза дара хала. Воккхалла дара хала. Цкъа а лелийна 
доцу. Сан шовзткъе ворхI шо дара. Ишта, чукхойкхуш, схьакхойкхуш, 
со вевзира, суна Тронхеймера нах а бевзира. Дийца лаьа суна... Кхузахь 
олуш долу дош, боккху ког, лело гIуллакх, оьзда, хьекъале, собаре, со 
нохчи, воккха а хиларе терра даьккхира ас. Со нохчийн йаздархо волу 
дела, цхьадерг дита дийзира... ДIатаса дийзира... Со нохчи вара, нохчийн 
къоначу чкъуро масал эца дезаш... Iедална хьалха а нохчийн йаздархо вара, 
кхеран бIаьрг тIехь лаьтташ... Олуш дерг, лелош дерг, терзан тIехь узуш, 
дукха бIаьргаш дара... Цхьа кехатан цуьрг а, цхьанна а ца го аьлла, лаьтта 
кхосса дезаш вацара со... Боккху ког а ларлуш, боккхуш, со чекхвелира. 
Со чекхвелира, нохчи санна, цхьа а гIалат ца долуьйтуш. Йа нохчашна 
хьалха а, йа Норвегин Iедална хьалха а сайх гIалат ца долуьйтуш, ткъа 
шо даьккхира. Ас хIинца цхьакIеззиг охьадуьллу шуна сан кхузара дахар. 
Дерригенах а дийца йиш-аьтто хир бац, цундела цхьакIеззиг дийца хьожур 
ву со...

ГIала йоккха хетара суна. Тхо севцна «Комфорт» цIе йолу хьешацIа а дара 
хаза а, доккха а. Цу чохь болу белхалой белакъежара. Кхузахь, велакъежна 
бен, бIаьра ца хьожу. Сан шийла дог дохдеш, уьш даим белакъежара. 
Иза-м суна тоьаш дара. Со йухахьежа лууш вацара. Йухахьаьжча. ЭхI! 
И чалтачийн аз. Шина шарахь, оха кхин болх ца беш, тхуна ахча дала 
дезаш дара Iедал. Схьабалийначу йаздархошна лушдолу ахча дара иза. Со 
дуьххьарлера йаздархо вара кху Тронхейм гIала схьавалийнарг. Иштта, 
шина шарахь, тхайна лаахь, норвегийн мотт Iамош, деша дезаш вара. 
Дуьххьарлера беттан ахча кара схьаделира. Ас цхьа-ши совгIат дира 
дуьхьалбаьхкинчарна. ХIор баттахь ахча схьаэца деза банк гайтира. Улле 
норвегийн мотт хууш йолу цхьа оьрсийн йоI хIоттийра. Дуьххьарлера 
буьйса хьешацIа чохь набарза йаьккхира ас. ХIара гIала, сирла чиркхаш 
къегош, дIатийнера. ДIатийча, корехь лаьттира со. Корехь вехха лаьттира. 
Со кхана цхьанхьа ваха везаш вац. ПаргIат ву. Со-м вац сихлуш. Йа 
вицлурволуш вац со-м! Вуьшта, кийрара са ду-кх арагIерташ. Кийрара 
са ду-кх, дIадада арагIерташ. Корехула ара бIаьргтоьхча, цхьа а вац суна 
гуш. Цхьа даьсса урамаш. Мохь тоьхча, аравала вац. Вац гонаха цхьа-а. 
Седарчий. ЦIесташ йу стигал. Кеманаш дац. ДIатийна Iалам. Мичахь ву 
ваша, йиша а? Ца хаьа. Ца го. Тхан латтанаш – кешнаш ду. Тхан бошмаш 
йаьсса йу. Тхан тешамаш бовш бу. Мекарлонан мукъ буйнахь суна букъ 
тоьхнарш. ЙуьхьIаьржонаш. Жаш. Бажа. Орга! Терк! ДIатекхош, гIолахьа. 

ТулгIенашца ийалуш, Iодикайелахьа. Же, ма Iелахь! Хьо ца гуш, со лахь... 
Декъаза. Къизалло Iийжош, со караэца диц ма делахь, Орга! Шу ца Iий-кх. 
ДIагIой вай адамаш доцчу дуьнен чу! ДIагIой вай тIом боцчу дуьнен чу! 
Орца! ДIакхечи! Цхьажимма дIатовжавелча со тховса. Ойланаш дIатесна.

 И дуьххьарлера буьйса хьешацIа чохь семайаьккхира ас. Коре а 
воьдий, вехха лаьттара со арахьоьжуш. Буьйсанаш сирла йара. Буьйса 
йукъалтIехйаьлча, вогIуш цхьа-шиъ стаг гора. Иштта, и буьйса 
семайаьккхира. Цу ойланашца. ШолгIачу Iуьйранна оьшуш долчу 
кехаташна тIе куьйгаш теIош, лоьраш хьуьйсуш, де сиха чекхделира. 
ШолгIа де а дIаделира, кехаташ нисдеш а, лоьраш хьуьйсуш а, кхидолу 
гIуллакхаш дIадохуш. Ткъа кхоалгIачу дийнахь Тронхейман муниципальни 
гIишло чохь вовшахкхетар хилира гIалин дайшца. Ослора веана норвегин 
Пен клубан президент Щель Олаф Енсен вара. «Инн» цIе йолчу хIусамаш 
чохь, тхойшиъ вовшахкхийтира. Рейн болх бечу гIишлойн йоккхачу 
чоьнашна чохь. Кщёл Олаф, воьлуш, дуьхьалвогIура. Со а воьдура, воьлуш, 
дуьхьал. Тхойшиъ маракхийтира. Цхьа чIогIа гергара стаг хийтира суна 
иза. Цкъа цхьанхьа вицвина, витина стаг. Цхьа бIе шо хьалха. ХIан-хIа, 
цхьа эзар шо хьалха! Тхан ненавешех Догех тарвелира суна иза. Дезткъе 
пхи шо кхаьчна волчу тхан ненавешех тарвелира. ЭхI, ма вуьйцур ву ас 
Кщёл Олаф тхайн ненавеше. Дагатосура. И саннарг дезаш волчу. Ма мохь 
бер бу цуьнан. Цига Бернт Хьюге цIе йолу цхьа стаг веара. И Бернт вара 
лекха-вуткъа стаг. Цуьнан куьг къевллина схьалоцуш, вовшийн тхойшиъ 
бIаьрахьаьжира. «Марша вогIийла хьо Тронхейме!» – сих ца луш, элира 
Бернта. Велакъежира. Бернт физик, йаздархо, философ, фольклорист а, 
туьйранаш чIогIа дукхадезаш стаг хиллера. Иштта адамийн бакъонаш 
ларйеш стаг вара иза. ГIалара хьаькамаш баьхкира. Иштта гIалин да Рита 
Оттервик йеара. Рита, доцца могуш-маршаллаш хоттуш: «Марша догIийла 
шу!» – аьлла, хаза оьзда йистхилира. «Тхо хазачу эшаршца шуьшиъ 
тIеэца дагахь дара», – элира гIалин дас, – бакъду, хьо и санна долу хIума 
дезаш воцу дела, IадIийра тхо». Ма дика ду иза. Ма ца оьшура иза. Иштта 
ойланаш йеш, хиъна Iара со. Суна, хIусамнанна Зарганна а Роза цIе йолчу 
зезаган медалца совгIаташ дира гIалин дас. ЦIенчу баттахь дара и кIайн 
дешин розанаш. Кхин а цхьацца хаза дешнаш элира Рита Оттервика. 
Щель Олафа элира хаза дош. Рейнас кехат тIера охьадийшира довха 
дешнаш. Дехха къамел дира цо. Сан дукха шерашкахь доьжна Iийна дог 
церан мерзачу дешнаша, тIомадоккхуш, гIаттийра. Схьахетарехь, хIинца 
а лаьтта охьахууш дац иза. Ас а элира сайна хетарг. Бакъдерг дийцича, 
сан-м тIетоха а, дIадаккха а цхьа а хIума дацара. Йа дийца дацара цхьа а 
хIума. Сан йуьхь тIехь гуш дара сан даг чохь дерг.

 5

 ШолгIачу дийнахь, Iуьйранна, зIе туху ас тхайн ненавеше. Геннара 

хезаш аз ду.
– КIант, хьо вуй иза?
– Ву дера! Де дика хуьлда хьан, Ваша! – сихха вистхуьлу со. – Могашалла 

муха йу хьан? Лелалой хьо?
 – Хьан а хуьлда! – кIадделла ду аз. Схьахетарехь, хIинцца мангалара цIа 

кхаьчна хIара. – Дика ву со. Дика лелало. ХIинцца мангалара цIа кхаьчна 
воллура со. ХIун деш ву хьо, кIант? ГIар-тата ма йайна хьан?! ДIакхечин 
шу? Муха йу керла меттигаш? Реза вуй хьо?

 – Реза ву! – олу ас. – Дика тIелеци тхойшиъ. Хаза, белабелла-бекхабелла, 
хьошалла деш бу хIорш. Меттигаш хаза, дика а йу. Гонаха тIулгийн 
лаьмнаш ду. Хикеманаш ловзош, боккха хIорд бу. Шаьш хьошалгIа 
боьлхуш, кхеран зударша кога туда кIархаш хьо... Оьзда нах бу. ЦIена 
нах бу.

 – Бу деца! ГIовталан чоьхьара коч! – баьхна бах-кх цо! Хьажахьа, 
хьажахьа, хIорд бу тов?! КIархаш кхоьхьу тов? Шу кога туда кIарх боцуш 
ду?!. – ойлане аз догIу дуьхьал. – ТIаккха, балхаца муха бу? Дохнаца бу? 
Йа хьаьттаца бу? Шийла мохк бу бохуш, ма хезнера суна, иза. Говраш 
муха йу цигахь?

 Со соцунгIа воьду. ХIун ала деза ца хаьа. Кху шина дийнахь говрех 
бIаьрг кхетта ма бац сан кхузахь. Ура-атталла дедда догIуш йа жIаьла, йа 
цициг а ма ца гина суна урамехь. Ша дерриш логах доьхкарчий дихкина, 
чохь кхобуш ду уьш. Цхьанхьа вовшахакхетча, йаздархочуьнга хаьттича: 
«Мичахь ду жIаьлеш а, цицигаш а шун? Урамехь ма ца го суна уьш?!.» 
аьлла. Доцца вукхо: «Оха дерриге а жIаьлеш дайина!» – элира. И сан 
хаттар цхьана газет тIехь йазйира цо. Иштта ша суна делла жоп йаздира. 
Шина кога тIехь долу жIаьлеш хилла-те цо дуьйцурш? Ца хаьа.

 – Говраш муха йу цигахь? Вист хIунда ца хуьлу хьо? – оьгIазе аз кхочу 
лере, – Хьо цкъа а вацара говраш йезаш! И кехаташ хилчхьана, тоамболуш 
вара хьо!

 – Ваша, говрех бIаьрг ца кхетта сан, – сихха жоп дала гIерта со. – 
Бакъду…

 – УьстагIий дуй цигахь? – кхин соьга ла ца дугIуш, оьгIазе озаца хаттар 
доуьйту цо.

 – Ду! – сихха жоп ло ас, – Даккхий уьстагIий ду...
Бакъдерг дийцича, со ца хIутту тхайн ненавеше, кху шина дийнахь а 

цхьана уьстагIах сан бIаьргкхетта бац, ала.
 – Ду деца?! – доьлуш аз кхочу лере. ГIеххьа сан сакъерало. – ТIаккха? 

Маса кийла хир бу цхьа уьстагI?
– Вайчаьрга дIагIоьртташ хир ду… – оллушехь.
– ДIагIоьртташ хир ду?! – геннарчу цецваларца, «тIутI-тIутI» деш, аз 

кхочу лере. ЗIе хеда. Сан аьшпаш гучубовлу воккхачу стагана. Ас дIайойу 
зIе. Со ойла а йеш хиъна Iара. «ГIезан даьтта когаш кIел хьакха ахь, шеллур 

бац хьан когаш. ГIезан даьтта гIора ца до хьуна. Кисана цхьа хьолтIам, 
кхо пIелг хиллал стомма дума биллий, вала ара!» – бохуш, хьехарш 
дина тхайн йуьртара цхьа суьйли дагавеара суна. Суна сайна а ца хаьара 
кхузара дохнаца долу хьал. ТIаьхьа хиира, Норвегехь дукха уьстагIий, 
бежнаш, говраш а кхобуш нах буй. Ткъа ишта, кIаш дуьйш, гуьйранна уьш 
чудерзош а нах буй. Цхьабакъду, йаахIума йара кхузахь. Меца стаг вуьтур 
волуш Iедал дацара. Тешаме нах бара. «Хьуна-суна» – боху озабезам 
бацара. Жоьлкаш йацара. Букъа тIехьа йа шен къомана, тIебаьхкинчарна 
а луьйш бацара. Кхузара адамаш нохчашна шаьш ма-дарра девзира. 
Нохчий а бевзира. ХIинца дерриге а стоьла хьалха, кисанахь, тIехь, когахь 
а делахь, Европерчу нохчашна хаьа цуьнан хама бан, ларам бан а. ХIунда 
аьлча, къаьхьачун чам дукха баьккхина дела. Шадерриге гина нохчашна, 
цундела мерзачун чам хаьа нохчашна. Хама бан хаьа. Пусар дан хаьа. Гур 
дац хьуна нохчаша, це а тоьхна, бепиг дIакхуссуш. Гур дац хьуна йаахIума 
нехаш тIе дIакхуссуш. Адам дакъазадала доладелча, уггар а хьалха цара 
йалта нехаш тIе дIакхуьссур ду. Тхан нанас олура: «Стаг къийвалавоьлча, 
уггар а хьалха сискал йогу» – цо и хIунда олура, ца хаьа суна. Амма цо, 
тхан нанас бохий ас-м, кицанашца мел аьлларг сан дахарехь схьадогIуш 
ду. «Йен бухара хьал, чоьлпина дика хаьара, IадъIехьа, кIант!» – олура 
соьга нанас. «Ма гIертахьа нехан тIамана йуккъе. Хьо нахана йуккъехь 
барт бан гIерташ, идарх, пайда ма бац, хьоьга ладугIуш цхьа а ца хилча. 
Хьоьх боьлуш ма бу нах. Мила ву хьан иза а, важа а? Йа кхиверг мила ву? 
Гергара ву? Йа доттагI ву? Йа лулахо ву? Ас олура: «Уьш, бехкбоцуш, 
Iедало хьийзош бу, цундела йаздина ас газете кехат. «Хьо-м хьераваьлла 
цIеначу новкъа!» – бохуш, мохь хьоькхура нанас. Тхан къамеле ладугIуш 
а Iаш волчу дас а, йайн йовхарш а тухуш, тIетадора тхан ненан къамел:

 – Жа долчуьнца дов даьлча, ши газа йерг чугIиртина, боху. IадъIан 
веза! – йайн йовхарш совца а ца йеш, къамел дахдора тхан дас, – селхана 
йуха а вайн керта леста волавелла участкови, IадъIехьа, кIант!

 6

 КхоалгIачу кIиранчохь Рейнас Бернт волчу вуьгу со. Тронхеймехь, 
Фъёргата цIе йолчу урамехь 63 лоьмар йолчу цIа чохь болх беш ву Бернт. 
Шурула кIайн месаш йолуш, вуткъа-лекха стаг ву иза. Воккха стаг ву 
иза-м. Суна Дон-Кихотах тарло иза. Йуьхь кхолайелла йара Бернтан. 
«Схьахетарехь, дуьненчохь мел долчу адамна ша декхаре ву моьттуш хир 
ву-кх Бернт?» – ойла хьаьдира сан коьрте. ТIаьхьо-о хиира суна, Бернт 
цхьа тамашийна стаг хиллера. «Могушчунна цомгушчун хьал ца хаьа»  
бохург дохийнера цо. Цомгушчун хьал дика девзара цунна. Дика хаьара. 
Бернтана гора нехан даг тIера оьгу бIаьрхиш. Гора баланаш, сингаттамаш, 
ойланаш а. Гора шадерриге а. Бернт волчуьра адамаш хедаш а дацара. 
Хетарехь, Бернт адамаш ца хилча, мегаш а вацара. Забарш йара цуьнгахь. 

Суна-м ца хаьа, мичара богIура и ницкъ. ХIинца-м кIадвелла хир вара 
иза-м аьлла, хетачу хенахь, гIарчI-аьлла, хахка кечйина говр санна, 
хуьлура иза. Бернтан лачкъийна цхьа а хIума дацара. Багахь а, дагахь а 
цхьаъ вара иза. Къинхетаме стаг вара. Даим адамашна гIо дан лууш вара. 
«Бернт волчу воьдург, цхьа хIума йеха воьдуш ву», – олура наха. Бернтана 
хаьара, даим нахана оьшург дан. Суна-м ца хаьа, и хIун дара. Къинхетам 
бара цуьнгахь. И къинхетам коьртаниг лорура цо. И къинхетам уггар а 
чIогIа оьшуш бара. И къинхетам, онда шед а беш, охьабиллина бара цо. 
Нахана гора иза. Бернт, массо а стаг санна, хила лаьара суна. Бернт санна 
къинхетаме хила. Хьанна хаьа, кхуьнан «цамгар» тIейер йац-теша? Аса-м 
сайна тIе бохий! Бернтан ойланаша, онда урчакх туьйсуш, сецадора сан 
са. Цкъацкъа ойлане а вужий, гора суна иза. Массо а пIераскандийнан 
суьйранна, рузбанера девлча, тхо и волчохь вовшахкхетара. Цхьана 
дийнахь сени чохь хевшина Iаш адамаш дара. Эхь хеташ, лаьттара со сени 
чохь. НеI тоха эхь хетара. Эххар а сох бIаьрг кхетта, чукхайкхира со. Ваша 
воцчу йишин дог дохийча санна, охьа ца хууш, чухула дIасхьахьийзара 
Бернт. Цунна дуьхьал охьахиъна Iаш цхьа корреспондент вара. Со чувале 
корреспондента деллачу хаттарна жоп луш, суна маракхийтира Бернт. 
Шена улле охьахаийра. Со чувале дIадолийна къамел чекхдаьккхира цо.

 – Къайле? Къайле йан йац! Болх бу-кх бан безаш! – гIийла корехула 
арахьаьжира Бернт. – Кху балхахь, «хаац а, лаац а» – ала йиш йац. ХIара 
болх нехан дегнаш хьаста дезаш бу. Эрна къамелаша, хабарша а дуо 
буьзна бац. Эрна къамелаша, хабарша а дог дохдийр дац.

 Кхин цхьа хIума элира. ГIадвахана, велавелира корресспондент. Со ца 
кхетара, и стенах, хьанах воьлу. ТIейеанчу гочдархочо гочдира.

 – Мера кIелара мекхаш шен хье тIе девлча а, хуур доцуш ву цхьаверг! 
– боху цо, аьлла, гочдира Бернтан къамел. Корреспанденто соьга 
хиттира цхьадолу хIума. Корреспондент дIавахча, со кхин Iен а ца велла, 
велавелира. 

 – Э, э, ма дика элира ахь иза, Бернт! ЭхI, ма чIогIа хазахийтира цунна! 
Иза ду хьуна: «Дикачу дашо лам башийна», – бохург!

 – Адамийн бакъонех йаздан веанера иза, – вистхилира Бернт. ТIаккха, 
къаьрзина, соьга а хьаьжна Бернта эккхийтира – ДогIан метта стиглара 
деши эгча а, хир бара дуьненчохь къен нах!.. Цхьаболчарна моьтту, хIара 
болх атта бу.

 – Довха худар даа дац атта-м! – тIетадира ас къамел. Соьца йеанчу 
гочдархочо доцца охьадиллира маьIна. ЦIаьххьана, тхо чохь долу чоь а 
йекош, велавелира Бернт.

 Цул тIаьхьа, Бернт чоьхьаваьлча, хьалагIоттура со. Цо куьг ластадора, 
«Ма гIитта!» – олий. Со хиъна ца Iалора. Иза сан цIийца дара. Йух-йуха 
чу-ара вуьйлучу Бернтана цхьацца хеттарш хьалха хIуьттий, хаьара суна. 
Ткъа дан хIума дацара. Ас сайн тIамарх доьлларг леладора.

 – Ма гIитта хьала! – элира Рейна. – ХIунда гIуьтту хьо хьала?

 – И тхан нохчийн гIиллакх ду, – жоп делира ас.
 – ГIиллакх ду. Хала лела дезаш ца хилчхьана, муьлхха гIиллакх а ду-

кх дика, – аьлла, соьга хьаьжира Бернт. – Коьртаниг стаг маьрша хилар 
ду. Стаг вуьзна хилар ду. Стеган бакъонаш хьоьшуш цахилар ду! Иза ду 
коьртаниг.

 – Хала дац суна, воккханиг чоьхьаваьлча, гIатта, – элира ас, – Ахь са 
ма гатде, Бернт!

 – Хьо хала лелий-теша аьлла, хетта, дуьйцу ас хьоьга иза, – элира 
Бернта.

 – Ца лела. ХIара даккхийчарах дац. Нохчийн гIиллакх лелор ду ас хьоьца, 
– долийра ас къамел, – со иштта Iамийна ву. Воккханиг чоьхьаваьлча, муха 
гIотту ца хууш, дегI ша хьалагIотту. Иза дита ца ло. Оьрсашна йуккъехь 
волуш а лелийна ас хIара… Кхин цхьа хIума ду, Бернт, нохчаша лардеш: 
воккхачун некъ цахадабар.

 – И муха ду? – хаьттира Рейна.
 Ас дехха нохчийн гIиллакхех дийцира. Леррина ладугIура Бернта, 

Рейна а. Иштта, сайн халкъан мукъам хаза лаьара, элира ас. Телевизор 
чохь хезаш бацара суна иза. Иза хезаш бац суна цхьанхьа а... Норвегийн 
халкъан эшарийн мукъам хезча, дика девзар дара суна кхузара къам... И 
шиъ ойлане велира...

 – Девзар ду хьуна... Ахь нохчийн гIиллакхех цхьа лекци йешча, дика 
хир дара, – элира эххар а Бернта. – Кавказан къаьмнийн гIиллакхаш, 
амалш, литература, культура, фольклор а йевзича, Норвегерчу адамашна 
дика хир ду! Туьйранаш дийцича, дика хир ду. Дийцал суна доцца цхьа 
нохчийн туьйра.

 Йуьхьанца со-м воьхна хьаьвзира.
 – Суна нохчийн талмаж везар ву... – цу минотехь жоп делира ас, сайна 

дага а доуьйтуш нохчийн туьйра. – Оьрсийн маттахь дийцалур дац соьга...
 – Кху чохь йу-кх болх беш нохчийн йоI, – аьлла, хьалагIаьттина, йоI 

йалош, схьавеара Бернт, – кхунна дика хаьа нохчийн а, норвегийн а 
меттанаш...

 Эхь хеташ, лаьттара нохчийн йоI. Хьенан йу, мичара йу, муьлхачу 
тайпанах йу, бохуш, хаттарш дина ваьлча, ас сайна дагадеана туьйра 
дIадолийра. Бернт къолам а карахь суна дуьхьал охьахиира. Рейн а хиира 
дуьхьал охьа.

 – ХIун дийца ас... – туьйра дага ца догIура... Амма нохчийн халкъо 
лайнарш, доьналла, тешам а догаоьхура. – Цхьа нохчо, ирхъолла кхиэл 
йина, коча муш а тесна, гIант тIе ваьккхина хиллера. Ша ирхъоллале 
кIанта дийхи, бохура, паччахье, шен нана къинтIерайаккха, цIа ваха 
пурба лахьара ахь шена аьлла. Паччахьо ша реза ву элира, боху, нагахь 
санна, кIентан метта дIахIотта стаг велахь. ТIаккха, нохчо кIанта, ша 
хьожур ву, мохь а тоьхна, шен метта дIахIотта стаг каравой аьлла, нахе 
хьаьжира, бохура. «ХIей нах!» – аьлла, мохь туьйхира, бохура, кIанта. – 



89

Орга - 2023 (3)
Тхан нана къинтIерайаьккхина, со схьаваллалц, цхьа а вуй шуна йуккъехь 
кхуза дIахIотта?!» Цу кIентан мохь а хезна, парт-аьлла, нахана йуккъера 
араиккхи, бохура, цхьа жима къонах. «Со ву-кх хьан метта дIахIотта стаг! 
Со Iийр ву-кх, хьо схьаваллалц! Хьайна лаахь, схьавола, хьайна лаахь, ца 
вогIуш Iе... Со кийчча ву-кх хьан таIзар сайна т1еэца!» – аьлла, логах муш 
а тесна, гIант тIе дIахIоьтти, бохура, и нохчийн кIант. ЦIа а вахана, шен 
нана къинтIера а йаьккхина, сихха схьакхечира, боху, виэн кхел йинарг. 
Сихха кIентан метта дIахIоьттина, и муш шен коча а тесна, кечвелира, 
боху, иза. Цецваьлла, паччахьо хаттар дира, боху, кIанте: «Дийцахьа, 
жима къонах, оха вен кхиэл йина нохчо схьа ца веанехь, хьо ирх ца 
оьллича ма ца довлура тхо, хIунда велира хьо нахана йуккъера схьа, мохь 
ма тоьхханехь?!» ТIаккха жоп делира, боху, цу кIанта: «Нохчийн йахь дIа 
ца йаьллий хаийта, тасийтира ас коча муш!» ТIаккха хаттар дира, боху, 
паччахьо кхиэл йиначу кIанте: «Хьо вейта схьа ца веъчхьана, волуш вара 
хьо кхиэлан буйнара. Хьо схьаваран хIун бахьана дара?» ТIаккха жоп 
делира кхиэл йиначу кIанта: «Со сиха схьаваран бахьана хIун дара аьлча, 
нохчашна йуккъера тешам дIабалаза буй хаийтар дара!» ТIаккха паччахьо 
кхиэлана кIелхьараваьккхира, боху, и ши кIант. «ДIагIо! Шу санначу 
къонахашна кхел йогIуш йац!» Иштта къонахий болчу къоман дахар 
хедар дац!» – аьлла. ЙоIа, талмаждар саца ца деш, дийцира шира дийцар. 
Бернт, ойлане а воьжна, Iара. Рейн, резахилла, корта а лестош, хиъна Iара. 
ЙоI, дерригенах кхетта йацахь а, схьагарехь йоьхна а, йоккхайеш а Iара.

 – ЭхI!.. И чIогIа дара … Кхин цхьаъ дийцахьа... – дехар дира Бернта. 
Цхьана хIумане кхача гIерташ-м вара хIара... – Хьайна хала дацахь...

 – Хала дац, – элира ас, сайна сихха керланиг дагадоуьйтуш. – ЙоIана 
хала ца хилчхьана...

 – Ваша, суна хала дац хьуна... – цIиййелира йоI, – сан болх бу хIара... 
Шира нохчийн дешнаш ца хилчхьана...

 – Дика ду... Со а вац дукха ширалла йевзаш... ХIара ду иза... Цхьаьна, 
лула-кулахь вехаш ши кIант хилла, бохура. И ши кIант даим цхьаьна 
ловзуш а, цхьаьна йууш а, цхьаьна луьйчуш а, доцца аьлча, цхьаьна 
хьалакхуьуш хилла, бохура. Даим, шаьшшиъ дIасакъаьсташ, цаьршимма 
вовшашка хоттуш хилла, бохура: «Кхана хIун дан дагахь ву хьо?» – олий. 
Цхьамма жоп луш хилла, бохура: «Ас иза-важа а дийр ду. Со иза ца дича, 
ца волу!» – ткъа шолгIачо даим жоп луш хилла, бохура, – «Дала делларг а, 
Дала хьехнарг а дийр ду-кх!» – олий. Цхьана дийнахь цIа веъначу цхьана 
кIанта шен дега дехна, бохура: «Сан доттагI кхана цхьанхьа воьдуш ву, 
цуьнца со а вахийтахьара ахь», – аьлла. «Вай, кханенаш йохкуш волчу 
хьайн доттагIчуьнца стенга гIур вара хьо, кийрара схьадаьккхина са йуха 
кийра доьдий ца хууш долу вай гIийла мисканаш!» И хезна, оьгIазвахана, 
цу кIентан да веъна, бохура, кхаьрга: «Оха кханенаш йохкуш, тхоьгара 
хIун гучудаьллера хьуна?!. Йа со къонах ца хеташ, йа сан кIант хьайчул 
оьшуш, йа тхан тайпа ледара долуш, элира ахь иза?!. – аьлла. ТIаккха жоп 

дели, бохура, вукхо: «Дера ца аьлла ас, хьо ледара хеташ, йа къонах ца 
хеташ, йа хьоьгара цхьа хIума даьлла! ХIинцца шех хIун хир ду ца хууш 
волчу стага кханенаш йехкича, цунах цецвалар дара ас бохург!»

 – Кхин цхьаъ дуьйцу ас...Кхин цхьаъ хилла, бохура... Цхьа кIант... 
Цхьа кIант хилла, бохура, бехачу новкъа волуш. Нанас шовзткъа 
деши делла, бохура, цунна. «Варийлахь, кIант, хьо дуьненчохь мел 
дукха вахарх, аьшпаш ма ботталахь! Нахе бакъдерг бен ма дийцалахь! 
Ахь лелош долу гIуллакх, ийман-беркате хир ду хьуна!» Пуьташ 
буттур бац ша аьлла, бехачу новкъа велира, бохура, и кIант. Цхьана 
хIордан кеманна тIе хиъна, хIара вогIуш, жоьлкаша тешнабехк бина, 
схьалаьцна хиллера хIара тIехь волу хIордан кема. Лергара, пIелгара 
дашо хIуманаш схьайохуш, хьийзаш бара, боху, гIерахой. Кху кIантана 
тIе кхаьчча, гIерахоша хаьттира, бохура: – «КIант, хьоьгахь хIун йу?» 
КIанта доцца жоп делира, бохура: – «Шовзткъа деши ду соьгахь!» Ца 
тешаш, белабелира, бохура, гIерахой. – «ДIавала, пуьташ ца буттуш! 
Хьоьгахь мичара хир ду шовзткъа деши?!» Лергара, пIелгара а, кисанара 
а хIума схьайаьккхина шаьш девлча, гIерахойн баьччано эккхийтира, 
бохура: «ДIагIой, хьажал, цу кIанта дуьйцург хIун ду? Шовзткъа деши 
ду шегахь бохуш, ма вара иза?!» ДIабахана, схьавалийра, боху, и жима 
кIант – «КIант, хьайгахь, шовзткъе деши ду бохуш, ма вара хьо?! Бакъ 
дуй иза?!» Доцца жоп делира, бохура, кIанта. – «Соьгахь ду шовзткъа 
деши!» – аьлла. ТIаккха хаьттира, бохура, баьччано: – «Мичахь ду и 
шовзткъа деши?! Гайтал тхуна!» Шен четара схьадаьккхина, шовзткъа 
деши гайтира, бохура, кIанта. – «Вай, ма тамашийна хIума ду хIара! 
Хьо хьайгахь цхьа а хIума йац аьлла, тхо Iехийча, кIелхьараволуш 
ма вара, ткъа ахь хьайн четахь долу шовзткъа деши тхоьга схьа ма 
дийци. И хIун ду?! Тхо кхетадехьа!» ТIаккха, велавелла, жоп делира, 
бохура, жимачу кIанта: – «Тхан нанас, новкъа волуш, бакъдерг бен ма 
дийцалахь!» аьлла, тIедиллинера суна! Со бакъдерг бен дуьйцур долуш 
вац!» ТIаккха, цецваьлла, гIерахойн баьччано мохь туьйхира бохура: 
«Вай лелорг хIун ду?! Кху жимачу кIанта йуьхьIаьржахIиттош ду-кх 
вай! Сихха дIагIой, дIало шаьш нахера схьайаьхна хIуманаш! Тахана 
дуьйна харцахьара некъ буьтур бу вай!» Шаьш нахера схьайаьхна дашо 
хIуманаш, ахча, бохча а дIаделира, бохура, цара цу кIантаца тоба дира, 
бохура, жоьлкаша. Цу кIентан цIе Iабдул-Къедар Гилани йара бохура.

 – ЭхI, дика ду... Хьо туьйранаш девзаш ву... Халкъ... Хьан халкъ... 
Дика ду... Вайшимма берашна нохчийн, норвегийн а туьйранаш дуйцур 
ду... – гIадвахана, эккхийтира Бернта. Йуха хьалагIаьттина, стомма 
туьйранийн книжка йохьуш схьавеара. Шира книжка йара. 1828-
чу шарахь арахецна. – ХIара цхьана стага вовшахатоьхна норвегийн 
туьйранаш ду. ХIинцца элира-кх ахь: воккханиг вогIуш гича цуьнан 

некъ ца хадабо. Цхьа маьIна долуш хьесап ду-кх иза?

 – И дера ду. Масала, воккханиг вогIуш гахь, иза тIехваллалц латта веза 
хьо. Воккханиг тIевеъча, жиманиг хьалагIотту. Схьахетарехь, воккханиг 
тIевеъча, стаг хьалагIаттар и стаг ларалал совнаха, «ГIо дай хьуна оха», 
– бохург хетало суна. Воккхачун некъ ца хадабо. Хьаша чIогIа тIелоцу. 
Хьаша веъча, кхаа дийнахь а, буса а, хIунда веъна ца хоттуш, хьошалла 
до. Хьаша баьрчче охьахааво. ХIусамда даим неIарехь хиъна Iан везаш 
ву.

 Ас дийцира нохчийн гIиллакхаш, хIунда аьлча, суна хаьара, тIаьхьа 
цхьа нун догIуш, хоьттий Бернта. Aс охьадиллира сайн хуург. Суна 
галвала ца лаьара. Цхьана кехат тIе къоламаш хьоькхуш, хиъна Iара 
Бернт. Со сецча, къолам сацийра цо.

 – Ас цхьа норвегийн туьйра деший хьуна? – аьлла, стомма туьйранийн 
книжка дIайиллира Бернта. – Цхьана зудчух лаьцна фольклор йу хIара...

 Дийшира. Гочдархочо гочдира.
 – Иза нохчий дийцар ду! – цецволуш, эккхийтира ас.
 – Муха ду?! – хаьттира Бернта.
 – Ца хаьа... Суна цу зудчух дуьйцуш, суо жима волуш, хезна... – элира 

ас.
 – Хьажал кху терахь тIе , – Бернта, тIе пIелг а биллина, гайтира суна, 

– Гой хьуна, муьлха шо ду... 1828-чу шарахь арадаьлла жайна ду хIара...
 – Гуш ду... Ца хаьа... – элира ас, – Суна дагахь хууш ду и туьйра... йа 

дийцар...
 – Дийцал нохчийн маттахь хIара дийцар! – аьлла, йуха шен стомма 

книжка дIайиллира Бернта. – Со цхьатера дуй хьожур ву...
 – Дика ду, – аьлла, со йоIе хьаьжира, гочдан кийчча йара нохчийн йоI. 

Со дийца дIаволавелира. – Майра а, зуда а хилла цхьаьна схьадогIуш. 
Мангал тоьхначу кха тIе кхаьчча, зудчо элира, бохура: «Хьажахьа, стаг, 
тукарца лергина хIара аре?!» ЦIийндас, велавелла, дуьхьал жоп делира, 
бохура: «Тукарца лергина йац иза... Мангал биттина аре йу!» Амма, 
зуда къарлуш йацара, бохура «ХIан-хIа, мангал биттина, охьайиллийна 
йац и буц! Иза-м хаза, тукарца лергина йу! Мангалца, иштта хаза, буц 
йаккхалур йац!» ТIаккха, кхин а чIогIа карзахвелира, бохура, цIийнда: 
«И хIун ду ахь дуьйцург?! Тукарца муха ларгалур йу хIоккхул йоккха 
аре?! Мангал ца тоьхча, охьайуьллур йац хIара буц!» – бохуш. Амма 
къарлуш йацара, бохура, хIусамнана: «Тукарца бен бина бац и гуш болу 
болх!» – ТIаккха тIе мохь хьаькхира, бохура, цIийндас: «Нагахь санна, 
ахь мангал тоьхна ца алахь, ас хIинцца хи чу кхуссу хьо!» Амма къарлуш 
йацара, бохура, хIусамнана: «Тукарца охьайиллина йу хIара йерриге аре! 
Йерриге а аре!» – бохуш. ТIаккха, оьгIазваханчу цIийндас кхоьссина 
хи чу йахийтира, бохура, шен хIусамнана. Буха йоьдуш, хьалайолуш, 
хиэ дIатекхош йолчу шен хIусамнанна, шина куьйга мангал лестош, 
кеп хIиттош, мохь туьйхира, бохура, цIийндас: «Мангал! Мангал 

бу ала!» Амма хи бухара куьг арадаьккхина, ши пIелг, тукар санна 
лестабора, бохура, хIусамнанас, гIийла мохь бетташ: «Тукар! Тукарца 
охьайиллина и аре!» ТIаккха, кхин а чIогIа оьгIазваханчу цIийндас: 
«Вай, хьан шайтIа къарде Дала!» – аьлла, хи буха таIийра, бохура, шен 
цIийннана. «Хьенехан зуда йелла», – аьлла, маьхьарий девлира бохура. 
Орцане баьхкира, боху, йуьртара нах. Йуьртара нах гулбелла, мIараш 
хьоькхуш, лоьхуш йара, бохура, и зуда. Хичухула мIараш хьоькхуш, 
кхуьнан хIусамнана лоьхуш охьабогIучу нахе цIийндас мохь туьйхира 
бохура: «ХIей, нах! И сан зуда, лахахь, охьанехьа ма лехийша! Цуьнан 
сийдацаре хьаьжча, хина дуьхьал йахана хир йу шуна иза! Хина дуьхьал 
мIараш хьакха аш! Цигахь карор йу шуна иза!» «Уой, хина дуьхьал муха 
гIур ду дакъа?!» – резабоцуш, хьаланехьа мIараш хьаькхира, боху, наха. 
МIараш хьоькхучу нахана хина дуьхьал дIайахана карийра кхуьнан зуда. 
Йелла аьлла, тезет хIоттийна, кIорга каш даьккхина, дIайуллуш хилла, 
бохура, и зуда. Лахьти чохь зуда дIанисйеш, коган цхьа пIелг тохалуш 
санна хетта, бIаьргкхийтира, бохура нехан. «Уой, кхуьнан коган пIелг 
тохалуш санна, ма хийти тхуна!» – аьлла, мохь белира, бохура, каш 
чохь болчу нехан. «ХIан, иза-м тхойшиннан весет дара! Цо соьга чувала 
боху. Со кошахь цуьнца цхьана минотахь вита дезар ду шун!» – аьлла, 
каш чу воьссира, бохура, цIийнда. Шаьш цхьалха дисча а, куьйгаэшарца 
мангал ластош, цIийндас, чIогIа чIагIдеш, элира, боху «Мангал! 
Мангалца охьайиллина буц!» – аьлла. Амма лахьти чохь Iуьллуш йолчу 
зудчо, шен ши пIелг вовшах а тухуш, дIа а, схьа а хьакхийра, бохура: 
Тукар! Тукарца хьаькхна йу аре!» –аьлла. ТIаккха, сихха хьалаваьлла, 
тIе латта хьакха долийра, бохура, майрчо. ТIакхха, мохь бели, бохура, 
Моллин: «Уой, Хьенех, иза-м дийна ма йу?! Цо лестош долу пIелгаш 
ца го хьуна?!» – аьлла. ТIаккха майрачо, мохь туххуш, жоп делира, 
бохура, нахана: «ТIе латта хьакха аш кхунна! ХIара санна болу кхо барз 
бича а, къарлур йолуш йац шуна! Кхуьнан дай а бахана, иштта, пIелгаш 
хьекхош, дIа! Сихха тIе латта хьакха аш!» – аьлла.

 Сахаьдда велавелира Бернт. Гочдархо йара йоьлуш.

 – Ша мел дерг а цхьанадогIуш ду... Тамашийна хIума ду... Цхьа 
хIума дагадеана суна, – аьлла, цIаьххьана цхьа къамел долийра 
Бернта. Цуьнан тийна-таьIна аз, цIацкъа дека долалора. – Тхо Инди 
пачхьалкхехь хьошалгIахь дара. Адамийн бакъонийн конференци 
йара цигахь. Цхьа хаза Iуьйре йара. Схьакхетта малх бара. ЦIаьххьана, 
конференци дIайолайалале, гобина дIахIиттийначу тхан стоьлашна 
йуккъе цхьа жима йоI йелира. Цо, мохь туххуш, Iуьйре дика йира тхан! 
Мохь туххуш, «Марша догIийла шу!» – элира. Тхо, цец-акъдевлла, 
дахьийна, хьоьжура цу йоIе. Тхоьга, къанделлачу нахе, маьрша дахий 
вай, бохуш, дехарш дора цо. Цигахь, сайна хаа хууш, дуьнен чохь мел 
долчу берашна хьалха со бехке хийтира суна! Пхи-йалх шо кхаьчначу 

жимачу йоIа къанделлачу тхоьга дехар дора, маьрша дахий вай бохуш! 
Муха хета шуна?! Цу дийнахь, чIогIа эхь хетта, Iийра со!

 – И хIун ду? – аьлла, хаьттира ас. Бернт вист ца хилира. Хетарехь, цу 
йоIана хьалха ша бехке хетара цунна. Сайн хаттар гIалат хийтира суна.

 7 

 Со Бернт волчуьра цIа вогIуш, масех туькан неIарш йиллина йара. 
ЦIаьххьана сецира со. ЦIе йаьлча санна, дог тохаделира. Мича ваха веза 
ца хаьара суна. Генайаьлла йоьдучу гочдархочунна, тIаьхьа а хьоьжуш, 
ког ца боккхуш, лаьттара со. Мича ваха веза ца хаьара суна. Йа сайн 
автобусан лоьмар ца хаьара суна, йа со Iаш волчу меттиган цIе ца хаьара 
суна, йа мотт ца хаьара суна. ЭхI, кешка гIо хьо гIуллакх! ХIинца хIун дан 
деза?! Нахе а хьоьжуш лаьттара со. Цхьана иттех минотехь лаьттира со, 
меттах а ца волуш. Цхьа нохчо гур вац-теша? Берриге а нохчех тарлора 
суна, ткъа къамеле ваьлча, уьш сох ца кхетара, со царах ца кхетара. 
ХIинца хIун дан деза? Дера веза Бернт волчу йухаваха. Йухавирзина, 
дIаволавелира со. Мел чIогIа хьежарх, каро гIортарх, со араваьлла цIа 
ца карадора суна. Эххар а, кIорда а дина, цхьана туькан неIарехь сецира 
со. Туька, неIарш дIайиллина, лаьттара. Цхьа а вацара цу туькан чуьра 
йа араволуш, йа чувоьдуш. ЦIаьххьана, арахь охьайехкинчу тишачу 
хIумнашна йуккъехь, цхьана хазачу аганах бIаьрг кхийтира сан. Аганна 
тIе вахара. Хаза дара иза. Говза дина дара. ГIайба. ГIовла. Хьаьвзина бина 
ши ког. Кохкарш. ГIодайуккъе тоьхна: «1913-чу шарахь Берлинехь дина» 
– аьлла, йоза дара. Пхьеран цIе йара йазйина. Лов-аьлла, сан деган йовхо 
коьрте а хьаьдда, сецира. Цхьанхьа хезнера суна и цIе. Цхьанхьа хезнера. 
Аганна цкъа-шозза ас го тесча, йелакъежаш, туькан чуьра зуда арайелира. 
Цо доцца маршалла хаьттира. Ас байн дуьхьал корта ластийра. Цо цхьа 
хIума хаьттира. Со велакъежира. Со ца кхетара зудчо сайга бохучух. ЭхI, 
уллехь воцу гочдархо. «Даа шинарин жижиг делхьара, ма дика хир дара!» 
– баьхна, боху, барзо. Воцург вац-кх! Цхьа хIума дагадаийта гIертара 
со. Цхьа хIума. ТIехIоьттина лаьттачу зудчо ойла йан ца вуьтура. Шена 
со дуьхьал вист ца хилча, чуйахара иза. Со аганна улле охьалахвелира. 
Станарца охкуш, говза диначу аганан аьтту а, аьрру а агIон тIера кхокхийн 
куьцехь долчу суьртех сайн бIаьргкхетча, ага ондда схьалецира ас. 
ДIахеца ца лаьара. Тхан дас дина ага дара хIара. Со хьераваьлла вацахь, 
тхан дас дина ага дара. Суна дика доьвзура тхан дас дина аганаш. ХIара 
царах цхьаъ дара. ШозлагIа арайелира туькан чуьра и зуда. Оьрсийн 
маттахь хаьттира ас: «ХIара ага мичара кхаьчна кхуза?» – аьлла. И зуда 
сох ца кхетара. Ас куьйгашца къамелаш дора, со ага эца лууш ву бохуш. 
ХIинца, йелакъежаш, лаьттара и зуда. Тхойшиъ вовшех кхеташ дацара. 
Зудчо сих-сиха хоттура соьга: «Ингалсан мотт хаьий хьуна?» – олий. Ас 
корта лестабора, ца хаьа бохуш. Уггар а со чIогIа кхоьрург: ага цхьамма 

дIаоьцур хилар дара. Кхана-м сайца, мотт хууш волу цхьаъ валош, вогIур 
вара со. Тахана цIа кхачавелча… Йуха а зуда арайалале, со дIаволавелира. 
Суна-сайна а ца хаьара, суо стенга воьду. Эххар а цхьана йоккхачу туькан 
хьалха сецча, сайн цIе йоккхуш санна хетаделира суна. Йухахьаьжча, 
Сулейман вара лаьтташ. ЭхI, хьо марша, аьлла, хийтира суна.

– Хьенех, хьо ма лаьтта? – салам луш, маракхийтира Сулейман.
– Дера ву, Сулейман, тилавелла, лаьтташ!
– Ой, вайгахь машен йу, дIо кIажахь лаьтташ! – сихха вистхилира 

Сулейман. – Валол, дIадоьлху вай!
 Тхо машенахь догIуш, сайна гина ага Сулеймане хьахо бегIийла ца 

хеташ, Iара со. Вовшашка хьал-де а хоттуш, схьавогIуш, кхин Iен а ца 
велла, ас хьахийра сайна гина туька.

 – Хьенех, хьуна гина туька «Фритикс» цIе йолу туька йу. – элира 
Сулеймана. – Уьш-м массо кIажахь йу хьуна! Наха лелийна хIуманаш 
йухкуш йолу туьканаш йу уьш. И санначу туьканех Норвегехь «Фритикс» 
олу. ХIун йара хьуна йезарг? Вай цу Делан минотехь схьайадор йу-кх 
хьуна йезарг!

 – ХIан-хIа, иштта дIа хеттар ас-м, – аьлла, хадийра ас цу тIехь 
тхаьшшиннан къамел.

 Цхьана дийнахь норвегийн мотт хууш волчу цхьана нохчочуьнца 
«Фритикс» туькана вахара со. Туькан чохь ага ца гора суна. Туькан чохь 
хIетахьлера зуда а йацара. Туькан чохь гонаш туьйсура ас. Гуш дацара ага. 
Со кхийтира: дIадоьхкина. Цхьа кIира ца долура, со «Фритикс» туькан 
чу ца воьдуш. Эзар адамийн амалш, къамелаш, забарш, лазарш а хаалора 
суна, йохка хьалаоьхкинчу, охьайехкинчу хIуманашкахь. Нехан, тишйелла 
уьншарахьлера кучамаш, хечеш, мачаш, Iайгаш, мIараш, арсаш а дара 
туькан чохь. Ткъа иштта уьншарахьлера книжкаш, куйнаш, шляпанаш а 
йара. Цхьана а туьканахь ага дацара гуш. Со ца кхочуш «Фритикс» туька 
ца йисира. Цхьанна а туькан чохь ца карадора ага. Со къарвелира. Мотт 
цахаарна, гIеххьа кIордадора суна туьканчухула лелар. ТIаьхь-тIаьхьа со 
дохковуьйлура, цу дийнахь и ага схьа ца эцна. Тронхейман урамашка а 
хьоьжуш, волавелла лелара со хIинца. ТIешна тIе а хIуьттуш, когаш кIел 
ловзучу хине а хьоьжуш. Дагатуьйсура цIера Орга хи. Иза-м, гIовгIа а 
йеш, охьаоьхуш хир ду, цхьа бIе шо хьалха санна, гонахара бердаш охкуш, 
дуьне ма-дду.

Къомах къам дийриг 
цуьнан мотт, гIиллакхаш, 
махкахь шайн доьналлица 
билгалбевлла цIейаххана 
къонахий а бу. Къонахаша 
довзуьйту къам, уьш кхиина 
мохк а. ХIокху шарахь 
Харачойн Зеламха вийна 110 
шо кхочу. Цуьнан цIе даима 
а йехаш йу, йехар йолуш йу 
нохчийн иэс мел ду. 

Зеламхин йоIа Энисата 
аьлла дешнаш ду: «Зеламха, 
Зеламха олий, цIе йоккху аш, 
Зеламха Зеламха хир вацара 
цунна уллехь иза санна 
доьналла долуш, йахь йолуш 
къонахий ца хиллехьара».  
Дуккха а хилла Нохчийчохь а, йерриге Кавказехь бакъонехьа болчу, 
сийлахьчу къийсамехь Зеламхина накъосталла деш, иза ларвеш, 
цунна улле бевлла, гIо деш къонахий. Тхуна лиира цхьана доьзалан 
кхолламехула гайта, паччахьан Iедало мел луьра, къиза дIахьош 
хилла шен политика. Цхьана Зеламхица тIом бина ца Iаш, зударшна, 
берашна, баккхийчу нахана дуьхьал кхочушдеш хилла шайн йамарт 
гIуллакхаш.

Нохчийн гIарабевллачу йаздархойн Гацаев СаьIидан а, Гацаев Сайд-
Ахьмадан а гергара хилла Зеламха. Зеламхин йиша, ХIайкалха, церан 
денана хилла. Жимчохь дуьйна шайн доьзалехь Зеламхах, цуьнан 
доьналлах, хьуьнарех долу дийцарш а хезаш, хьалакхиъна Гацаев 
Сайд-Ахьмад. Йозанца шен гергарло тасаделча, цуьнан Iалашо хилла 
жимчохь шен дегара Асламбекера хезнарг зорбанехь охьадиллина, 
йоккха говзар йазйан. Бакъдолчун бух тIехь кхоьллина цо «Зеламха 
ГIизларна тIелатар» дийцар.  1910 шарахь Зеламха ГIизларна 
тIелеташ, цуьнца хилла Гацаев Сайд-Ахьмадан деваша Бетерсолта.

        Вайна хууш ду, Зеламха ГIизларна тIелатарх халкъо кхоьллина 
иллеш ду. И хилам бIаьрла агIо йу Зеламхин къийсамехь. Йаздархочо 
шен говзарехь дуьйцу обарган халачу кхолламах, цуьнан доьналлах, 
майраллах а. Халкъан дуьхьа, цуьнан маршонан дуьхьа уьш арабевлла 
хилар шайн хIусамаш а, доьзалш а битина оцу халачу новкъа.

Зеламхина гIо деш, иза къайлавохуш бу аьлла, ГацаевгIеран 
берриг доьзал (зударий а, бераш цхьаьна) бохийна, 1906 шарахь 

Адамаш а, кхолламаш а...

Дошуев Гаца, Гацин кIант Бетир-Султан, 
Гацин хIусамнана ХIайкалха

Холмагор гIала, (Архангельски 
губерни, Печорский уезд), цул 
тIаьхьа 1911 шарахь, Орловски 
губерне, Елец гIала, йуха Орел 
гIала дIабигна. Росси мел 
йу баржийна, бохийна хилла 
ГацаевгIеран доьзал. ТIаьххьара 
Орловски губерни гуттаренна 
а дIахьовсабо уьш. Халачу 
новкъахь дуккха а баларш, 
мацалла, шело лайна доьзало.  
Набахтешка дIасабекъна хилла, 
мила мичхьа ву а ца хууш, 
сингаттамехь, гIайгIанехь 
дIадахна и шераш. (№234 
1911 г. – Рапорт начальника 
штаба Кавказского военного 
округа о высылке родственников 
Зелимхана в Орловскую губернию 
с их семьями).

Чермоев Тапа Гацин ненехула 
шича хилла. Шен гергарчу нахана сагатдеш, цо аьлла хилла Гацига, 
Зеламхица долу гергарло дIа а хададай, цуьнан йиша дIайахийта, шу 
шайн цIахь дуьтур ду Iедало. Берриг бахам дIа а тесна, лаххьалой, ма 
гIо Сибрех. (Доши цIийнах болчеран цу хенахь лелош шортта ирзош, 
дуккха а говраш, кхидолу даьхни а, стом боттуш  куьрк а, стом охьу 
хьер а хилла. Йуьрто цига датта а,  ахьа а, стомаш кхоьхьуш хилла.   
Дошин тIаьхье къахьоьгуш а, баха хууш а хилла. Царах цхьаъ ву  
Дошин кIант  Гаца)   Цигара цIа мила воьрзу а ма ца хаьа, оццул 
вовшахбиттина бахам муха дIатосур бу. Гуттаренна а дIадохош ма 
ду шу, шуна дан гIо хир дац шен аьлла. Гацас къонахчун жоп делла 
Тапина: «ХIинца-м эли ахь соьга иштта, кхин хьо дуьнен чохь волуш, 
соьга и тайпа хIума ма алалахь, ас могуьйтур дац хьуна. Ас, Зеламхин 
йиша йалош, Зеламха обарг вер ву аьлла, ца йалийна. Цул сов, ахь 
Зеламхина цхьа новкъарло йина аьлла суна хазахь, ас, Сибрехахь ву 
аьлла ца Iаш, цIа а веана, дан догIург дийр ду хьуна». Оцу дешнаша 
гойту Гаца къонах стаг хилар. Шен са, дуьненан даьхни, мел хала 
уьш, къахьоьгуш, вовшахдиттинехь а, коьрта ца хилла цунна. Дуьнен 
чохь мух-мухха а вахар дезаш ца хилла Гацина. Ша йоккхуш йолу 
хан, кIеззиг бен ца йаккхахь а, доьналлах ца вухуш, корта айъина, 
къонах а волуш, чекхвалар хилла.  

Сибрехара шозза ведда, къайлах цIа веана хилла Гаца, цкьа ша  
ведда, йуха шен вешица Джабреилца, кIантаца Бетир-Солтица. 

Хиина верг Дошуев Гаца,аьтту агIор 
йистехь лаьтташ Гацаев Бетир-Солта. 
Аьтто агIор Кужуев Iабдул-Меджед, аьрру 
агIор Гацаев Бетир-Солта

Владикавказехь Тапица 
цхьаьнакхетта а хилла Гаца. Амма 
Тапас цкъа а Зеламхина дуьхьало 
йина аьлла, хезна хIумма а дац. 
Шен гергарчу нахана сагатдарна, 
дина хилла Тапас цуьнга иштта  
къамел.

Гацин цIийнан 23 стаг Сибреха 
хьажийна Iедало. Царах цхьаберш 
хIокху къайлаха (секретно) йолчу 
хаамехь билгалбаьхна бу:

Список туземцев Терской 
области, высылаемых в Орловскую 
губернию по распоряжению 
Главнокомандующего войсками 
Кавказского военного округа.

1.	 Гаца Дошуев –  Елец гIала;
2.	 Цуьнан хIусамнана 

ХIайкалха (обарг  Зеламхин 
йиша) – Елец гIала;

3.	 Гацаев Бетир-Солта –  Елец 
г1ала;

4.	 Гацаева Медни – Елец гIала;
5.	 Гацаев ГIирмсолта – Елец гIала;
6.	 Гацаев Абдулхамид – Елец гIала;
7.	 Гацаев Абдулвахид – Елец гIала;
8.	 Джабраил Дошуев (Гацин ваша) – Орел гIала;
9.	 Белита (Дошуев Джабраилан х1усамнана) – Орел гIала.
(Шийлачу Сибрех къизалла лайна Дошуев Джабраил 1919 

шарахь Бени-кIотарахь Деникинцашца хиллачу тIамехь гIазотехь 
дIакхелхина.

Гацаев Iабдулвахьид Iеламстаг хилла, СоIип-моллица дешна. 
Ишкол йиллина, Iарбийн, нохчийн, оьрсийн меттанаш хьоьхуш, 
кхидолу хаарш а луш хилла цо берашна).

Зеламхина оьшучохь накъосталла деш, иза къайлавохуш, Iедалан 
кIелонаш йовзуьйтуш, хаамаш, косташ тIекхоьхьуш, гIо деш хилла 
Гацас а, цуьнан доьзало а. Гаца лаьцча, Зеламха лаца а аьтто хир 
бу вайн аьлла, хаам бу округан эскаран куьйгалхочун генерал-
майоран Степановн. Оцу Iалашонца Веданара набахти чу воьллина 
хилла Гаца. Цул тIаьхьа Владикавказера набахте дехьаваьккхина. 
1910 шарахь шен кIантаца Сибрехара ведча, Iедалх лечкъаш, хан 
йаьккхина цаьршимма. Инарла-майоро Степановс дIакхайкхийна 
хилла, Дишни-Ведана йагор йу, Гаца, Бетерсолта Iедална схьа ца 

Гацин кIант IабдулвахIид

лахь аьлла. Йуьртана зулам ца далийта, Iедална каравахна и шиъ. 
Буржалш а тоьхна, Сибреха дIахьажийна.  1914-чу шарахь йуха а 
ведда Гаца, Бетерсолта а, ГIирмехь (Крымехь) Iедалх лечкъаш лелла, 
1917 шарахь цIа вирзина. 19I7 шарахь революци хиллачу хенахь, 
дийна бисна доьзалш а цIа баьхкина. 

Иштта очакхе, халонех, Iазапах, къизаллах буьзна хилла 
ГацаевгIеран доьзалан къонахаллин некъ. Къонахчун некъ атта хуьлуш 
бац, харцонна, къизаллина дуьхьало йеш, баьхна уьш. Iедало обаргаш 
бина, цIийнах-цIарах, хIусамех, махках баьхна лелийна и нах. Цара 
лехнарг шайн махкахь маьрша дахар хилла. Маьрша шайн дин лело, 
маьрша къахьега, доьзалш кхио. Маршонан новкъа арабевлла хилла и 
къонахий. Церан сийлахь цIераш йаха йисна нохчийн къоман иэсехь. 
Тахана тIекхуьучу чкъурана масаллина хIитто, церан турпалалла 
йийца хьакъ бу и нах. Дала декъалбойла вайн къоман, мехкан сий 
долу къонахий.

Лахахь оха шуна довзуьйту Гацаев Сайд-Ахьмада Харачойн 
Зеламхех йаздина дийцар. И дийцар Сайд-Ахьмадан йо1а Гацаева 
Кисас оьрсийн матте а, французийн матте а гочдина, Францехь 
арадаьлла. Ц1ейаххана болу вайн къонахий, церан сийлахь некъ 
дуьненна а бовза хьакъ долуш бу. Кисина Дела реза хуьлда и мехала 
болх барна!

P.S. Х1ара материал кечйеш, шайн доьзалан архивера 
документаш даларца, тхуна г1о дина Гацаев Сайд-Ахьмадан йо1а 
Раисас. 

Зеламхин йоIа Энисата билгалдоккхура: 
«Наха: «Зеламха, Зеламха» – олу. Амма, ша 
санна къонахий ца хиллехьара, Зеламха а 
хир вацара…» 

Зеламхина Аюб ца гуш, цхьа бутт гергга хан 
дІайаьллера. Тахана цхьаьнакхеттера и шиъ 
Хорача эвлана генайоццуш, цхьана ломан бер-
дах, замано кечйинчу «хІусамехь», хьеха чохь.

Гуттар а, шаьшшиннан цхьа гІуллакх 
Іоттаделча, цхьаьнакхеташ хиллачу.

– Ванах, Аюб, хьо гаре ма сатеснера ас 
кху некъехь! Набаран тар тоссушехь, хьо 
дуьхьалхІуттур-кх суна… Лаа хиллий-
те сан иза? Сингаттам болуш хІума-м ца 
Іоттаделлера хьох?

– Дера, Зеламха, бакъдерг аьлча, цхьажимма 
цатам ма хиллера суна, – элира Аюба, жимма оьгІазвахча санна, хийца а 
луш, йуьхьца а, дашца а.

– ХІун цатам? Хьо хІун деш Іара-ткъа хІинццалц соьга и ца хоуьйтуш? 
ХІун ду хилларг?

– Э-э, Зеламха, иза-м даккхийчарех хІума дацара! Со-суо а ларор ма 
вара цуьнан бекхам эца! Делахь а, хьох дага ца ваьлча, ца хІоьтти-кх со 
цунна тІаьхьавала.

– Аюб, хьайн десара, и текхораш а ца йеш, дийций валахьа, хІун ду 
хьуна хилларг, стен бина хьуна цатам? – бохуш, йуха а хеттаршка велира 
Зеламха.

Аюбе ма-дарра дерриге а дIа а ца дийцалора. Цуьнгахь дара Зеламхе 
йаздина кехат.

Цо бинера Аюбана цатам. ЦІармат, боьха мел дерг вовшахтесна, оьр-
сийн маттахь йаздина дара и кехат.

Иза нохчийн матте а доккхуш, Зеламхина йухадеша дезара цуьнан. Цун-
дела, ша жима хиларе терра, Зеламхица эвхьаза воцуш, эхь-бeхк лоьцура 
Аюба. Цундела дара цо хІинццалц Зеламхе дуьйцург хьийзор а.

– Делахь-хІета, шерра хІара дІадешаза ца волу-кх со! – аьлла, шен хаьн 
тІера тІоьрмиг хьалха а озийна, оцу чуьра схьаэцна кехат, даржош, шен 
кара а лаьцна, иза деша кечвелира Аюб.

– ХІокху кехато бина-кх, Зеламха, суна цатам. ХІара кехат хьоьга йазди-
на ду, чІогІа маьттаза, сий мел доцу дешнаш тІехь а долуш. Иштта йазди-
на, кхаа буса кхо кехат тесна наха вайн керта, соьгахула хІара хьоьга кхачо 
гІерташ. ХІорш йаздинарг ГІизларара таІзарийн отрядан атаман Вербиц-
кий ву, вайшинна дика вевзаш волу.

ГАЦАЕВ Сайд-Ахьмад

Зеламха ГIизларна тIелатар

Ткъа хІорш вайн керта туьйсург вайн нахах волу цуьнан геланча ву...
Генара стаг а вац, суна хетарехь… Доцца аьлча, Зеламха, атамана хьоьга, 

хьо къонах велахь, шеца лата меттиг йилла йеза боху-кх, – аьлла, соцунгIа 
хилира Аюб. Йуха а, Iен а ца веллa, къамеле велира:

– Вербицкий, хьуна ма-хаъара, боьха жIаьла ду. Нахана тIаьхь-тIаьхьа 
зуламе даьлла и йовсар. ХIара кехат тергал а ца деш, Iаддадитахь-м, иза 
сеца а лур вац. Цундела, и жIаьла новкъара дIа ца даьккхича ца долу, цун-
на йогIуш йерг сихха дIа а йелла. Ахь пурба лахь, со тахана а кийча ву 
хьуна иза кxочушдан!

– Цкъа дIадешахьа, Аюб, кехат. ХIун боху-те гIазкхийн атамано? 
ТIаккха хьовсур вай ахь бохучуьнга а.

Аюб, меллаша, заркъ диллинчу кехат тIехь машинкица йаздина кехат 
бIаьра хьалха а лоцуш, деша волавелира, гIеххьа аз а, йиш а гIаргI а луш.

«Ва Зеламха! – аьлла дара, дIадолош, кехата тIехь. – Хьан цIе Россехь 
массанхьа а йевзаш йу, башха сий дацахь а. Ахь дукха адамаш дайина, 
коьллаш тIехьа а, тIулгаш тIехьа тебаш, корта а хьаьшна, берна кхоьручу 
дIоьвшечу лаьхьано санна, лечкъа а лечкъаш. Ткъа хIинца хьо къинхе-
там боьхуш ву. Цунна хьуна цхьа жоп ду: хьан валар. Делaхь а, суна хаьа, 
хьоьга дерриге а нохчийн халкъ, къонахчуьнга санна, хьаьжна хилар. Цун-
дела ас, подполковнико Вербицкийс, аьтто бо хьуна хьайна тIера и сийдо-
цу хьоькх дIайаккха.

…Нагахь хьо зударийн духар лелош вацахь, сан кхайкхам тIеэца.»
– Сацийтал, Aюб, эццахь! ХIун ала гIерта цигахь атаман, дика ца кхета 

со оцу дешнех, кхетавехьа со царех.
– Иза-м, Зеламха, хьо йахье ваккха гIерташ, йина кхоссар йара цуьнан! 

– аьлла, кIад а боцчу тIе иза туьдуш, гочдаран кеп а йина, кехат деша во-
лавелира Аюб.

Зеламха корта а хьовзийна, ладугIуш сецира.
– Хан йилла суна, билгал а йеш, меттиг йийца, нагахь хьайгахь цхьа-

жимма а сийн хелиг йисна йелахь, хьайца маса накъост хир ву а дийца. Со 
цигга дIавогIур ву, оццул нах сайца а болуш, хьох лата.

Ас оьрсийн эпсаран дош ло хьуна, ахь боххург цIенна кхочушдан.
Гайта ткъа, Зеламха, – чекхдолура Вербицкийн кехат, – хьо сий долчу 

нохчийн тайпанах схьаваьлла къонах хилар, нагахь кIилло зуда хьо йа-
цахь.

Йазде соьга, подполковник Вербицкийга, Владикавказ гIала.
Kехат дашца, маьIница бегIийла а далош, цхьаццанхьа, могIанаш ца 

доьшуш, тIаьхьа а дуьтуш, дешна а ваьлла, меллаша иза тIоьрмиг чу а 
диллина, Зеламхина тIе а вирзина, къамеле велира Аюб:

– Зеламха, Вербицкий шен синна карзахваьлла стаг ву, Добровольский 
а, Галаев а вахханчу дуьненчу хьажо везаш, оцу шина бIаьрга йуккъе цхьа 
томмагIа а диллина. Иза соьга атта далур долуш гIуллакх ду, ас хьалха ма-
аллара, ахь бакъо йелчхьана.

И лела некъаш, хьуначул а, суна маьрша ду: нахалахь башха къаьсташ а 

цахиларна, жимма оьрсашца бийца мотт а хаарна.
Цунах лаций хьайна хетарг алахьа соьга, Зеламха! – аьлла, шен къамел 

сацийра Аюба.
Зеламха, корта охьа а бахийтина, дикка, жоп ца луш, Iийра Аюбана. 

Йуха меллаша, ша хиъначуьра хьала а гІаьттина, цхьа-ши гIулч йаьккхи-
на, Аюбана тІе а вахана, цуьнан белша тІе куьг а дуьллуш, векхавелла 
вистхилира:

– Аюб, Дела реза хуьлийла хьуна! Хьо санна накъост волуш, ма хала 
дац суна хІара сайн дукъ дІакхехьа.

Со теша, Вербицкий бохучу оцу вире ахь хи да бохуьйтур дарий, асчул 
а дуккха а атта. Вуьшта, цкъа хІинца сихлур вац вайша, ойла а йина, дийр 
ду вайша дийриг...

«Сиха дахана хи хІордах ца кхетта», – баьхна вайн дайша... Оцу кехато-м 
гІеххьа цатам бина суна. Делахь а, цкъа собар даза ца долу, Аюб.

И хьехар Аюбана а дина, хьехана хьалхарчу терхи тІе велира Зеламха, 
тІехьа ши куьг а диллина.

Терхи тІера Зеламха охьахьаьжча, цунна гуш йара ша вина, кхиъна, 
хьоме йурт – Хорача. Гобаьккхина лаьттара массо корта а, басе а, акъа-
ре а, цунна девзаш долу лаьмнаш. Цаьрга а хьоьжуш, дагатийсира цунна 
дІадевлла денош, шераш: шен цІийнах-кхерчах валар, йуьртах, уьйрех, 
безачех хадар, хІаллакьхилла бахам, даьхни, белларш, махках баьхна, 
маьІ-маьІнехь дІасакхиссина гергарнаш, дика хилла йуьртахой.

ХІун дисна цунна газа а, цо лаза а хІокху тІаьххьарчу иттех шарахь?.. 
Дисна хIумма а дац!

МостагІийн карах, тешнабехкаца, вежарех, дех ваьлча а (Солтамурд, 
Бийсолта, ГIушмазакъа), мичахь бу а ца хууш, Сибрехан кІорге боьхкина 
доьзалш хилча (БицІа а, Зезаг а берашца).

И ойланаш коьрте а йаьхкина, Хорачу а, ламанан кортошка а гІийла 
бІаьрг а биттина, Зеламха йухавирзича, Аюб ша хьалха охьалахвеллачу 
тІулга тІехь хиъна Іаш вара, ойланехь, шина куьйга корта а лаьцна.

– Хьо шек ма вала хьо, Аюб! – элира цо, цунна йуххе, хьалха санна, 
кхар тIе охьа а лахлуш, – Вербицкийна дан хІума вайшинна карор ду хьу-
на. Цуьнга шен хьаьжа йуккъе патарма шегга бассабойтур бу вайша, иза 
бассочу ваьккхича, цо иза бассабахь.

Нагахь и бассо цуьнан стогалла ца хилахь, тIаккха а вац-кх иза сапаргIат 
лелар, наха тIаьхьа пIелгаш а хьежош, вуьйцуш хир ву-кх хьуна иза, велла 
дIаваллалц, «къонах ца хиллера иза-м» – бохуш, калацIола цIе а тиллина. 
Оцу цIарца дагахь лаьттар ву-кх хьуна иза цуьнан доттагIашна а, цул лак-
харчу цуьнан хьаькамашна а. И бу-кх хьуна Вербицкийна вайшимма бен 
болу бекхам, цо вайшинга, Iедална хьалха вазвалархьама, суртхIоттош, 
йаздинчу кехатана дуьхьал. Вуьшта, Aюб, таханa, xIoкху сохьта, и гIуллакх 
вайша оцу кепе муха дерзор ду, ала ца хаьа суна. Цунах сан ойла йан йеза. 

Кхоччуш сан цунна сацам хилла баьлча, тIаккха ас эр ду хьоьга вайша дан 
дезачух. Амма, и кехат бахьанехь, Вербицкий дукха-м лелар вац хьуна до-
заллаш деш. Иза-м ду сан тахана хьоьга ала, сацам боллуш, Аюб.

«Хьуна муха хета, Аюб, ас дуьйцург?» – аьлла, хаттар а деш, сацийра 
Зеламхас шен къамел.

– Со кхета ахь дуьйцучух, Зеламха. Ахь бохучу агIор и гIуллакх дерзо 
хала-м хир ду, ойла ца йича. Со кийча хир ву-кх ахь бинчу сацамна! – аь-
лла, Зеламхас динчу къамелана тIе а товш, дерзийра шен дош Аюба.

Вербицкийн кехат Зеламхина тIе кхаьчначул тIаьхьа, жимма хан йаь-
ллера.

Оцу йуккъехь, 1910 шеран чиллан бутт тIебеанчу деношкахь, Веданан 
округан хьаькамо, Кораловс шен канцеляре, Веданан гIопе, кхайкхина ва-
лийра Эвтарара, махкахь а вевзаш волу Бамат-Гири-Хьаьжа, обарг Зелам-
ха бахьанехь.

– Хьаьжа, Тeрски администрацино тIедилларца ду хIара ас хьоьга таха-
на дуьйцург. Вайна йуккъехь хийра стаг а вац, кхунах эладита дан. ХIара 
вайшиннан талмаж ву, ткъа кхуьнан бага цу тIехь къевлина а хир йу, – аь-
лла, дIадолийра полковнико шен къамел, кIеззиг гуьржийн матте а озош.

– Хьо, вайна хууш ма-хиллара, онда ницкъ болуш стаг ву. Кхин бацахь 
а, хIара Нохчийчоь йохо а, йаккха а тоьур болуш. Мел лахара лерича а, 5-6 
эзар мурд хилла ца Iа хьуна тIаьхьа, хьан ойланехь, ахь аьлларг дина, вала 
а кийча волуш. Иза, дозалла далла, доккха хIума ду, цхьана стеган куьйга 
кIел оццул ницкъ хилар. Iедална а муьтIахь хила беза и ницкъ.

Ткъа хилча а хIун до цунах, нагахь хIинццалц иза хилар гучудолуш ца 
хилча? Цунна бехке хьо во Iедало, ахь и ницкъ Iедална гIоьнна берзош 
цахиларна.

Талмаже, сих а ца луш, ша бохург нохчийн матте а доккхуш, Хьажи-
на дIадийца а аьлла, ша хиъначуьра хьала а гIаьттина, кабинета чухула 
дIасхьаволавелира Коралов, Хьаьжина сурт хІоттош, шен подполковни-
кан керла духар а, зоьртала дегІ, йуьхь-сибат а гойтуш, ша элан даржехь 
хилар эрна цахилар гайта гІерташ санна.

Талмаж, гочдар чекх а даьлла, шена тІевирзича, шен Іасанна тІе а тев-
жина Іачу Хьаьжас, талмажехьа а вирзина, хаттар дира:

– Мича берзо беза боху соьга полковнико мурдаш? Стенна тІехь бехке-
во со Іедало, дийца алахьа цуьнга! – аьлла.

Полковнико, гІеххьа оьгІазвахаран сурт а хІоттийна, дІадолийра йуха а 
шен къамел:

– Ас дуьйцучух ца кхеташ вац хьо, Бамат-Гири-Хьаьжа! Терски обла-
стан хьаькамо Михеевс Нохчийчохь цхьа а имам а, маьждиг а йукъах ца 
дитина, Зеламхах лаьцна кехат ца йаздеш.

Оцу кехаташ тІехь инарло боху Зеламхе: «Хьох бан къинхетам бац сан, 
хьо къонахалла йолуш стаг велахь, каравола».

Оцу дешнех кхета веза: Зеламха, хІаллакван везаш, зуламхо ву, кара-

веача а, ца веача а, бохучу маьІнехь. Цундела йаздина ду инарло шуьга, 
массо а динан верасе а, шуна тІаьхьахІиттинчу мурдашка а йаздина долу 
кехат – адамашна тІехбалеваьлла и зуламхо вен везаш стаг вуй шуна ха-
ийтархьама. И гІуллакх кхочушдинчунна дала шортта ахча а ду Іедало 
дIакхайкхийна. Оцу кехатех цхьа кехат хьоьга а кхаьчна, Хьаьжа. Амма, 
йа ахь а, йа хьан мурдаша а иза тидаме а эцна, таханлера де тІекхаччалц, 
хIара ду аьлла дина цхьа а хІума дац. Цунна во-кх хьо Іедало бехке.

Талмаже ша дуьйцург цкъа а, шозза а карла а доккхуьйтуш, Хьаьжига 
нийса дІа а дийцийтина, Хьаьжас дуьхьал аьндолчуьнга ладугІуш, сецира 
полковник.

Хьаьжа, сих а ца луш, ша волччохь меттах а хьайна, полковникехьа а 
вирзина, вистхилира:

– Шуна луург: Iеламнаха, молланаша адамашна хьалха Зеламха йемал-
вар, cийсазвар, цуьнца адамаш эгIор, цуьнга цабезам кхайкхабе бохург ду. 
Цаьрга и мостагI, къа ца хеташ, вей, дIаваккха шайна новкъара бохург ду, 
доцца аьлча. Нийса дуй иза, полколиг?

– ЧIогIа нийса ду!
– Делахь-хIета, полколиг, оцу хьокъехь хьо а, инарла а кхето везаш цхьа 

хIума ду сан, шуьга ала мегар делахь.
– Мегар ду, Хьаьжа. Алал ахь!
– Со, цхьа ког коша а бахана, воккха стаг ву. Сох шуна оцу гIуллакх 

тIехь накъост хир ву, ала ца хIутту со. Со хIоьттича а, и сан нийса а хир 
дац хьаькамна хьалха...

Хьаьжас, эццахь соцунгIа а хилла, паргIат дIадийцийтира полкoвнике и 
дешнаш. Талмаж уьш гочдина воллушехь, полковнико сихха хаттар дира 
Хьаьжига:

– И хIун хьаькам ву кхуьнан, йуккъехула вуьйцург, талмаж?
– Иза дера ву, полколиг, оцу тIехь вeрг, – аьлла, шен карара Iаса лекха 

тхов тIе хьалахьажийра Iовдас, тхов тIера Xастам хиларг охьа а воьссина, 
ладугIуш волуш санна.

– Ас хьо забарш йан валийна вац Ведана, Бамат-Гири-Хьаьжа! – аьлла, 
чуьравелира полковник. – Хьо ас обарг Зеламха бахьанехь валийна. Цо 
денна, бехк-гуьнахь а доцуш, бойу нах, ден зуламаш ца хууш вац хьо. И 
цуьнан талораш логгелц хьaлакхаьчна адамашна а, Iедална а. Цундела 
йаздина шуьга инарлас йаздина кехат а, шуьга шайгга чIир йекхийта. Ткъа 
ахь чIагIдарехь, хьо цунах, пIелгах дехккал а, хIума нисдеш а вац. Хьан 
хIилланех со тахханалц кхетта вацара. Тахана со доллучух а кхийти: оха 
бохучунна хьо тIевоьрзур цахиларх а, хьайн мурдаш берзо гIерташ цахи-
ларх а. Цунах дерг ахь ма-дарра схьаэли. Вуьшта аьлча, лиэ-м дина ахь 
тхо, хIара де тIехIотталц, цхьацца бахьанаш а хIиттош.

Зеламха лаца арайаьккхина бохуш, цхьа гIера а йара йарташкахула 
кхерсташ, ловзар-синкъераме кхочуш, герзаш хьедеш, орца доккхуш, и 



104

Орга - 2023 (3)
зуламхо бухара дIавахийта, тезет-мовладе кхаьчча – и вазвеш, мукъамаш 
беш, зуькарш деш.

Ахь тхоьца хІинццалц моттаргІанаш лелий, тхан само дІатейан, артйан 
а. И кхидІа дуьйцур дац вай, – аьлла, кІоршаме хадийра полковнико шен 
къамел.

Йуха а, жимма ойла а йина, кхин тІе а оьгІазвахана, дІадолийра: 
– Вай хІара кхечу агІор дуьйцур ду! – аьлла… – Сан дІахьедар ду хьоь-

га, Бамат-Гири-Хьаьжа: xьо доьзалца цхьаьна махках ваккха деза тхан, 
Зеламхица кхин тІекареш-чукареш хьан ца хилийта! Сан лакхарчу адми-
нистрацин сацам бу иза, герггарчу хенахь кхочушбан безаш. Вайн барта 
тІе хІара гІуллакх ца деача, хьоьга и дІабовзийтар ду суна тІедиллина.

Талмаж, леррина и дІахьедар Хьаьжина гочдина а ваьлла, цо лун долчу 
жоьпе ладоьгІуш, сецира.

– ХІун дийр ду шуна? Шуьца къийсало ца боху соьга вай Кхоьллинчо. 
Ас дуьхьалойийр йац шун сацамна. Делан кхиэл йолуш шун сацам бе-
лахь, тхо дахаза девр дац Сибрех а, мел хала хиларх а тхан тутмакхалла. 
Сан доьзал кийча бу ала ахь, полколиг, хьайн хьаькамашка, церан сацам 
кхочушбан, – аьлла, шен дош цу тІехь чекхдаккха дагахь, сецира Бамат-
Гири-Хьаьжа.

Чохь цкьачунна, тап-аьлла тийналла хІоьттира, цхьа а вист ца хуьлуш, 
шен-шен ойланехь волуш. ХІинццалц кху чохь хилла къамел, ший а агІо 
кхетачу а даьлла, доьрзуче кхаьчнера. Цундела, полковнико гІеххьа ойла а 
йина, Хьаьжица кхин барт ца хуьлуш, дІасакъаста а ца лиъна, тІейог1учу 
ханна йукъаметтиг тойан некъ буьтуш, жимма оьгІазваханчуьра йуха а 
ваьлла, элира:

– Бамат-Гири-Хьаьжа, хьо кІорггера хьекъал, Iилма а долуш стаг ву. 
Оха кІеззиг хан лур йу хьуна ойла йан. Нагахь, хьо таханчул хийцалахь, 

тхоьга хаам бе, тІаккха оха тхешан сацам хуьйцур бу. Сибрех кхин хьехор 
йац вай хьоьга.

Полковникан и дешнаш леррина гочдан вуьйлира талмаж Хьаьжина, 
шена бегIийла хетачохь, жим-тIам шеггара тIетохар а деш.

– Къанвеллачу хьуна стенна оьшу Сибрех такхар? Доьзална а ма ца 
оьшу и. Ловр а ма йац аш шело, мацалла... Тешам боллучу шина-кхаа 
мурдана тIедиллахьа: хIаллаквай, дIаваккха и зуламхо, алий, резахуьллу-
чу агIор, мах а хадабе, – бохуш, къамел дора полковнико. 

Хьаьжин ойла оцу хьехамашна генахь йара. Зеламхина тешнабехк ца 
бойтуш, цо шена тоьпаш тухуьйтур йара. Амма цунна дагадеара, хIинцца, 
оцу хьехамашка ша ладугIуш Iаш, цхьа бутт хьалха Зеламха шех дагавала 
вар. Иза дара Зеламхига Вербицкийн кехат кхаьчначу муьрехь. ГIизлара 
банк йахьа безам болуш ву ша аьлла, веанера иза Iовда волчу, нагахь, кхуо 
и Iалашо шен къобалйахь. «Цкъачунна сих ма ло. Жимма йукъа хан йо-
лийта. Вербицкий шена тоъал ойла йан вита. Шен кехат ахь, тергал а ца 
деш дитина аьлла, хетар ду цунна, йа хьо шена дуьхьалхIотта майралла 

ца тоьъна, Iийна, моьттур ду. ТIаккха мегар ду банк йахьа ваха, Вербиц-
кийс хьох дог диллинчу хенахь», – аьлла, хьекъал делира хIетахь Iовдас 
Зеламхина.

– Аш дуьйцучун ойла йеш Iара со, полколиг, – дIадолийра Хьаьжас шен 
къамел, полковнико къамел дерзош аьллачунна дуьхьал а догIуш, вуьшта, 
кхечу къамеле иза ваккхар дезаш. – Зеламха а теснера суна дага, аьлча 
а, дукха хан йоццуш цо соьга дийцина, цкъачунна цуьнан къайле йолуш 
долу цхьа гIуллакх. ГIизлара банках дара иза. И йахьа ваха дагадеана шена 
аьлла, веанера иза со волчу, ас магадо и йа ца магадо, хьажа. Ас, ца магош, 
дIахьажийна. Бакъду, иза цунна тIелатаза Iийр волуш вац, нагахь ас пурба 
лахь. И, Дела цхьаъ хилар санна, бакъ ду. Маца дийр ду цо иза, ала ца хаьа 
суна. Цо соьга цунах хIума ца дийцира. Со цунах лаьцна Зеламхех дагавер 
ву, cайн аьтто ма-баьллинехь, цига ваха цунна пурба а луш. ТIаккха шуьга 
цо ша кехат тIехь хаам бийр бу. Цу тІехь цо дерриге а дуьйцур ду шуна, ша 
ГІизлара кхочу де а, сахьт а билгал а доккхуш... Иза-м далур дара соьга – 
шуьга со а, нах а, бехк-гуьнахь а доцуш, ца хьийзабайтархьама. Цунна шу 
реза делахь…? – аьлла, полковнике хаттар деш санна, шен дош сацийра 
Хьаьжас.

Полковник чІогІа цецваьккхира, цІаьххьана Хьаьжас гучуйаьккхинчу 
къайлено: «Зеламха ГІизларара банк йахьа дагахь ву, тов? Дан там а ма   
бара хьуна цо иза... Соьлжа-ГІаларчу аьчкнекъан касса а йаьхьначу цо, 
хІун цадер ала ду?» – бохуш, ша-шега хеттарш а деш.

Йуха а, самукъадаьлла, меттавеара:
«Да вала цуьнан, кхин дохко а ца волуш, кхочур вацар-те иза цкъа 

ГІизлара чу? Цул тІаьхьа-м гІоьртар вацара хьуна и цкъа а цхьана а банка 
тІе», – аьлла, дагатасар а хилла, делахь а, Хьаьжина шен дагара ца хоуьй-
туш, дІадерзийра цо къамел:

– Дика ду, Хьаьжа, дика ду! Инарлига цкъа дІадуьйцур ду ас вайн хил-
ла къамел. ТIаккха цхьа сацам а бина, хаам бийр бу хьоьга. ХІинца ас 
дІавохуьйтур ву хьо, айса схьа ма-валлора, вайн говраш кеч ма йиннехь. 
Ахь бехк ма билла тхуна, хьо меттаххьеварна. Хьуна ма-гарра, болх бу-
кх хІара, Хьаьжа. Кхин хьо ца хьийзо хьовсур ду тхо... Маьрша-могуш 
лелийла хьо! – аьлла, кІеда-мерза хетачу агІор, вистхуьлуш, Хьаьжина 
тІе ши куьг а айдеш, шен гІоьнчина тІе хьажийра иза полковнико, шаьш 
дІасакъаьсташ, талмажца цхьаьна.

Бамат-Гири-Хьаьжина дика хаьара, полковникана ша дийцинчух, цуь-
нан хьаькамаш а, иза ша а, ойла цара йахь, тешар боцийла. Иштта нис а 
делира иза тIаьххьара а: Буру-ГIалара хьаькамийн а, ГIизлара атаманан a 
само дIаийцира.

Зеламхин аьтто бархьама санна, инарло Михеевс тIе а ца дитира Вер-
бицкийна тIе обарг гIуртур ву бохург, ткъа Вербицкийна шена а тарделле-
ра, иза шех пебетташ лелаш ву, кхайкхинчу лата ван а ца ваьхьаш...

И йуьхькIам хьаькамна хила хьаьхний хууш волчу Хьаьжас, ша Ведана-

ра цIа ма вирззинехь, дукха хьем ца беш, Зеламхина тIаьхьа шена йуххера 
тешаме стаг ваьккхинера, шена сихха иза тIекхиоран кост деш.

Зеламха, и кост шега дIа ма кхаьччинехь, ши-кхо де бен цу йукъа хан а 
ца йулуш, Iовда вехачу хIусаме, Эвтара, кхечира. Iовдас Зеламхе ша мар-
шалла, хьал-де хаьттина ваьлча, доцца дийцира цунна, округан хьаькамо 
Кораловс ша Ведана кхайкхарх, цигахь шега цуьнан хилла луьра схьа-
хьедарх, ша цунна гучуйаьккхинчу «къайленах» а, хьалха Зеламхас шега 
ма-йийццара. Йуха, жимма соцунгIа а хилла, тIетуьйхира:

– Суна Сибрех, Зеламха, полколиго ма-аллара, мацца а йазйина йу Дала, 
ас такха йезаш а йу, хьо бахьанехь. Цунна вай реза ца хилча ца довлу, цкъа 
а цигара йуха ца верзахь а... Ткъа ахь, Зеламха, ГIизларна тIе хьо хьала-
охьа латаза Iаш вацахь, тахана дуьйнна араваьлла, хьайца цхьаьна йига 
майрачу кIентийн тоба кечйан йеза, шовзткъа-шовзткъе итт стаге кхочуш, 
духар гIизларерчу бIон духарца а догIуш.

И санна коьртачех ду: ГIизлар гIала шуна, шайн куьйган пIелгел башха 
ца хеташ, йевзаш хила йезар а. Муха тIедоьлху некъаш, мича кепара дех-
кина ду урамаш, муьлхачу урамехь йу нах беха хIусамаш, мичахь лаьтташ 
ду пачхьалкхан цIенош, гIалина гIарол деш йолчу атаманан бIон дакъош... 
Дерриге а шуна хьалххе девзаш хила деза...Терк а ду кхераме, девзаш ца 
хилча. Цуьнан гомха долу гечош хьалххе билгалдай, довзийта массарна 
а, ледарло цхьаьнгара йаьлча, дагахьбаллам хир бу шуна. Вербицкийга 
кехат йаздан а ма дицде, шаьш хIонсе догIий хоуьйтуш, хан-де билгал а 
деш, цхьа кIира хьалха, шаьш кхачо йоллуш кечам бина девлча.

Со сайн дагахь а, ойланца а шуьца хир ву, шу шайн цIен тIе йухадерз-
залц. Дела реза волуш, некъ дика хуьлийла шун!

– Дала сий дойла хьан, Іовда! Баркалла хьуна! Ахь дийцинарг дерриге 
а пайдехь ду. Иза, ахь ма-бохху, кхочушдаза ца долу! – аьлла, дІадолийра 
Зеламхас шен къамел, Іовда хаам-хьехам бина ваьлча. Бакъду, со бахьа-
нехь Іедало-м хьийзаво хьо: цатемаш бо, кхерамаш туьйсу, делахь а, тІе 
ца верзало. Хьуна со дукха везаран, тешаран а билгало йу иза, Іовда, суна 
гергахь Iела тхоьца ваийтар. 

Хан, йолу-ца йолу а ца хууш, дІайолура. Лаьмнашкара Іаьно хьийзийна 
ло дешна, Терк дестале, Зеламха ГІизларна тІелата ша бо кечам чекхбак-
кха гІертара. Амма aттачех дацара, тоьлла кІентий, зІуганийн бен тІе бига, 
цхьаьнатоха. Зеламхина хазахетара, мел оьшург долу накъост шена ка-
рийча. Ткъа ишттаниг наггахь бен ца нислора. Цхьаьннан хила ма-йеззара 
говр ца хуьлура, вукхуьнан – говран гІирс, кхозлагІчуьнан – бедар, йа иза 
хилча – герз.

Уьш дерриге а нисдан гIертаро хан йойура.
Нана-ДегIастанахь цхьа а йурт ца йиснера цуьнан ка ца кхочуш. Дика 

гIоьнчий бара Зеламхин, массанхьа а дIасабекъна, каде болх беш.
Аюб, Саламбек, Iела, Iелимха, Гелдаганара Зеламха, Геха, йишин кIант 

Бетирсолта…

Иштта, сацар а доцуш, йуккъе бахара бIаьстенан хьалхара бекарг бутт. 

Цхьана дийнахь, Гуьмсена тIехуларчу ГIачалкхан регIан коьрте дIагулйира 
Зеламхас шен кIентийн тоба, мет-меттера, ву мел бохург схьакъастийна.

Берриш схьагулбелча, доцца къамел дира:
– Сан хьомсара доттагIий! – аьлла, дIадолийра цо шен къамел.
– Шуна ма мотталаш, ас шу кхайкхина, сайна хуьлучу дикачу балхана. 

Ас сайна хIонсе вуьгуш цхьа а вац шуна шух. Йа ГIизларара банкана тIе а 
летта, сайн сий хьаладаккха гIерташ а вац шуна со. Иза дIахоийла шуна.

Цхьаъ-м ду сан оцу агIор ала: иштта ойла йерг шен цIахь Iиэ-м луур ду 
суна.

Йуха, жимма соцунгIа а хилла, къамел дIадерзийра:
– Вербицкийс вайн нахера нуьцкъах дIадаьккхинарг ницкъаца йухадер-

зо доьлхуш ду вай, тIейогIучу хенахь цуьнга, хIуманна гуьнахь боцу ми-
ска нах цуьнга кхин ца хьийзабайта.

Дала аьтто бойла вайн!
Шен къамел чекхдаьлча, Зеламхас шен кIентийн тобанах кхо дакъа дира, 

пхи-пхийтта цхьаьна а волуш, хIоранна а коьрте шен тешаме доттагIий а 
хIиттош: Аюб, Iела, Саламбек.

Кхоь а тоба, жим-жимма хан йукъа а йолуьйтуш, новкъа йелира, Аза-
мат-Юьртана йуххехула, колл-талл дуькъа долчухула, бIаьргана йуьстаха, 
ГIизлара гIала Iалашо а лаьцна.

Зеламха, кхоь а тоба новкъа а йалийтина, шен сирачу динахь, герзах 
воьттина, царна тIаьхьа хIоьттира, кест-кеста дуьрста йухаозош, динан 
болар а лагIдеш.

Вербицкийга цхьа кIира хьалха кехат дIахьажийнера Зеламхас, Аюбе, 
ша хьеха а хьоьхуш, йаздайтина. Цунах тоам ца бина, кхин шиъ тIе а да-
хьийтира: цхьаъ – инарле Михеевга, БуритIе, важа – Кораловга, Ведана.

Чулацам цхьаъ бара церан:
«ХІей кхахьпа, атаман Вербицкий! Айхьа погонаш лелочул, зудчун «ду-

хар» лелийнехь гІоли йолуш хиллий хуур ду хьуна тІедогІучу кІиранчохь, 
йеарин дийнахь, 10 сахьт долуш. Оцу хенахь со ахь ларйечу ГІизларан 
банка чохь хила веза, ахча тІе-кІелтухуш. Бухахь сацалахь... Вербицкий! 
Со дІавогІу хьуна! Шарбал лело бакъо йерг цигахь къаьстар ву вайшин-
нах!»

Йаздайтина: БІаьхон Г1ушмазакъин кІанта Зеламхас – Хорачойн обар-
га.

ЧІагІдо: Хасув-Юьртан округан Андреевски йуьртан правлени 
мухIарца.

Иштта йаздайтира Зеламхас оцу Іедалан нахе кехаташ. И кехаташ дага-
даьхкира Зеламхина хІинцца, цхьацца ойланашка а вуьйлуш, схьавогІуш: 
«Кхетачу агІор йаздирий-те уьш Аюба! ДІакхачахьара шен хеннахь!» – 
бохучу кепара.

Теркан йистошца дийнахь бо некъ хала хуьлура кхарна, хина дуьхьал 

диначу лаьттан гунашца, йуькъачу коьллашца а хиларна. Ткъа буьйсанна, 
аренга а бовлий, чехкка дIаоьхура, гІумкийн а, ногІийн а дуккха а йарташ 
тІаьхьа йуьтуш. Сатоссуш кхечира дошлой Терк шорлучу Эрзан ара...

Кхузахь йара, хьалхе дуьйна а билгалйевлла, Зеламхина девзаш, гомха 
гечош. КІеззиг кхузахь говрашка чо а тохуьйтуш, вовшех дага а бевлла, 
Зеламха хьалха а волуш, цхьаъ цхьанна тІаьхьа а хІуттуш, Терка чу бу-
ьйлира цуьнан накъостий. Кхин зен, хьовзам ца хуьлуш, Теркал дехьа а 
бевлла, ГІизлара йуххе шаьш кхаьчча, цунна гонаха севцира уьш, некъана 
йуьстах а бевлла, хийрачунна ца гуччохь, жимма са а доІуш, кхеташо а 
йер аьлла.

Некъа тIехь воьду-вогІург тергалван цхьа-шина накъостаца Саламбек 
витира. Ойлане а вахана, хиъна Іара иза. Шайн говраш, бухкарш а малдеш, 
цхьаццанхьа йевлла лаьттачу, дока коьллех дІатуьйсуш бара накъостий.

Аюб а, Іела а йуьстаха лаьтташ вара, цхьа хІума-м вовшашца кьуьйсуш 
санна. Зеламхас, цаьршиннах бІаьрг а кхетта, шена тІекхайкхира и шиъ, 
Іелина забаран байтан мукъамехь кеп а хІоттош:

– Гиххойн мехкарий хьалха а ховшийна, мартанхойн кура кIентий тIехьа 
а лаьтташ, «хIара ву устазан кIант», – бохуш, уьш хьоьга а хьуьйсуш, хьо 
дог меттахь хир варий-м хууш дара вайна, Iела. ХIинца муха ву-те хьо? – 
аьлла.

– Хийцавелла вац! Тахана хуур ду-кх иза а, Зеламха, элира Iелас, забарх 
кхеташ, вела а къежна.

– Тахана хоуьйтур ду вай, ваьш муха кIентий ду, Вербицкийна.
Шек дIа ма вала хьо, Iела !.. Хьо а, Аюб!
Дукха ца Iаш, Саламбек а веара кхарна тIе, хьалха ваьккхина ши муьж-

ги а валош, шайн цхьацца гIуллакх эцна ГIизлара воьдуш хилла волу.
– Некъаш кхара маьрша ду боху, Зеламха, цхьанхьа а лардеш а доцуш. 

ГIизларахь а хаалуш хIумма дац боху.
«Тийна ду массанхьа а, тхуна хезна хIумма а дац», – бохуш, чIагIонаш 

йо кхара. ХIун де кхарна?
– ХIун дийр дара царна? Маьрша нах шайн новкъа дIабахийта беза-кх. 

Вуьшта, цхьаъ-м ала деза цаьрга: шайн меттанийн доладе, шайна цхьа 
хIума а ца хаьа, хIума а ца гира аьлла.

«Иза иштта хила дезаш ду», – ала. «Iедалан къайле йолуш гIуллакх ду 
иза» алий, дIахьеде. Цул тIаьхьа, дIабахийта, бехк ма билла алий, кIеда-
мерза.

Саламбек, уьш тIаьхьа а болуш, къайлаволлушехь, Аюба элира: ХIинца, 
хьем ца беш, адам кхин меттахдалале, Iуьйранна, сихо йан йезара вай, Зе-
ламха, ГIизларна чу кхача, Вербицкийн ха вай лардеш доццушехь, аьлла.

– ХIан-хIа, – элира Зеламхас ... Хьалхе ду. Банкана тIе вай ма гIоьрттинехь, 
кхиссарш хир йу, дIа-схьа а зенаш а деш. Массанхьа а, хаш меттах а дев-
лла, тIом бан дезар ду. ТIаккха, банк йахьар хир дац вайн.

Белхан де дIадоладелча, массо а шен метта охьахиъна а валийтина, бел-

хан кIеж цара йоллочу хенахь, гIур ду ГIизлара гIали чу а, цуьнан банка 
чу а, вешан хьашт-дезар а дийр ду цу чохь тIаккха, цхьа топ а ца кхуссуш.

– Кхетий шу, хьомсара кIентий?!
Кхетахь, Аюб, Саламбек, Iела…Же, кечам бе, кечам байта накъосташка 

а, говраш а кечйайта.
Малх гIушлакхе болуш, Зеламхин тоба коьртачу урамехула ГIизлара 

гIали чу йуьйлира, цунах кхетачу некъашна шайн хаш а хIиттош.
Зеламха, массарах а къаьсташ, шен сирачу динахь хьалха вара, каралаца 

кийчча, хаьн тIе гIоьртуш топ a йолуш, кагбеш, тІехьа тиллина коьртахь 
таьІна чолан холхазан куй болуш, тIехь эпсаран можа, погонаш тІехь йолу 
чоа долуш. Кхоь а тоба, вовшех къаьсташ, хьалхий-тІаьхьий, гІали йуккъе 
кхечира.

Кхузахь, тІаьхьара ши тоба Аюбий, Іелассий сихха дІасхьа а йерзийна, 
банкана тІе догІу урамаш шайн тидаме эцна, дІахІоттийра, ткъа Салам-
бека шен тобанца банкана гуо лецира. Йуха, онд-онда пхи накъост шеца 
цхьаьна а волуш, Зеламха тІевеара.

Цаьрга Зеламхас доцца омра дира:
– НеІарехь волу ши хехо, гІара-гIовгIа а ца йоккхуш, дІатеве! – аьлла. 

И шиъ, гушдолчух кхетта а валале, Саламбекан накъосташа новкъара-
ваьккхира. Цул тІаьхьа, банка чохь Зеламхас сихха шен низам хІоттийра. 
Массо а банкан белхахо зала чохь, ирах куьйгаш а долуш, дІа а хІоттийна, 
царна йукъара ахча чохь долчу кассийн, сейфийн догІанаш карахь дерш 
цкъа схьа а къастийна, йуха, цаьрга уьш дІа а йостуьйтуш, ахча схьаэций-
тира: даккхийраниг цхьанхьа дуьллуьйтуш, кегийраниг – вукханхьа. Ткъа 
Аюббий, Іелий ахчанах дуьзна таьлсаш араоьцуьйтуш, хьийзара.

Цхьана сохьтехь и гІуллакх чекх а даьккхина, обаргаш банка чуьра ара-
бевлира.

Банка чохь Саламбек висира, шеца кхо-виъ накъост а волуш. Цара бан-
кан белхахой, вовшахкъастош, дІасхьа а баьхна, чубоьхкира, цхьацца цІа 
чу, тІехула догІанаш а тухуш, жимма божаршна цатам беш, церан хечийн 
доьхкарш схьа а даьхна.

Иштта чекхделира Зеламха ГІизларна тІелатар, Вербицкийна бекхам 
беш, банк йохош, цу чуьра алссам ахча а хьош.

ХІара сан дийцар цу тІехь чекхдалийта мегар дара, цхьа-ши хІума кху-
захь къастоза ца дисахьара. Цундела, хІара цхьажимма дахдо ас.

ХІинца а карабо вайлахь, Зеламхас ша ГІизлара вогІу банк йахьа аьлла, 
Вербицкийга кехат йаздина хиларх ца тешарш.

Иза дагадарах вай цхьанна а бехк а буьллур бац. Муха буьллур бара вай 
царна бехк?.. Бакъ ма лоь уьш цхьана хІуманна тІехь. Цхьа а къу карор 
варий вайна, ша кхана дан дагалаьцнарг кхайкхош, араваьлла? Карор ва-
цара!

Ткъа муха йаздина хилла-те Зеламхас и кехат? Муха кхета веза-те цо 

лелийначух?
Зеламха шен халкъан кІант хилла, ткъа бакъонехьа бечу къийсамехь 

цуьнан массо а хенахь гІо лаьцна къомо. Иштта дагаволу иза Iовдех а, ша 
ГIизларна тIелата сацам бича.

«Нийса вуй-те со? Вала гIерташ, карзахваьллий-те?», – бохучу кепара.
Ткъа Бамат-Гири-Хьаьжас и сацам цуьнан нийса а лерина, цунна 

ГIизларна тIелата пурба а делла. И делла а ца Iийна иза-м…
ТIе Зеламхица шен кIант Iела а вахийтина.
Цундела волуш хилла Зеламха хьекъал долчу нахах дага а, ша цхьа 

хIума дан дагалаьцча, къаьсттина Iеламнахах. Ишттачарах бу, цо дуккхаз-
за а гIуллакхаш тIекхехьна а, цунна безаш хилла а, Iедало оцу бахьанашца 
хьийзийна а болу: Чимирза-Хьаьжа, БатIал-Хьаьжа, Бамат-Гири-Xьаьжа, 
Суайп-молла...

Вай кху дийцарехь ма-даллора, бакъ а долуш, Зеламхас, ша ГIизлара 
вогIу аьлла, Вербицкийга кехат йаздина. Иза цуьнга хьалххе кхача а кхаь-
чна, и массарна а хууш ма-хиллара. Ткъа хIун дина цо Зеламхина дуь-
хьал? ХIумма а ца дина.

Цхьаболчара, тешна ца хилла, боху, иза Зеламхас дагалаьцначух. Иза 
шена тIегIорта ваьхьар вац бохуш хилла, боху. Хила а мега иза иштта.

Ткъа иза иштта хетачарна аьлла, авторо далийна дара Теркан областан 
гIалагIазкхийн эскаран атаманан кехат: 1910-гIа шо, 8-гIа июнь, номер 
9975.

ГIизларера банк йахьийтарна бехке Кизлярски отделан атаман, эскаран 
старшина Вербицкий хилар, цунна куьйгалла дан цахаарна. Зеламха, шен 
тобанца тIелетча, иза вохар бахьана долуш, церан къайлабовла аьтто би-
нарг иза лерира.

Зеламхин йоIа, ша шен дех дуьйцуш, массо а хенахь билгалдоккхура:  
«Наха: Зеламха, Зеламха – олу. Амма, ша санна къонахий ца хиллехь, Зе-
ламха а хир вацара».

ХIаъ, къонахий хилла, шайн цхьана ков-кертахь долчу, дохьучу рицкъа-
нан дуьхьа а боцуш, боккъалла а къомах дoг а лозуш, цуьнан паргIатечу 
кханенехьа къуьйсуш. ХIорамма а къомана хьалха шен декхар кхочушди-
на, цIарна а доцуш, кхайкхамаш а ца беш.

Хууш ду, цхьаъ верас висина хIума тахана деза хетахь а, кхана аттачу 
доккху замано, цундела, Зеламхин къийсамехь къоман паргIатонехьа болу 
къийсам ган беза, аьлла хета, цунах барта кхоллараллин турпалхо варал 
сов.

...Зеламхас хьалха Аюбе аьлла ма-хиллара, ваккха а ваьккхира цо Вер-
бицкий, тIаьххьара а, ша-шена патарма бассочу...



111

Орга - 2023 (3)

	 * * *
Сан даг чохь цхьа къилба ду,
Со цунна муьтӀахь ву даим.
И къилба – сан АллахӀ ву,
Со Цунна ма велаш хьарам.

Дуьнен т1е доллушехь бер, 
Йолало цу беран зама.
Доцуш кхин синтеме 1ер,
Бер деза дахарна Ӏама.

ХӀумма а атта ма дац,
Къар ца луш, дорцех чекхвийла.
Йелахь а хьан зама, йац
Иза хьан, дог Ӏаббалц мийла.

Цундела сан къилба ду 
Вайн веза, вайн сийлахь АллахӀ. 
Суждане со оьхуш ву,
Оьхур ву со Цунна даим!

		  * * *
Кхоьллинчу вайн Далла ас хастам бо, 
Бисмилла доккхий бен новкъа ца волу. 
Дика дахь цхьа-цхьанна – 
		  Хьан цӀарах до, 
Ac назма дӀаалахь – Хьо вазвеш олу.

ШАЙХИЕВ Iалвади

Со Хьуна даима декхарлахь ву,
Цу декхарх хьалха ца валлал цкъа а.
Йуха а цхьа дехар Хьоьга хир ду:
Сан нанна кховдаде декъалчийн дакъа.

Бусалба умматах кхолларна со,
Суждане оьхур ву даима Хьуна.
Кхин ниӀмат дахарехь суна ца го,
Йа, АллахӀ, къинтӀеравалалахь суна.

Ваха лаьа...

Лаац суна чемхалг хилла ваха,
Махо хӀора кертан йисте теӀош.
Лаьа къизчу дорцехь цӀарца вага,
ЦӀарах дуьзнарш текха 
                              маьлхан денош.

Ваха лаьа комаьршаллах хьерчаш, 
Мехкан зовкхан дуьхьа 
		  къийсам латто. 
ДоттагӀашна тешам болуш, безарш 
ГӀоьнна кхайкхахь, 
	 дог дӀалоцуш гӀатта.

Нагахь мехкан, 
	 халкъан дуьхьа эшахь, 
Латта хьандан кийча ву 
		  сайн цӀийца. 
Ваха лаьа, воьлуш ирсан бешахь,
Сайн Даймахкана суо оьший хиъча.

	 * * *
ГӀаргӀулеш дӀайоьлху
шайн ирсана тӀаьххье,
Туьйранахь бийцинчу
туьйранийн махка.
Кхолламан кхиэл йу те?

Йа хилла-техь хьаьхна,
Ахьа а хьайн безам
сел кестта къахко?

ДӀагӀо хьо!
Довзац хир Ӏаламан хьелаш
(Жима йу.
Атта хъан
корта а хьаьвза):
Кхин мехкан ирс лоьхий,
иза а ца девзаш,
ГӀаргӀулеш цӀа йоьрзу –
йуха а бӀаьсте.
 
		  * * *
Ма башха къерзадо бӀаьргаш,
Гуьйренан суьйренан стигло.
Ца оьшу лего ахь бӀаьрхиш,
Со йухаверзор вац хӀилло.

Йогур йац хьан бӀаьргийн алу,
КӀажарийн деши а лепар.
Белш тоьхна цу дорцан aгlox
ГӀур ву со, йуьхь къиза цестарх.

Йашор йу сайн иллийн цӀергахь, 
«Ахь даг чу йиллина гlypa;
…Со вогу хьан бӀаьргийн кхерчахь, 
Йа и ду хьох даьлла гӀуда?
 
		  * * *
Хьан аз лачкъо шовда гӀерта,
БӀаьргех хьоьгу седарчий.
Амма доьху, цаьрца берта
Хьо ма гӀолахь – Ӏехорий.

Шовдано шен зевне эшарш
Массарна а йекайо.
Суьйренашца хийла кӀентий
Шена тӀе цо ийзабо.

Ткъа седарчий стигла-чилла
Суйнех лепо кийча ду.
Безачарна церан хӀилла
Тоххар дуьйна девзаш ду.

Лаац суна, лаац, кхетий,
Кхин верг хьоьга хьежийта.
«Алахь соьга, хьуна везий?» –
Бохуш безам бехийта.

Амма догу – йа со тилла? – 
Седарчий хьан бӀаьргаш чохь. 
Зевне оза, шовда хилла, 
Цхьанна-м дека безамехь.
 
		  * * *
Алонан кхес кӀел а тесна,
ДӀатовжа кечбели малх.
Суьйренан бустамех тегна,
Къагий цо ламанан тарх.

Ӏаламан тийналло башха
Кхерстадо сан дегӀехь зуз.
ТӀоьххула кхозу кӀайн марха –
Малх-кхерчахь кхехкийна уз.

Дог дӀахьо суьйренан сурто.
Дог дӀахьо исбаьхьалло.
Дуьйлийша сан Замай-Юрта,
Хазалла хьешана ло.

...Седарчий лепаш ду лаккхахь
(Хаза ду суьйренан сурт).
Боьлуш бу, маржа йаӀ! – хьажахь,
Бага а йатӀийна, бутт.

Бода бу лаьмнашка текхаш,
Мотт баьккхи жаӀуйн цӀаро.
... Дависарг, велар-кха кхеташ, 
Мотт хууш Ӏаламан со.
 
		  * * *



113

Орга - 2023 (3)
Башха ду сан мехкан адмаш!
Хелхарш до когабуьхьар.
Нахаршца этӀадо ардаш, –
Сийлахь ду латта ахар.

Лаьмнашца къоьжалла къуьйсу,
Кхерзина йаххьаш малхо.
БӀаьргаш чохь мокхазар суйнаш,
Ткъа дегнаш – алунан тов.

Ӏемина баха уьш лаккхахь,
Аьрзоша шайх хьегайеш.
Беха уьш майраллин махкахь,
Ца бевзаш элий йа леш.

Йевзина йац царна цкъа а
Оьмарехь кӀиллолла.
Болатан дегнаш йу – чӀагӀо,
Ткъа сий ду – комаьршалла!

...Башха ду сан мехкан адмаш,
Иллешна тӀера ду сов.
Нахаршца этӀадо ардаш –
БӀаьстенан иллийн и зов!
 
Лаьмнашкахь суьйре

Суьйре текхна йеа, тебаш,
Лаьмнийн мара Ӏовдуш вай.
Махо мархаш лохкуш, цӀаьххьаш
Седарчийн а тилли тӀай.

Декъа генаш сетташ, ткъаршшехь,
Догу, ткъесах къагош суй.
Бутт а бежа стиглан хьармехь,
Гонах баьхна шена Ӏуй.

Наггахь седа кхуссий вайна,
Деши кана Ӏанадо.
...ЦӀаро къайллах, хьоьгуш вайха,
Шен алунан мотт цӀуббо.

	 ***
Аганан иллешца дуьнен чу довлу.
Тийжаро техкайо вайн кошан 
гIовла.
Вай доьлу,
Вай доьлху –
Кхоллам бу иштта.
Вайн делар
Вайн делхар
Йиш йац-техь литта?
Зевне аз, весет деш,
Дита тIаьхьенна,
БIаьргаш чохь малх хирриг
Массо а денна!

	 ***
Чекхдели кхин цхьа де.
БIаьргаш чохь – маржа! –
Йаьхначу ирхонийн
КIадделла тача.
Бендоцуш кхерста мох,
ХIуп бохуш, къарлац,
Цинцашлахь дIайайа
ЗIаьнарийн аса.

Некъ сетта, гIайгIане
Корта оллийна,
Чхара а, малх марахь,
Набарна тевжа.
Ишттачу суьйренца
Ойла еш Iийча,
ГIалатийн беза мохь
Вайн логах хьерча.

Iара йоI бIаьрг боьгIна хIуорда йисте.
Хьесталуш, бохура шен везаре:
– Тахана доьжна сан хIуорда чу жовхIар,
Схьаэций, дендехьа сан деган ловзар,
Суо йезий хуур ду, хьоь далахь и.
КIеж тийса хьаьдира къонахчун цIий,
Хье дIахьош, кхетамах кхийтира ов.
ХIуорда чу кхоссалой, бухахь дIавов.
ЖовхIарийн чопашца йетталуш бердах,
ТулгIенаш керчара, вовшехахьиэрчаш.
Йух-йуха керча хIорд тулгIенийн хишца.
Хьомениг вохьур ву цара схьа хIинцца.
ХIай ирс йаI! Дийна ву – тарх бу марахь,
Йуьхь буьрса лаьтташ ву – туьтеш карахь,
ТIадийна корта бу хиш Iийдалуш,
Халла ву когашна доладалуш:
– Алахьа, йеза йа ца йеза хьо,
Со хилча, кийча сайн са ца кхоо?
Хьан дашо кхоьссина, со буха хьош,
Маржанийн хьеха чохь карийра хIорш,
ДIаэца, – аьлла, ши бIаьрг хьажийра
Шен сил а йезаш йолчуьнга гIийла.
Жоп дара: – Баккъал а, хьо везалург
Бахьа цхьаъ маржанан и хаза тIулг.
– Маржа-йаI, Iожалла! – шен дагахь аьлла,
Йуха а хи бухахь и къайлаваьлла.
ХIуордо йо тулгIешца дера хичаш.
КIант-м виси, хин кIоргехь карийна каш.
(М. Ю. Лермонтов).

		

М.Ю. ЛЕРМОНТОВ

Баллада

ОМАР Хаям
                         Притча

Хасстоьмаш иэца стаг вахнера базара –
Йа къен, йа хьолана вуькъа и вацара –
Уьш бохьуш цIа кхечи стаг ворданахь –
Ах ворда тIулгаш ду стоьмаш бухахь!
Делахь а, йуханехьа ца ваха базара:
Цунна и йохкархой бевзаш а бацара.
Хилла вас сихха дIахерйира шеха,
Кхин дIа а вуьйлира шен рицкъа лиэха.
Тешнабехк биначарна гечдира цуо.
Цул тIаьхьа делира цхьа шовзткъа шо.
Цхьа воккха ши стаг, кортош охкийна,
ТIевогIий вистхуьлу, эхь хеташ тийна:
– Гечдехьа леварна, доьхкина тIулгаш:
Шерашца тIаьхь-тIаьхьа йозалла гуллуш,
Садуу иэхьан мохь шерашка къарлац.
– Дехар а, гечдар а – синошна дарба.
КъинтIеравалар ду ийманан дакъа.
Хилла вас ас даг чохь ца лелийна цкъа а:
ДIакхийсира тIулгаш ас оццу сарахь.
Аш даг чохь лелий уьш шовзткъа шарахь.

		  ***
Iовдалша хьекъалча лоруш ву со –
Ван-м вац. ТIерачу Далла и го.
Чураваьлла сан жайнаш доьшучу хьуначул
Йа сайх, йа дуьненах ца хаьа сов.

		  ***
Кху дикачу дуьненахь со – хIинца а дешархо.
Хала бу къинхьегам, хала ву хьехархо.
Къежваллалц вахарх, со Iемаш верг хилла,
Говзанчийн дарже ца ваьккхина со.

		  ***
Нагахь хьайн тховкIело йолуш хьо ву-кха,
Вайн халачу заманахь – йу баьпкан йуьхк а...
Цхьанна а эла йа лай воцуш вахахь,
Баккъал хьо ирсе ву – хьайн сица лекха.

Олжас СУЛЕЙМЕНОВ

 	 Оьланийн мархаш

НIаьвла: « сан нана, куьйранна бен 
ца хеза ас лоькху эшарш»

Ду сан цхьа шатайпа дешнаш,
Соьканаш санна,уьш Iа дусаделла,
Сан сица
Семачу цIийца
ГIуьттуш йу кхин цхьаъ а соька.
Ас дIасалур йара уьш,
Ткъа хьанна оьшу!
Даим а йеза зарзарш зевне.
Уьдуш, сан шерашна тIе кхин шераш дуьйшу.
ХIинца чIегIардигах дуьйцур ду ас шуна.
И тоькан серий башха дац цунна,
Казански вокзалан тхевнашна,
Кибарчигийн цIечу пенашна
Т1ехула, дIаалаза диснарг дIаала сихделлачу.
Серашна тIехула Iаш ду цуьнан доттагIий.
Вокзална тIехула дукха ду серий.
Кхин дIа некъ хир бу сан беха.
ХIор а социйла-Казански вокзалах тера…
Сан хIаваан гIаланийн херцарш
Гойтуш йу суна оьланийн мархаш.
		
Юрий КУЗНЕЦОВ
	
	 Атомни туьйра

ХIинца хезна хIара туьйра,
Девзаш долу кхечу тайпа:
Иванушка велира ара,
ДIахийцира шен Iодан пха.

Кхолламан даточу лорах
Вахара бахханчу чIу.
Кхаа хIордал дехьа, Iоме
Кхечира, пхьид йехачу.

«Оьшур йу», – аьлла, тIе йовлакх
Хьарчийна, цIа йаьхьира.
Дилха схьадиллира ховха,
Серийн ток тIелаьллира.

Пха-хьаса бетталуш хIора
Инзаре къиза леш пхьид,
Иванан воккхавер гора.
Iилмано кIоргене вигна,
Iовдалчу йуьхь тIехь ду ирс.
		
Александр АПУХТИН

		  ***
ХIун ду? Са доьIий? ГIовгIа ма йейша!
Озийна-теша набаран тар?
Цхьамма элира, схьадаладейша
Некха тIе дилла цхьа жима бер.
ХIинццалц дог детталуш хиллачу метте
Делхаран маьхьарца диллира бер.
ХIинца а иза ца йаьллехь меттаха,
ДIадели дерриг а, доIанаш  диэ.

	 -------------

Сан нанна-м хIинцале – хьо боккха тамаша!
Шина сохьта йукъана гIоле хили.
Дечиг а даьккхина, бод хьиэкхо йели,
Шелонан хьу а кхин йах ца йели.
Ткъа тхойша цхьаьна ма йоьжнера метта...
ЙоIана цахаарх, хаьара нанна:
Бепиг дан билггала цхьаъ веза гIатта.

Уильям ШЕКСПИР
 	
	 Сонет 66

Валар ас доьху. Гуш соьга лалац
Доьналла хьолехь декъазчуьнан,
ДогцIеначух кхаьрда и цIена харц,
Махмаран духаршлахь цхьа йеса хIума,

Сийлахьниг сийсазвеш, йина харц кхиэл,
Кхоамза хьаьшна ховха къоналла,

Нах кхардош, хьакъвоцург айвина сел,
Доьналла хьоьшу гIорасизалла,

Хьаналниг ларар кIезга хьекъална,
Iовдалчун йуьхь тIехь шайхаллин пардо,
Делан лай гIуллакхехь Дела воцчунна,
Ницкъбар, йеш деган асарна гаттуо.

Дегаза – деригге гонаха гург...
Ткъа муха йита хьо, йита цалург.

	 Сонет 90

ДоьгIнехь, со ахь вита, виталахь хIинццехь,
ХIара дуьне а соьца гамделлачохь.
Уггаре къаьхьаниг хилахь сан иэшамех,
Ма бита баланийн тIадам а даг чохь.

Нагахь сайн сингаттам къарбан сан тарлахь,
ЦIаьххьана тIаьхьашха суна ма тоха.
Карзахе буьйса а Iуьйренга йалахь,
Iуьйре а ма йола, догIанца йогIу.

Ма гIолахь, тIаьххьара мIаьрго а ларйай,
Вахначохь кегийчу иэшамийн кара.
ХIинццехь вита, сан кхетам тIекхиабай,
Хиларх хIара бала халонел хала.

Халонаш йан а йац, бохам бу беккъа –
Ша висар, хьан деган безам леккъа.

Расул ГАМЗАТОВ

Ненан мотт

ГIенаха гуш дерг ду тамаше гуттара.
Сийсара ги-кха сайн Iожалла гIенаха.
Делкъенан бовха малх тогIи чохь Iеткъара.
Iуьллу со чов йина, даш кхетта некхах.
Схьахеза, хи доьдуш, тулгIенийн гIовгIа,
Ваьржина со Iуьллу, ницкъ боцуш гIатта.
Сайн махкахь орцаха вала да воцуш,
Лаьтта тIехь Iуьллу, сайх хилале латта.

Билггала леш ву со, орца дац кхочуш,
Аьрзу а йу хIаваэхь шен нека деш.
ДIо геннахь хьуьн чуьра цхьа аьзнаш догIу,
ГIелашна гIергIаш уьш хир ду-кх сеш.
Дуьне марзделлачохь сан хаьдда дахар
Далхадеш, коша тIехь йелха йац нана;
ДоттагIа вац уллохь, йац хьоме йезар
Йа хийра зуда а, тийжа йалийна.
Со иштта Iуьллура, дан амал доцуш.
ЦIаьххьана схьахези цхьанхьара цхьа
Къамеле даьлла ши адам схьадогIуш.
Сан ненан маттахь и къамел дара.
Малх Iеткъа тогIица кху ДегIастанан.
Схьахезаш аьзнаш ду цу хабарийн:
Дуьйцура хIилланаш цхьана Хьасанан,
Дуьйцура хIуьмалгаш цхьана Iалин.
Цхьа халла хезаш схьа къамелийн аьзнаш,
Жим-жимма со денлуш, кхечира сахьт.
Кхийтира: ца оьшу лоьрашка аьрзнаш –
Дарбане хиллийца ненан мотт сан.
Кхечунна шен мотт хир цамгарех валар.
Цу маттахь ца доьгIна ас илли ала.
Сан маттана доьгIнехь кхана дIабалар,
Тахханехь кийча ву дуьненах вала.
Сол тIаьхьа вогIучун Махьмудах* кхета,
Дезар ду – теша и гочдарехь виэша?
Сайн ненан маттара иллешца веха
ТIаьххьара йаздархо со хир ву-теша?

Гочйинарг – Цуцаев Iалауди

*Махьмуд – жIайн поэт

Уггар хьалха мехкарийн эшарш нохчийн маттахь дIайазйинарг ву Л. Н. 
Толстой 1852 шеран чиллин (февраль) баттахь. Шен нохчийн хьешашка 
Балтига а, Садога а схьа а йуьйцуьйтуш, цо оьрсийн элпашца дIайазйина 
шиъ мехкарийн йиш. Таханлерачу дешархошна кхета хала ду воккхачу 
йаздархочо шена ма-хаззара дIайаздинчух. Амма цхьаццадолчу дешнашна, 
дешнийн цхьаьнакхетаршна тIаьхьакхуьуш, уьш тидича, гучуйолу оцу 
эшарийн шатайпа исбаьхьалла. Иштта болх бина оха тхайна Дала беллачу 
ницкъаца, хьекъалца.

Шина а эшаран чулацам бу цавезачу кIанте дIайала хьийзочу йоьIан 
сингаттаме латкъамаш, синхаамаш. КхидIа а царах лаьцна ца дуьйцуш, 
оха кхузахь зорбатуху Л. Н. Толстойс дIайазйина хиллачу эшарийн 
меттахIиттийна тексташ, церан чулацаман, исбаьхьаллин маххадор 
дешархошкахь дуьтуш. Иштта кхузахь оха йалайо шен маьIница царна 
гергайолу оьрсийн поэто А. Фета, барон А. П. Услара гочйина хилла нохчийн 
халкъан ши йиш. Уьш оха вайн матте йаьккхина.

Цул сов, гIараваьллачу Iилманчин Мунаев ИсмаьIалан дехарца оха 
нохчийн матте баьккхина ши узам балабо кхузахь: «Вицлур ву», «Бовха 
бу тоьпан хIоъ...». И узамаш паччахьан эскарехь лакхара эпсар хиллачу 
А.П. Ипполитовс дIайазбина хилла, оьрсийн матте гочбеш. Уьш дуьххьара 
зорбатоьхна 1868 шарахь Тифлисехь арайаьллачу «Кавказан ламанхойх 
хаамаш» цIе йолчу гуларехь.

Нохчийн халкъан йаздархо Ахмадов Муса

		  ***
Ма боккха, боккха бала бу, нана,
Сайна цавезацчуьнга гIуо соьга бахар,
Айса-сайна тоьхна, лийр йара, нана,
Эхь дайна йоI йелла эр дацахьара.

Акха а йаьлла, со гIур йара пана,
«Эхь доцчуьн лар леха» эр дацахьара,
Стигала йер йара, марханах йоьлхуш, 
Цунах цу кIентан кIа хьекъарна кхоьру.

Нохчийн халкъан цхьайолчу говзарех лаьцна

Iаьржачу лаьттах чу гIур йара, нана,
Буц хилла, гIаттарна, ца кхерахьара,
Цу кIентан стерчашна гIаьттинчу бацах
Кхача хирг хиларна, ца кхерахьара.

Ас хIун дан деза-те, со мича йер йу-те,
Сайна ца везачу цу кIантах йедда.

Балтас дуьйцуш, Л.Н. Толстойс дIайазйина мехкарийн йиш

		  ***
– Алахьа соьга, со йина сан баба,
Вайн ханнийн божлара са цIена гила
Хьан, хIунда балийна хаьий-те хьуна?
Вайн баьрчехь кхозу гIирмахойн мажар-топ
Хьан, хIунда йеана хаьий-те хьуна?
– Цу ханнийн божлара са цIена гила
Балийна хьо йеха вогIучу эло.
Вайн баьрчехь кхозу и гIирмахойн мажар-топ
Йеана хьо йеха вогIучу цу гуьржийн эло.
– Нана, сан хьомсара, со йина сан нана,
Сан даго тIеэцац и гуьржийн эла.
Суна сайна карийна буьйсанах де дешверг,
Цхьа нохчийн йахь йолу майра кIант.

– Вададай, ша йина хьомсара баба,
Вайн баьрчехь кхозу и гуьржийн йездари,
И хIунда кхозу, иза хьан деана?
– И дари деана хьо йеха вогIучу кIанта.
– Суна ца веза, нана, Гуьржеха оьхуш,
Йездареш кхоьхьу и нехан кIант.
Сан нана, со хьайна йезахь, ма йе со хIаллак.
Буьйсанах де дешверг веана со йолчу.
Хьо марша Iойла, со цуьнга дIайоьду,
Дала мукълахь, хIинца со паргIатйели.

Садос дуьйцуш, Л.Н. Толстойс дIайазйина нохчийн мехкарийн йиш

Хьажахьа, нана

– Арайалий, хьажахьа, сан нана,
Лайн бухара буц йу гучуйаьлла.
Гу тIе йалий, бIаьрг тохахьа, нана,
Шан бухара лайн зезаг ду малхе даьлла.

– Лайн бухара буц гIоттур йац цкъа а,
Шан бухара зезаг дер дац цкъа а.
Хьан даг чохь бу мерза безам кхоллалуш,
Цундела ду лайн зезагаш хьуна гуш.

А. Фета оьрсийн матте гочйина йиш

		  ***
– ГIиллакхца, леларца товш йу,
Хьан лаг ду гIургIезачух,
Болар ду хьан бедачух тера,
Йуьхьан чкъор ду шура санна,
Со волчу йолахьа, бабин йоI.

– Ломал лекха хьо хетара,
Лаьттал лаха лахвели хьо.
БIаьстенал хьо хазахетара, –
Мунданал хьо ирча ги…

Со хьо волчу йогIур йац,
Соь сатийса оьшуш дац.

Барон П. К. Услара, оьрсийн 
матте дешнашца гочйеш, дIайазйина

Узамаш

	 1.
Со винчу нанина вицлур ву,
Кошан барз лахбелча,
Къеначу дадина вицлур ву,
Кошана тIе буц йаьлча,
Хьомсарчу йишина вицлур ву,
БIаьрхиш шен кхачийча,
Воккхачу вешина вицлур вац,
Сан чIир ша эццалца,
Жимачу вешина а вицлур вац,
Ша коша виллалца…

	 ***
	 2.
Бовха бу тоьпан хIоъ,
Iожалла йохьушберг.
Амма хьо бацара
Сан къиза, каде лай?
Iаьржа ду, латта, хьо,
Ахь со дIахьулвийр ву,
Амма хьо дацара
Сан дино хьешнадерг?
Шийла йу Iожалла,
Ахь милла а сацаво.
Амма сайн дахарехь
Со хьох ца кхийрина.
Кхета со, дегIан чарх
Сан лаьтто хьулйийр йу,
Амма сан маьрша са
Iаьршашка дIагIур ду.

А. П. Ипполитовс 
дIайазбина узамаш

 ЮСУПХАДЖИЕВА Аза
Халикова Асетана лерина

Исс стаг – истанг
Дакъалоцурш:
Асхьаб – ненаваша
Неби – денана
Iела – кIентакIант (10 шо долу)
Iумар – кIентакIант (17 шо долу)
Асет – кIентайоI (10 шо долу)
Хеда – кIентайоI (16 шо долу)
Нуржан – доьзалан нана
Мехкарий-белхин сурт

I-ра дакъа
(Керт, Небин хIусам. Кертахь хьакъикъатна уьстагIна урс хьакха 

кечам беш бу)
Асхьаб. Iела, вало, иро урс дан хьайна, уьстагI тилош, суна гIо дийр ду 

ахь.
Iела. Суна хаа ма ца хаьа.
Асхьаб. Ас Iамор ду хьуна. Воккха хилча уьстагI тило дезар ма ду хьан а.
Iела. Суна Iемар дуй?
Асхьаб. Ду дера! Лаам хилча, ца Iемаш хIун ду?!
Iела. Ма дика а ду! (Урс дан дIахьоду.)
Асет. (Карахь хьокхаман йуьхиг йолуш, тIейогIу.)
Ваша, ахь уьстагIан когаш дIа хIунда бихкина?
Асхьаб. УьстагI бада ца бадийта.
Асет. И-м дIабижина ма бу. И бада муха боду?!
Асхьаб. ДIабижна … Вай тахана хьакъикъат деш ду хьуна тIера.
Цундела хьан бакхарай дIабижна.
Йалол, Хедига, доккха бога а дохьуш, схьайола алал.
Асет. Цунах хIун до?
Асхьаб. Чоко чуйилла деза. Ведар чохь мела хи дан а ала.
Асет. Дика ду, Ваша. 
(Iумар тIевогIу)
Iумар. Де дика дойла, Ваша!
Асхьаб. Диканца дукха вехийла! Хьо ма хьайн хенна а кхечи схьа, Iумар!
Нисса хIара уьстагIан чарх зIакарх дIауллуш, накъост оьшуш вара 

хьуна со.
Iумар. Тахана хьалххе цIа вола аьллера соьга нанас. Хьуна гIо дан цIа 

веана-кх со, Ваша!

Iела. Ваша, хIара урс мегар дуй?
Асхьаб. Дера мегар ду! Вай хIинцца коьжалгах хьала а оьллина, тило 

болор бу уьстагI. Маса лелалаш, Асет схьакхачале, цо хеттарш деш, хье 
дIаоьцур бу шун. (УьстагI тило коьжалгах хьалауллу.)

Iела. Ваша, коьжалг хIун йу?
Асхьаб. Коьжалг хьаьмцан, стен а дечигах йо. ЧIогIа йолуш дика хуьлу 

царах йинарг. УьстагI схьалоцуш, цуьнан когах тосучух олу коьжалг
Iумар. Хьо а хеттарш дан вола ма вели? Цул а тхуна гIо дехьа!
Асхьаб. Нисса хоьтту. Витал ахь иза хетта. Шена цахуург хаттарх эхь 

дац. Схьахилал, Iела, хIоккхе! Дера ву Вашас тахана хьо уьстагI тило Iамор.
Неби. Дала тIаьхье беркате йе кху белхан! Асхьаб, хIинца-м шортта 

накъостий а гулбелла хьуна.
Асхьаб. Накъостий диканаш бу сан тахана. Стенга йахана Асет? Цо 

мукъа вуьтур вац, хеттарш деш.
Неби. Кху балхах кхаъ а хилла, йедда лелаш йу, полла санна. 

Хьакъикъатна бийначу уьстагIан тIаргIанах, битта а биттина жима истанг 
дийр ду хьуна аьллера ас Асете. Вайшимма истанг маца до бохуш, цо йух-
йуха хоьттуш, корта хьовза а бина, шуна тIе йеа-кх со.

Iела. Оха-м, бога дан аьлла, йахийтнера хьуна иза.
Неби. И цунна тоххара дицделла хир ду хьуна. 
Асет. Ца дицделла, баба! Со, Хедига хи малде ала, йаханера. Ведар чохь 

хи а ма деза вайна. Мела хи. Дезий, Ненаваша?
Асхьаб. Дера деза, Асет!
Асет. Баба, уьстагI тилийна баьлча, вайшимма кхакхан тIера тIаргIа 

схьабоккхий тахханехь?
Неби. Тахана вай долийнарг чекхдаккха хьовсий вай, Асет, Мовлад 

деша кхайкхина нах ма бу вайга бахка безаш?!
Асет. Делахь, кханий?
Неби. И, кханенга вай довлахь, хуур ду. Тховса бабас кхакха, кир а 

хьаькхна, хьарча а бина, охьабуьллур бу.
Асет. Кир хIунда хьокхуш бу? КIайн хилийтий?
Неби. ТIаргIа цхьатерра сиха схьаболу, кир а хьаькхна, буьйса 

йаккхийтича.
Асет. ТIаккха дийр ду вайшимма цунах истанг?
Неби. Дац. ТIаргIа баьIIех, нехех цIанбина, мела хи а доьттина, баша 

буьллур бу. ТIаккха масийттазза хи хуьйцур ду. Цул тIаьхьа, сабанца 
буьттур бу, хи цIандаллалц. ТIаккха малхехь бакъор бу. Асет, хьо 
кхеттий?

Асет. Ца кхетта… Суна-м вайшимма сихха истанг дийр ду моьттура.
Неби. Моьттинчух истанг хир дац. Собар оьшу истанг дан. Доккха 

собар. Вайн тахана чоко листа а йеза, баIарш бан а беза. Шоьшла1 кечйан 
йеза. Тахана дан дезаш шортта гIуллакхаш ду. Йало, хьайн нене чоко 
листа схьакхайкха! Маса гIой, жижиг тIедилла телат схьада.

Асет. Баба, шоьшла хIун йу?
1 Шоьшла – сычуг

Неби. Шоьшла чоконан йоьхьийн цхьа дакъа ду. И, цIена йила а йуьлий, 

йуззий чу туьха а духкий, йакъо хьалауллу. ТIаккха, чуьра туьха дIа а 
доккхий, кхо литр чуйоьдучу банки чу йуллу, тIе банка йуззий морза дутту. 
Шоьшла йашшалц, Iаьржачу меттехь латтайо банка. Нехча йоккхуш, 
ведаран барамехь йолчу мерзачу шурех цхьа Iайг шоьшла (туху) иэйо.

Асет. Ва Баба, и суна хуур дац, цул ас сайна истанг дан Iамор ду.
Неби. Йало хьайн нене схьакхайкха, чоко листа! Жижиг тIедилла телат 

а дан маса, корта дIаэцна ахь сан тахана.
Асет. Дика ду, баба. (ЙоI йоьду нене кхайкха.)
(Хеда, Нуржан а схьакхочу, бога, ведар а дохьуш.)
Неби. Ма дика кхечи шуьшиъ, Нуржан, уьстагI вовшахбоккхучу 

хенахь!
Нуржан. Нана, хьо мегар йуй те, малхехь Iийча?
Неби. Ца мага со хIун деш йу? Аш дечуьнга хьожуш, самукъадолу сан.
Асхьаб. Асет шуьгахь мел йу, сингаттаме хир дац.
Нуржан. Хеттарш деш йарий хIара? Цуьнан бала боцуш цхьа хIума дац, 

тхин биста кхаччалц.
Хеда. Бабас, кхунна тIера хьакъикъатна уьстагI бийча, хIара йоккха хир 

йу а аьлла, цхьа кIира а дара кхуо тхо хьийзадо. «Маца деш ду суна тIера 
хьакъикъат» – бохуш, хоьттуш.

Неби. Асхьаб, хьуо дIавахале, ахь тахана цхьа уьстагI ца ларгахь, Хедас 
тхо садаккха дуьтур дац-кх, и истанг маца до вайшимма, бохуш. Цхьана 
уьстагIан тIаргIа тоьур бац суна и маша бан.

Асет. Баба, хIан хIара телат схьаэца.
Неби. ДIало хьайн нене!
Асхьаб. Цхьа а халадоцург ду.
Неби. Iумар, дIо рагIун сторпалах доьллина чIода ду хьуна. И 

схьаэцахьа, лами а биллий.
Iумар. Дика ду, Баба.
Асет. Баба, чIода хIун йу?
Неби. УьстагI лоргу тукар ду.
Асет. Цунах чIода олу?
Неби. Олу.
Асет. Цунах хIун до?
Неби. УьстагI лоргу.
Асет. Баба, вайшиннан кхакханна тIера тIаргIа схьабаккха йоллу хьо?
Нуржан. Асет, ца йоллу. Хьуна истанг дан цхьа кхакха ца тоьу, кхечу 

уьстагIан тIаргIа ларга деза и чIода.
Кхакха мустбала биллина бу.
Асет. ТIаккха, хIара уьстагI ларга а лергина, хIунда ца бийра?
Неби. Асет, хьакъикъатна буьйш болу уьстагI тIехь дерт долуш хила 

йиш йац. УьстагI, ца хууш, хадийнехьара хIун дийр дара. Цундела ца 
лергина иза. 

Асхьаб. Дера, Вашас, ша дIавахале, лоргур-м бу уьстагI. И истанг 
деш-м декъаваха суна а лаьа.

Асет. Баба, тIаккха тоьур буй истанг дан и тIаргIа?
Неби. Асет, цкъа хьалха тIергIан маша бан беза, тIаргIа бата а бина. 

ТIехь тIамар а йолуш ше-шен басахь, тIетегна чимчаргIа а долуш, гуо 
берзийча бен, ца хуьлу цунах истанг. 

Асет. Ва-а, ма хала деш хилла и истанг?!
Неби. Хуучунна хала дац, амма хан оьшуш болх бу-кха. Вайшимма, 

тIаргIа къажбеш белхи бийр бу, сихо хилийта.
Нуржан. Тховса дан леринарг чекхдаккха дитахьара ахь тхо.
Асет. Нана, суна сайн истанг сихха дала ма лаьа.
Нуржан. Дукха дара-кх сан хила луург. Ма лиъна, ма ца хуьлу массо 

хIума.
Неби. Йитал аш бабин Асет! ТIулга тIехь йехар йолуш йоI йу и бабин! 

Махал маса йоI йу бабин Асет.
Асет. Баба, белхи маца бийр бу вай?
Неби. Дера бийр бу оршотан суьйранна.
Асет. Ненаваша, вайга волалахь оршотан сарахь. 
Асхьаб. Ван хьожур ву, Дала мукъалахь.
Асет. Малкан кхойкхур йу вай белхе.
(Массо а велало.)
Нуржан. Дела ма йаха хьо йеха, хьан бала боцуш дац-кх хIума! 

ДIасацайе и хьайн цубуу. (ЙоI човхайо.)
Нана, ма хаза жижиг дели кху уьстагIах!
Неби. Дели-те. Жарж баош, чохь кхаьбна ма бара иза. ХIинца, катоххий 

йай дIаоллий, йуучунна кечам белаш, садале.
Нуржан. Нана, са ма гатде ахь. Дерриге а кийча ду, жижиг чу тесчхьана. 

Ахьаран а, деман а гала а йина йу. 
Неби. Ма дика ду и. Со керта йолу, аша шайн гIуллакх де. Асхьабе 

хIума кхаллийта. 
Асхьаб. Неби, суна са ма гатде. Со хийра стаг вац, ахь сагатдан. 

Хьакъикъат Дала къобалдойла!
Неби. Дела реза хила хьуна, Асхьаб. Ма гIуллакх ди ахь тахана.
Асхьаб. Дела реза массарна а хуьлийла вайна. Са ма гатде, Неби, хаза 

дIадоьрзуш ду хIара тахана.
Неби. Дала мукъалахь. Йало, Асет, вайшиъ хьан кхакха а хорцуш, 

дехьайолу.
Асет. Дика ду, баба.

2-гIа дакъа.
(Биттина, зIаIарш тIе баржийна, охьабиллина тIаргIа схьагулбеш йу 

Неби, Асет, Хеда а.)
Асет. Баба… ма цIена биттина хилла хIара тIаргIа.
Неби. ЦIена ца биттича, хьожа дIа ма ца йолу. 
Асет. Баба, маса даьлча богIур бу вайга мехкарий белхех.
Неби. Хьо йац Нуржанаца уьш кхайкхинарг? Маса даьлча дуьйла элира 

аш цаьрга?
Асет. Суьйранна дуьйла элир-кха.

Неби. ТIаккха, сарахь уьш схьабало беза-кха.
Асет. Муха схьабало беза уьш? Шаьш схьабогIур бац уьш?
Неби. Дера бац. Хеда а, Iела а дахана, хIор а йоI вайга схьайалор йу-кха. 

Йуха, бевлча, иштта дIа а буьгур бу, церан наношна баркалла а олуш.
Асет. Суна-м, уьш шаьш схьабогIур бу, моьттура.
Нуржан. Даим цхьаъ моьттуш йу-кха хьо, Асет! Сел къена хьо хьанах 

тера йу-теша?
Асет. Со Бабех тера ма хуьлу тIаккха. Баба, хьо йац вайн уггаре йоккха? 

Къена бохург воккха бохург дац?
Нуржан. Дукха а ца луьйш, тIаргIа схьагулбе.
Асет. Нана, нана, ма хаза хир ду хаьий хьуна сан истанг! 
Нуржан. Истанг хаза ца хуьлийла а дац. И дан-м хьаха дац атта а.
Сиха схьагулбе тIаргIа, махо дIабахьале!
Асет. Нана, хIара тIаргIа санна, кIеда хир дуй сан истанг а?
Нуржан. Дац. Хьо санна, къорза хир ду-кха.
Асет. Со-м ма йац, Нана, къорза.
Нуржан. Дера йу-кха, ша къорза къиг санна, дукха йекаш-м. Йала 

хIинца, хIара шад чухьо! (ТIаргIа схьа а гулбой, уьш чубоьлху.)

3-гIа дакъа.
(Белхи сурт ду хIоттийна.)

Неби. Суьйре дика йойла шун, мехкарий! (Мехкарий хьалагIовтту)
Мехкарий. Суьйре дика йойла хьан а, Неби!
Неби. Дела дие шун Дала догдика! Шу ца хиллехь, цхьана баттана болх 

бара-кх хIара суна.
Асет. Баба, хьажал, кхара мел хаза къажбина вайшиннан тIаргIа!
Неби. Цундела ма кхайкхинера бабас хIара хаза мехкарий, хьуна тIаргIа 

къажбан. Хьан истанг сиха дина далийта.
Асет. Баба, цхьаьнга-м далур ца хилла и истанг.
Неби. Дера ца дало. Дукха гIо оьшу, истанг деш. Говза нах вовшахтуху 

цу къинхьегамо.
Асет. Баба, тховса а дина девр дац вай истанг?
Неби. Дера дац. Истанг дан бутт, ши бутт гергга хан йеза. Хьан сиха 

хилар ца догIу цу говзаллица. Тховса тIаргIа къажбина довлахь, доккха 
хIума а долуш ду.

Асет. Дуккха а нах оьшуш хилла, Баба, и истанг дан-м.
Неби. Асет, вайн мехкаршна йиш лакха хаьий хьовса вай?
Мехкарий тобано йиш дIайолайо:
 Хаза йу ламанца буьйса,
Батто стиглахь некадо,
Ойла йу тойелла тховса,
Безам кийрахь ийало.

Собар дехьа, дIа ма гIохьа,
Сайн дагара дийцийтахьа,

4-гIа дакъа.
Асет. Баба, ма хаза ду хIара истанг. Дуй?
Неби. Дера ду, Асет. Хаза ца хуьлийла а дуй истанг? Масане хьанала 

куьг ду кхунах кхеттарг?!
Асет. Баба, хьо гуобина йаьлча, муьлхачу пенах дIауллур ду вайшимма 

хIара истанг?
Неби. Дера ду баьрчче, бабас шен йоI мел говза йу а хоуьйтуш. 

Чувеанчунна гуччу.
Асет. Баба, дукха болх бан безий кху тIехь хIинца?
Неби. ХIинца, хIара туьдаргаш тIе а тегна, пенах хьостамий а тоьхна: 
«Бос хаза истанг къеги, 
Бабин йоI говза Iеми. 
Бос хаза маша къеги, 
Тай-махий хелхадели», – аьлла, баьрчче дIауллур ду-кха вай истанг.
Асет. Баба, исс стаг оьшуш хилла и истанг дан-м.
Неби. Дера оьшу: 
 Жа дажо – жаIу, 

 уьстагI ларга хуушверг, 
тIаргIа буьттушверг, 
тIаргIа къажбешверг.
Машана бIегIиг йан хуург, 
сурт дилла хуург, басарш дан хуург,
чимчаргIа дан хуург, 
кхин тIе а тега-магарш дан хуург. 
Исс стаг оьшу-кха истанг дан.


